
	ИХ ТУУРВИЛУУДЫН ПАЯН - 2

	(Сургуулийн дунд, ахлах насныханд)

	 

	“БНМАУ. АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1974 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ТУУРВИЛУУДЫН ӨРСӨЛДӨӨН

	ПАРИС ХОТНОО ОРОСЫН ГЭРЭЛ АССАН ТУХАЙ

	Гурван зорилго

	Хачин янзын дуу гаран хурц цагаан дөл харанхуй өрөөг хурцаар гэрэлтүүлэв. Энэ бол цахилгаан дөл байлаа. Энэ гайхамшигт зүйл 1802 онд Петербург хотод болсон бөгөөд түүнийг бүтээгч нь физикийн ухааны профессор Василий Владимирович Петров байлаа. Цахилгаан гүйдэл гүйлгэсэн хоёр нүүрсний (модны) хооронд нуман хэлбэртэй дөл дүрэлзжээ. Ийнхүү урьд өмнө хүмүүсийн мэддэггүй байсан цахилгаан гүйдлийн шинж илэрч, тэгснээр хүмүүс, хурц гэрэл, дулааныг өгч чадах хэрэгтэй зүйлтэй болов. 

	Петров маш чухал нээлт хийснийгээ өөрөө ойлгож байсан боловч хачирхалтай нь цахилгаан нум гэрэл гаргадгийг тэрээр ойшоож сайн сонирхохгүй байв. Петров хэдийгээр туршлагынхаа тухай «харанхуйг нэлээд сүрхий гийгүүлж чадах сүрхий дөл дүрэлзэж билээ» гэж нэг номдоо бичсэн боловч сонирхлыг нь илүү ихээр татсан зүйл бол нумын өөр нэгэн шинж болох металл хайлуулах өндөр температур нь байсан юм. 

	Энэ бол үнэхээр чухал, хэрэгтэй зүйл байсан бөгөөд бүр хожим 80 жил болсон хойно оросын инженер Николай Николаевич Бенардос цахилгаан нумын тусламжтайгаар металл хайлуулах аргыг туурвиж билээ. 

	Гэвч шинийг туурвигчдын анхаарлыг ихэд татсан зүйл нь Петров багаар ойшоож байсан тэр, цахилгаан гүйдлийн тусламжтайгаар шинэ маягийн гэрлийг бүтээх явдал байж билээ. Одоо үед ердийн нэгэн товч дарахад цахилгаан гэрэл өрөөг гийгүүлэх буюу хотын гудамжны мянга мянган дэнлүү нэгэн хоромд гялсхийдэг. Харин одоо жирийн үзэгдэл болсон энэ зүйлийг бүтээх гэж хүмүүс хэдэн арван жилийн турш өг сөггүй хөдөлмөрлөж, хэдэн зуун шинэ шинэ зүйлийг туурвиж, мөн их ширүүн маргаан тэмцэл болж байж нэг амжилт олсноо дахиад амжилтгүй болох зэргээр их бэрхшээлийг туулж байж бүтээсэн ажгуу. 

	Петровын нээлтээс хойш хүн хэрэглэж болох цахилгаан дэнлүү гарах хүртэл бүтэн далан жил болсон билээ. Яагаад ийм их хугацаа хэрэгтэй болов оо? Цахилгаан нум нь харанхуйг сүрхий сайн гэрэлтүүлдэг гэдэг нь бүр тодорхой байсан биш билүү. Тэр нь шинжлэх ухааны нээлтийг гарангуут нь техникт хэрэглэж болохын нэг сайхан жишээ болох тийм зүйл байсан мэт санагдаж болох юм. 

	Гэтэл энэ нь тийм биш ажээ. Бид энд Петровын нээлтийг хүмүүс огт анзааралгүй өнгөрч, номыг нь ч гэсэн мартаж орхиод, тэгээд арван жил болсон хойно нь цахилгаан нумыг Английн физикч Гемфри Дэви хоёр дахь удаагаа нээсэн тухай ярих гээгүй байна. Дэлхий даяар алдаршсан тэр хоёр дахь нээлт ч гэсэн тус болоогүй юм. 

	Цахилгаан нумыг гэрэлд хэрэглэхийн тулд гурван чухал зорилгыг шийдвэрлэх хэрэгтэй байлаа. 

	Тэрхүү нум асахад хоёр талд нь байгаа нүүрсний үзүүр хэсэг нь түүний дөлөнд хурдан шатаад дуусчихдаг нэг гэм байв. Хэрэв хоёр нүүрсэн голын хоорондох зайг ихэсгэвэл нум асахаа больдог аж. Нумын дөлийг хоёр гурван минут биш хэдэн зуун цаг тэтгэж байх аргыг олох буюу өөрөөр хэлбэл практикт хэрэглэж болох сайн цахилгаан дэнг зохиох шаардлагатай байсан. Энэ эхний зорилт хамгийн хүнд нь байж билээ. 

	Түүнээс гадна бат бэх үнэ хямдтай цахилгаан гүйдэл үүсгүүрийг олох явдал чухал байжээ. XIX зууны эхээр хэрэглэж байсан гальванийн зай хэтэрхий нүсэр том байсан бөгөөд түүнд цайр асар их зарцуулагддаг байсан учир гаргаж байгаа гүйдлийн үнэ өртөг нь их байлаа. Иймээс хямд үнэтэй цахилгаан гүйдлийг боловсруулдаг машиныг бүтээх явдал шаардагдах болов. Гуравдугаар зорилт нь цахилгаан энергийг «бутлах» аргыг олох буюу тодруулж хэлбэл машины боловсруулж байгаа гүйдлийг өөр өөр газар тавьсан хэд хэдэн дэнлүүнд жигд ашиглаж болох аргыг олох хэрэгтэй байлаа. Цахилгаан гүйдэл боловсруулах машиныг хийх аргыг олоход аугаа их Английн физикч Майкл Фарадейгийн «хэрэв соронзонг тусгаарласан утсыг тойруулан эргүүлбэл тэр, утсан цахилгаан гүйдэл үүсдэг» гэсэн нээлт замыг нь тавьж өгчээ. Энэ нээлтээс техникийн дүгнэлт хийх нь хэцүү зүйл биш байв. Фарадейгийн нээлтээс (уул нээлтийг 1831 онд хийжээ) хойш удалгүй тусгаарласан утсыг тойруулан соронзонг эргүүлж цахилгаан гүйдэл гаргадаг анхны машиныг зохиожээ. Тэр үед ийм машиныг динамо машин гэж нэрлэдэг байв. 

	Харин цахилгаан дэнлүү хийх ажил нэг л удаашралтай байлаа. Бид одоо энэ тухай болон цахилгаан дэнлүүг зохион туурвих гэж шинийг туурвигчид ширүүн тулалдаж байсан тухай ярих болно. 

	Гэнэт учир нь олдов

	Курскийн төмөр замд алба хааж байсан залуу инженер Павел Михайлович Яблочков нэг удаа даргадаа нэгэн сонин санал гаргажээ. Үүнд: хоёрдугаар Александр хаан Крым рүү явах ёстой байсан галт тэрэгний толгойд урдах замыг нь гэрэлтүүлэх цахилгаан дэнлүү тавья гэжээ. 

	Энэ дэнлүү нь ямар шуу юм байсан бэ? гэвэл хооронд нь цахилгаан нуман гэрэл ассан хоёр нүүрсэн гол байсан юм. Хоёр нүүрсэн голын үзүүр шатах тутам механик аргаар хоорондоо ойртох ба гүйдлийг нь гальванийн зайгаар хангаж өгдөг байв. 

	Яблочковын саналыг хүлээн авч уул галт тэргэнд тэрхүү дэнлүүг тавьжээ. Гэвч залуу инженер өөрөө энэ ажилд холбогдох болсондоо баяртай биш байлаа. Учир нь: тэрээр хоёр шөнийн турш нүд чирэм гэлгүй галт тэргэн дотор явж дэнгийн механик зохицуулагчийг засаж явах болжээ. 

	Тэр үед буюу өнгөрсөн зууны далаад онуудад ийм дэнлүү тийм ч хачин сонин зүйл биш байсан билээ. Бүр 1856 онд Оросын шинийг туурвигч Александр Шпаковский Петербургт «цахилгаан нартай» гэрлэн чимэглэлийг хийжээ. Нуман гэрэлтүүлгийг Орос, Франц зэрэг оронд туршиж үзэж байсан боловч тэр нь туршлагаас цаашгүй байв. Энэ нь гальванийн зай тохиромж муутай цахилгаан үүсгүүр байсан дээрээс ч биш байжээ. Уул нуман дэнлүү үнэн хэрэг дээрээ өөрөө хэрэггүй зүйл байлаа. 

	Яагаад Яблочков галт тэргэнд тавьсан дэнлүүний хажууд хэдэн шөнө суух хэрэгтэй болов? гэвэл: тэр үед олон зохион бүтээгчид бат найдвартай зохицуулагчийг хийх гэж маш их махран оролдож байсан боловч ер хийж чадахгүй байлаа. Хоёр нүүрсэн голыг механик аргаар нэгэн жигд ойртуулна гэдэг бол амаргүй ажил. Тиймээс дэнлүү нь жигд асдаггүй, нэг хурц асаж нэг унтраад байдаг байлаа. 

	Яблочков зохион туурвих ажилд аль эртнээс сонирхолтой хүн байсан бөгөөд цахилгаан гүйдлийг ашиглах явдалтай холбогдсон зүйл бүхэн түүний сонирхлыг ихэд татна. Галт тэргэн дээр дэнлүү барин аялснаасаа хойш бат, найдвартай нуман дэнлүү бүтээх гэж их хүч гарган оролдох болов. Тэгээд Яблочков хуучин байсан албанаасаа халагдаж зохион бүтээх ажлаа хийх, бас амь зуух мөнгө олох гэж Москвад физикийн багаж засварын газрыг нээжээ. Харин Яблочков авьяаслаг шинийг туурвигч хүн байсан боловч авхаалж самбаа, арга заль муутай эр байжээ. Тэрний нээсэн засварын газар нь орлого оруулахаасаа гарз гарах нь их аж. Яблочков сүүлдээ зардлаа дийлэхээ байгаад бүх юмаа хаяж гадаадад гарахаар шийдэв. Тэрээр эхлээд Америкm очих гэж бодсон авч мөнгө нь хүрэлгүй дөнгөж Парис хот хүрээд тэндээ бүрмөсөн үлджээ. Яблочков Парист бас ч гар хоосон ирээгүй юм. Тэрээр өөрийн анхны нэг нээлт болох шинэ маягийн цахилгаан соронзонгоо аваачжээ. Тэр үед Парис хотод эртний нэгэн алдарт Бреге гэдэг нэртэй цаг засварын газар байлаа. Уншигч та Пушкины «Евгений Онегин» гэдэг зохиолд «Брегет» гэдэг үг гардгийг санаж байгаа биз. Пушкины үед бреге фирмийн цагийг ингэж нэрлэдэг байсан юм. 

	Яблочков энэ засварын газар ажилд орсон бөгөөд уул засварын газрын эзэн цахилгаан соронзонг сонирхдоггүй хүн байсан боловч авьяаслаг инженер хүн ажилд орж байна гэдгийг мэджээ. Тэрээр Яблочковт цалин мөнгө өгснөөс гадна шинэ зүйл бүтээн туурвих бололцоогоор хангаж өгөв. 

	Яблочков тэнд цахилгаан дэнлүү хийх ажлаа дахин сэргээн оролдож, шинийг туурвигчдын урьд өмнө хийсэн зохицуулагчийг эргэн судалж, ер нь дэнлүүнд зохицуулагч ямар ч хэрэггүй зүйл юм гэдгийг ойлгож мэджээ. Яблочков зохицуулагч огт шаардагдахгүй тийм дэнлүүг хийх зорилтыг шинээр тавьж ажиллав. 

	Яблочков тийнхүү зохицуулагчгүй дэнлүү хийх аргыг олох гэж өдөр шөнө гэлгүй уйгагүй бодно. 

	Тэгвэл санаандгүй нэгэн удаа (нэгэн чин зориг барин махран зүтгэгч хүмүүст ийм явдал тохиолдох нь олонтоо байдаг билээ) эрсэн арга нь гэнэт олджээ. 

	Энэ арга маш амархан зүйл байжээ. Урьд нь хэн нэгэн хүн энэ ер бусын амархан зүйлийг олоогүй гэхэд гайхмаар байв. Цахилгаан нумыг асаахын тулд хоёр нүүрсэн голыг бие биеийн нь эсрэг байрлуулж, зохицуулагчийг нүүрсэн гол шатаж багасгах бүр хооронд нь ойртуулахын тулд хэрэглэж байлаа. Гэтэл тэр хоёр нүүрсэн голыг дунд нь гүйдэл дамжуулдаггүй, хайлахдаа муу бодисоор жийрэг хийж зэрэгцүүлэн тавьж болох ажээ. Тэгвэл хоёр нүүрс нэгэн жигд шатах байлаа. Ийнхүү хооронд нь жийрэг тавих нь ямар ч механизм, зохицуулагчийн хэрэггүй болно. Удалгүй «Яблочковын лаа» гэдэг нэрээр дэлхий дахинаа тарсан нээлтийн бүхий л утга учир ийм байлаа. 

	Яблочков жийрэг болгож шаазан сав хийдэг нарийн цагаан шаврыг хэрэглэжээ. Тийм маш хялбар мэт санагдах тэр санаа яг Яблочковт төрсөн гэхэд тийм ч гайхалтай биш мэт бидэнд санагдаж болох билээ. Яагаад вэ? гэвэл тэрхүү лааг зохион бүтээхээсээ бүр өмнө Яблочков нарийн цагаан шавар зэрэг бусад янз бүрийн шавраар туршлага олонтоо хийж байсан бөгөөд үүнд нүүрсэн голын хоорондох зайг тогтмол нэг янз байлгахын тулд галд тэсвэртэй материалыг цахилгаан нумд хийж байсан энэ туршлага нь амжилттай болоогүй юм. Гэтэл чухамхүү тэр явдал нь нүүрсэн голын хооронд шавран жийрэг хийж тэр хоёр голыг зэрэгцүүлэн байрлуулах санаа Яблочковт төрөхөд нь нэмэр болсон ч байж болох юм, 

	Ялалт

	Яблочков энэ гайхамшигт санаа төрсөн тэр өдрөөсөө хойш сар болоод цахилгаан дэнлүү хийж түүний эрхийн гэрчилгээг олж авчээ. Энэ явдал 1876 онд болсон юм. Шилэн бумбад байрлуулсан Яблочковын тэрхүү лааг асаах нь хэцүү байсан бөгөөд үүнд: хоёр нүүрсэн голыг мөн нарийхан нүүрсэн утсаар холбож гүйдэл гүйлгэхэд тэр утас улайсан шатаж хоёр нүүрсэн голын дунд нум дүрэлзэн асна. 

	Энэ нээлт олны дунд асар их амжилт олсон юм. Парис хотын хамгийн сайн нэгэн гудамж, мөн дэлгүүр, театрыг Яблочковын лаагаар гэрэлтүүлэв. Лондон хотод Темзе голын эрэг хөвөөгөөр болон хөлөг онгоцны засварын газар зэрэгт Яблочковын лааг тавьжээ. Удалгүй Яблочков Парист хамгийн нэр цуутай хүний нэг болж, сониныхон түүний бүтээлийг «Оросын гэрэл» гэж нэрлэн бичиж байв. 

	Эхний үед «Оросын гэрэл» амжилт олоогүй нэг газар байсан нь шинийг туурвигчийн өлгий нутаг болсон Орос орон байлаа. Энэ нь л Яблочковын сэтгэлийг зовоож байв. Францын капиталистууд лааг нь хийж бусад улс оронд наймаалах эрхийг Яблочковоос худалдаж авах гэжээ. Яблочков үүнийг зөвшөөрөхөөсөө өмнө Оросын цэргийн яаманд бүтээлийнхээ онц эрхийг худалдалгүй зүгээр өгье гэж санал тавьжээ. Гэтэл үүнд ядахдаа ямар нэгэн хариу ч ирсэнгүй. Чингээд Яблочков Францын үйлдвэрийн эздэд нээлтээ нэг сая франкаар худалдахаар шийджээ. 

	Энэ нэг сая франк ч удалгүй дуусжээ. Оросын цэргийн яам тэгж хариу өгөлгүй дув дуугүй байсан нь гомдолтой байсан боловч Яблочков нээлт бүтээл нь эх оронд нь ямарваа нэгэн ашиг болоосой гэж мөрөөдсөөр байв. 

	1878 онд Парисын үзэсгэлэнд тавьсан Яблочковын гэрэл маш их нэр олж, уул үзэсгэлэнг үзсэн Орос хүмүүс Яблочковын лааг нь эх оронд нь тарааж дэлгэрүүлэх талаар тус болжээ. Парисын үзэсгэлэнг үзсэн нэгэн тайж хүн лааг нь Орост үйлдвэрлэх явдлыг зохион байгуулахад тус хүргэнэ гэж амлажээ. Гэтэл цахилгаан дэнлүү үйлдвэрлэх онц эрхийг Францын капиталистууд аль хэдийнээ Яблочковоос худалдаад авчихсан байсан шүү дээ. Гэвч Яблочков эх орондоо очиж ажиллах боломж олж авахын тулд хуучин авсан сая франкийг эргүүлэн өгөөд өөрийн лааг үйлдвэрлэх эрхийг буцаан худалдан аваад Петербург руу явав. 

	Лаа бөхөв

	Анхандаа ажил явдал бүтэмжтэй байлаа. Петербургт «Шинийг туурвигч Яблочковын нэгдэл» гэдэг нийгэмлэг байгуулагдаж нийгэмлэгийн хөрөнгөөр цахилгаан аппаратын завод барьж дэргэд нь Яблочковт тусгай лаборатори гаргаж өгчээ. 

	Яблочковт хийх бүтээх зүйл маш их байв. Цахилгаан гэрэл өргөн дэлгэр тарж дэлгэрэхэд зөвхөн чийдэн хангалттай бус байлаа. Мөн түрүүн бидний дээр өгүүлсэн мөнөөх гурван зорилтыг шийдвэрлэж болохоор хөгжих нь хөгжсөн байлаа. Янз бүрийн улс оронд шинийг туурвигч олон хүмүүс цахилгаан гүйдэл боловсруулах элдэв янзын машиныг бүтээгээд байжээ. Тэд дор бүрнээ арай илүү сайн үнэ хямдтай машин хийх гэж эрэлхийлсэн юм. Яблочков ч гэсэн цахилгаан үүсгүүрийн машиныг өөрөө зохиож билээ. 

	Түүнээс гадна Яблочков (тэр үед ярьдаг байснаар) «гэрэл бутлах» аргыг буюу олон чийдэнг нэг машинаас гүйдлээр хангах аргыг олжээ. Ийнхүү Яблочковын завод чийдэн хийхээс гадна цахилгаан гэрэлтүүлгийн элдэв тоног төхөөрөмжийг бүгдийг нь хийх боломжтой болжээ. 

	Бүхэл хот буюу хотын хэсгийг ч гэсэн цахилгаан гүйдлээр хангах тийм цахилгаан станцын тухай тэр үед бодоход эртдэх байсан юм. Зөвхөн нэгэн жижигхэн цахилгаан үүсгүүр тавьж, тэр нь бие биеэсээ холгүй байрласан хэдхэн тооны чийдэнг гүйдлээр хангадаг байсан цаг. 

	Яблочков Петербургт Нева мөрний Литейны гүүр болон нэгэн театрын өмнөх өргөн чөлөө, зарим нэгэн заводод гэрэл тавьжээ. 

	Нэг завод дээр нэгэн сонин уралдаан зохиосон нь одоо бол инээдэмтэй мэт санагдах боловч тэр үед яггүй сүрхий уралдаан байсан юм. Тэр уралдаанаар цахилгаан дэнлүү, тосон дэн хоёрын аль нь заводыг сайн гэрэлтүүлж байна вэ? гэдгийг шалгаруулж билээ. 

	Тэгэхэд тосон дэнгийн гэрэл арай хямд байсан бол Яблочковын гэрэл гэрэлтүүлэх талбай нь хавьгүй их байв. Таван цахилгаан дэнлүү нь зуун хорин таван тосон дэнгийн хүчтэй тэнцэж байсан ажээ. Энэ нь уул уралдаанд аль нь ялахыг шийдвэрлэж Яблочков уралдааныг авсан юм. 

	Гэвч Яблочковын аз завшаан асар удаан байж чадсангүй. Яблочковын завод эхэндээ бараг хоёр жил шахам захиалгын дороос босохоо байж, тэр чинээгээрээ Оросын нэлээд хотод цахилгаан гэрэл тавьсан юм. Гэтэл сүүл сүүлдээ захиалга нь багад багадсаар Яблочков хоосорч нийгэмлэгээ тараагаад, дахин Парис хот руу явахаас өөр аргагүй болов. Тэнд Яблочков хуучин өөрөө байгуулсан нийгэмлэгтээ эргэж очоод инженер хийж билээ. 

	Мань шинийг туурвигчийн хувь тавилан үнэхээр хөөрхийлөлтэй байсан юм. Тэрээр идэр залуудаа шахам нас барах тавилантай байжээ. Гэлээ гэвч арван жилийн турш хийсэн гэрлээрээ их нэр цуу олж авсан юм. 1881 оны Парисын үзэсгэлэн дээр бас нэг шинэ ялалт байгуулсан нь түүний гэрлийг цахилгаан гэрэлтүүлгийн хамгийн шилдэг арга гэж хүлээн зөвшөөрчээ. Гэтэл энэ нь түүний хамгийн сүүлчийн удаагийн том ялалт байсан байжээ. Сүүлдээ Яблочковын гэрлийг хэрэглэх нь улам бага болсоор өөрөө ч гэсэн удалгүй сонирхохоо байсан юм. Яблочков амьдралынхаа сүүлийн арван жил янз бүрийн олон цахилгаан машин зохиосон бөгөөд тэр олон сонин, сонин санаа нь тэр үедээ амжилт олоогүй боловч нэлээд нь хожим хэрэгжин биелэгдсэн билээ. Яблочков байдаг мөнгөө туршлага хийх гэж зарсаар байж хоосорч ядуураад өвчин эмгэгтэй болсон хойноо эх нутагтаа буцан ирж, нэртэй цуутай байсан нь хаа байх вэ, дэлхий даяар түүнийг бараг мартаад байсан үед Саратов хотын нэгэн зочид буудлын хавчиг тасалгаанд нас баржээ. Саяхан нэр нь цуурайтаж байсан Яблочковын гэрэл гэгч нь Европын бүх нийслэл хотуудаар ялгуулсан ялалт хийж байсан биш билүү! Яасан ч амархан мартдаг юм бэ дээ!

	Яагаад ингэж тэр гэрэл тэгтлээ хурдан бөхөв?

	Яблочковт нүүрсэн голыг зэрэгцүүлэн тавьж болох мундаг санаа дөнгөж төрж, зохицуулагчийг хэрхэн яаж зохистой байрлуулах вэ? гэж бодож байсан яг тэр үед мөнөөх хараахан зохиож дуусаагүй байсан цахилгаан гэрэл нь бүр хурдан мөхөх тавилантай болоод байлаа. 

	Тэр үед нүдэнд үл үзэгдэх далдын, гэхдээ маш ширүүн тэмцэл хоёр үзэл санааны хооронд явагдаж байсан цаг. Энэ тэмцлийн үр дүн цахилгаан гэрэл ямар замаар хөгжихийг шийдвэрлэж өгөх ёстой байжээ. Нэг үзэл санааг нь Яблочков амьдралд хэрэгжүүлсэн бөгөөд нөгөөг нь... гэвэл энэ талаар ярья гэхэд нэлээд удаан ярих хэрэгтэй болж ирнэ. 

	ДӨЛГҮЙ ГЭРЭЛ

	Шинийг туурвигчийн залуу нас

	Александр Николаевич Лодыгин (Яблочковын үе тэнгийн хүн байсан бөгөөд тэр хоёулаа 1847 онд төржээ) жирийн төрийн хар хүн ямар амьдралтай байдаг вэ тийм биеэ даасан амьдралаар амьдарч эхэлсэн юм. Гэвч тэр үеийн тайж язгууртан хүн байсан гэхэд түүний амьдралын зам маш онцгой байсан билээ. 

	Эцэг эх нь Лодыгиныг цэргийн сургуульд оруулжээ. Гэтэл тэр сургуулиа төгсөөд офицерын цол хэргэм авангуутаа офицер болсонгүй, шууд огцрох тушаал гуйсан байна. Тэгээд тэрээр Тула хотын зэр зэвсгийн заводод жирийн нэгэн ажилчнаар оржээ. Удалгүй слесарийн мэргэжилтэй болж дараа нь их сургуульд сурахаар явжээ. 

	Лодыгин бага наснаасаа нисдэг аппарат зохиох гэсэн нэгэн нууцхан санааг өвөрлөж явсан хүн юм. Чухамхүү энэ нь түүнийг цэргийн албанд дургүй болгож, ажилчны дадлага туршлага олж авч их юм сурах гэсэн тэр бодлыг нь төрүүлсэн байж болох юм. 

	Лодыгин их сургуульд лекц сонсож байхдаа нисдэг аппаратын зургийг зурж оролдож байсан юм. Удалгүй тэр ажил нь ч дуусаж баярт өдөр ирэх нь тэр. Харин энэ машиныг хаана хийх болон Хаант Орост түүгээрээ ямар хүний сонирхлыг татаж болох вэ? гэдэг асуудал гарч ирлээ. Лодыгинаас хэдэн жилийн хойно аэроплан хийсэн боловч хэчнээн их явдал түвэг болж байлаа даа, бид түүнийг андахгүй билээ. Тэгвэл Лодыгинд ажлаа хийх боломж өчүүхэн ч байсангүй. Тиймээс тэрээр нэгэн зоригтой шийдвэр гаргаад үзье гэж эрс бодсон юм. 

	Тэр үед буюу 1870 онд Франц улс Пруссийн довтолгооноос хамгаалж байсан цаг байлаа. Оросын залуучууд түрэмгийлэгчдийн эсрэг Францчуудын явуулж байсан тэмцлийг халуунаар дэмжиж байжээ. Хорин гурван настай Лодыгин ч гэсэн нэг дэмжигчийн хувьд Парист очиж тэнд цэрэг дайны хэрэгцээнд зориулсан нисдэг аппарат хийхээр шийджээ. 

	Энэ бол байлдаж байгаа хоёр орноор аялах гэсэн осолтой аялал байлаа. Нэг удаа Лодыгиныг тагнуул гэж үзээд барьж авсанд золтой л амиа алдаагүй юм. Гэвч түүний зорьсон хэрэг санасанчлан бүтдэг байна шүү. Францын засгийн газар саналыг нь дор нь хүлээн авч Крезо хотод байдаг Шнейдерийн зэр зэвсгийн алдарт заводод түүний аппаратыг хийлгэх болов. Энэ бол одоо үед бидний нисдэг тэрэг гэж нэрлэдэг онгоцтой төстэй аппарат байсан юм. Лодыгиний бодож байснаар сэнсийг нь тэр үед дөнгөж гараад байсан шинэ хөдөлгүүр болох цахилгаан мотороор ажиллуулах ёстой байлаа. 

	Гэтэл тэр ажил дөнгөж эхлээд байтал зогсоожээ. Учир нь Францчууд тэр дайнд ялагдаж, нисдэг аппарат энэ тэрийн хэрэг үгүй болж иржээ. 

	Цааш нь ажил нь «аз дутсан боловч азгүй явдал нь тус болов» гэдгийн үлгэрээр болсон юм. Лодыгин нисдэг аппарат хийх гэж оролдох завсраа цахилгаан дэнлүүг бүтээж орхижээ. Лодыгин нисдэг аппаратын төслийг боловсруулж байхдаа түүнийг шөнийн цагт гэрэлтүүлэх аргыг хамтад нь бодож байсан юм. Лаа зэрэг янз бүрийн бусад дэн хэрэггүй нь мэдээж байв. Лодыгинд анхандаа цахилгаан гэрэлтүүлэг хийх нь тийм төвөгтэй биш мэт санагдаж байсан боловч түүнийг оролдоод ирсэн хойно олон бэрхшээл гарчээ. Үүнд маш олон сонин зүйлийг хийх ёстой байлаа. Тэр бүхнийг зохиож хийх гэж улайрсандаа болоод Парисын тэр амжилтгүй явдлаа ч бараг мартжээ. Харин ч тэр угийн санасан нисдэг аппаратаа хийсэн бол сэтгэл илүү зовох байсан байх. Учир нь нисдэг тэргийг онгоц хийгээд бүр хэзээ хойно тавин жилийн дараа хийсэн бөгөөд тийм тэргийг хийнэ гэдэг бол XX зууны техникийн хувьд ч гэсэн хэцүү зорилт байсан юм. Тэгээд бас цахилгаан мотор нисдэг тэргийг хэдхэн минутаас илүү удаан хугацаагаар ажиллуулж чадах байсан болов уу даа. Учир нь, цахилгаан моторыг агаарт гүйдлээр тэжээх ганц арга бол нисдэг аппаратад аккумлятор тавих арга юм. Гэтэл хамгийн их багтаамжтай мөртөө хамгийн хөнгөн аккумляторыг одоо болтол хийгээгүй байгаа билээ. Лодыгин аппаратыг нь Крезогийн заводод хийж эхэлж байх тэр үед тэр нь амжилттай юм болохгүй гэдгийг тааварлаж ч байсан байж болох билээ. 

	Ямар ч байлаа гэсэн Петербургт эгж ирэхдээ нисдэг аппарат биш цахилгаан дэнлүү хийх гэсэн их хүсэл эрмэлзэл дүүрэн иржээ. 

	Эрэл хайгуул

	Лодыгин Яблочковын нэгэн адил туршлагаа цахилгаан нумаас эхэлсэн боловч удалгүй тийм туршлага хийхээ болив. Яагаад гэвэл хооронд нь нум үүсдэг улайссан хоёр нүүрсэн голын гэрэл дөлийгөө бодвол маш их хурц юм гэсэн нэгэн чухал ажиглалтыг Лодыгин хийжээ. Хэрэв энэ нь зөв бол заавал нум үүсгэхийн хэрэг байна уу? Зүгээр л нэг зүйлийг гүйдлээр улайсгавал болох юм биш үү? Энэ нь металл юм уу нүүрс ч байж болно биз дээ? гэсэн олон асуулт гарч ирсэн бөгөөд тэр бүгдийг туршлагаар нотлох хэрэгтэй байв. Энэ нь гэрэл үүсгэгч нь нумын дөл биш гүйдлээр улайссан ямар нэгэн материал байж болно гэсэн үг байлаа. 

	Энэ санаа бол шинэ зүйл биш байсан ба тиймэрхүү санаа урьд нь ч гэсэн шинийг туурвигчдад төрдөг байж. Өндөр температур даадаг металлаар хийсэн утас нь цахилгаан гүйдэлд улайсахдаа гэрэлтдэг гэдгийг тэр үед сайн мэдэж байсан юм. Түүгээр ч үл барам хэд хэдэн оронд ийм цахилгаан дэнгийн гэрчилгээ бичгийг хэсэг хүмүүс авсан ажээ. Гэлээ гэвч тийм дэн бас л найдвартай бус байв. Цагаан алтаар хийсэн утас хүртэл хэдэн минут болоод шатна. Тэгээд ч улайсгах замаар нэг ч сайн дэнлүүг хийж чадалгүй тэр талаар туршлага хийхээ зогсжээ. Гэтэл... 

	1873 оны хаврын нэгэн орой Петербургийн нэгэн бөглүү гудамжинд олон хүн цугларсан байв. Сонинд зарласнаар тэр өдөр тэнд цахилгаан гэрлийг турших ёстой байжээ. Энэхүү туршлагын ажиллагааг нүдээр үзсэн хүн (тэр үед бага хүүхэд байжээ) хожим бичсэн нь:

	«Энэ туршлага хийх ёстой байсан Пески гэдэг газар луу явъя гэж би аавыгаа мөн их ятгаж билээ... Бид хоёулхнаа байгаагүй, бидний хамт тэр цахилгаан гэрлийг сонирхох гэсэн учиргүй олон хүн тийшээ явсан юм. Удалгүй бид харанхуйгаас гарч нэг сүрхий гэрэлтэй гудамж руу орлоо. Гудамжны хоёр керосин дэнлүүг хурц цагаан гэрэл цацруулсан цахилгаан чийдэнгээр сольсон байв. Цугларсан олон энэ гайхамшигт гэрлийг ихэд шохоорхон сонирхоно. Нэлээд хүмүүс авчирсан сониноо керосин, цахилгааны хоёр гэрэлд ээлжлэн барин уншиж аль гэрэлд нь холоос уншиж болохыг үзэж байв» гэжээ. 

	Түүнээс хойш хэдэн сар болоод Петербургийн хамгийн сайхан гудамжинд барааны дэлгүүрийн хажууд нэгэн сонин зүйл болдог боллоо. Цахилгаан чийдэнгээр гэрэлтүүлсэн үзвэрийн цонхны дэргэд хүмүүс дандаа бөөгнөрдөг байв. 

	1873 оны зун эрдэмтэд, инженерүүдэд нэгэн сонин урилга ирсэн бөгөөд түүнд бичсэн нь:

	УРИЛГА

	 

	Наймдугаар сарын 7-ны оройн 9 цагт Технологийн дээд сургууль дээр А. Н. Лодыгины аргаар цахилгаан гэрэлтүүлгийн туршлага хийх тул хүрэлцэн ирнэ үү?

	 

	гэсэн энэ урилгыг Лодыгины цахилгаан гэрэлтүүлгийн нөхөрлөлөөс тараажээ. 

	Үдэшлэг дээр үзүүлсэн зүйл нь гэвэл өөрөө гэрэлтүүлэх дэнлүү, төмөр замын дохионы дэнлүү, усны дэнлүү зэрэг хэд хэдэн зүйлийн дэнлүү байв. 

	«Энэхүү дэнлүү бүрийг тус тусад нь асааж унтрааж болно» гэж урилганд дор нь бичсэн байжээ. 

	Энэ явдал Яблочковын бүтээлээс гурван жилийн өмнө болсон юм! Яблочковын цахилгаан лаа 1876 онд гарсан бол Лодыгины улайсах дэнлүү бүр 1873 онд гарсан юм даг. 

	Идэр залуу шинийг туурвигч Лодыгины ажилч хичээнгүй нь гэж гайхалтай байлаа. Тэрээр Парисаас буцаж ирээд дөнгөж жил гаруй болоход маш олон туршлага хийж, өөрийн анхныхаа дэнлүүг хийх аргыг боловсруулснаар барахгүй уул дэнлүүг үйлдвэрлэж, худалдах «цахилгаан гэрэлтүүлгийн нөхөрлөл» гэдгийг байгуулж амжсан байна. Энэ асар их нарийн төвөгтэй ажлыг тийм ахар богинохон хугацаанд хийнэ гэж бодоход санаанд оромгүй зүйл билээ. Юугаараа энэ ажил тийм нарийн байсан бэ? гэж асууж болох юм. 

	Лодыгин, бид дээр ярьснаар, цахилгаан нумаар туршлагаа эхэлж, сүүлдээ түүнийгээ больж, металл утсыг цахилгаан гүйдлээр улайсгах болсон юм. Түүний улайсгасан утас нь мөн л урьд нь хүмүүсийн хийж байсан утасны адил дөнгөж хэдэн минут гэрэлтэж байгаад шатчихдаг байв. Цагаан алт ч гэсэн мөн нэгэн адил тэгж шатдаг байснаас гадна түүний үнэ гэж их бөгөөд жирийн алтнаас илүү ажээ. 

	Чингээд Лодыгин цахилгаан нумд ашиглаж байсан нүүрсийг буцаагаад хэрэглэх болжээ. Тэгэхдээ нумынх шиг зузаан нүүрсэн гол биш маш нарийн гол авч хоёр зэсэн дунд хавчуулаад шилэн бөмбөгөр саванд хийж тэр нүүрсээр гүйдэл гүйлгэхэд нүүрс нь гэрэл гаргаж байлаа. Тэр гэрэл нь шаравтар боловч сүрхий хурц өнгөтэй байв. Нүүрсэн гол металл утсыг бодвол арай удаан буюу барагцаалбал хагас цаг халууныг даажээ. 

	Лодыгин энэхүү чийдэнг хийх гэж үлэмж их ажил явдал болсон боловч цааш нь хийх зүйл бас л их байлаа. Зөвхөн хагас цаг гэрэлтдэг дэнлүүг ямар хүн худалдаж авах вэ дээ. Гэвч Лодыгинд чухам ямар замаар цааш нь явах, дэнлүүг хэрхэн сайжруулах нь тодорхой болж билээ. 

	Шаталтад агаар хэрэгтэй боловч нүүрсийг гүйдлээр улайсгаж гэрэл гаргахад агаар хор болох ажээ. Учир нь нүүрсэн гол агаар дотор хүчилтөрөгч байгаагийн улмаас бараг хагас цаг хүрэхгүй хугацаанд шатчихдаг байсан ба харин хүчилтөрөгч үгүй бол нүүрс шатахгүй байлаа. 

	Лодыгин дэнлүүнд хоёр гол тавьж, урьдаар нэгийг нь, дараа нь нөгөөг нь улайсгаж үзэв. Эхний нүүрсэн гол маш хурдан шатаж дэнлүү доторх хүчилтөрөгчийг нэлээд хороож өгчээ. Хоёр дахь нүүрсэн голыг дараа нь улайсгаж үзэхэд дэнлүү доторх хүчилтөрөгч бага болсон учир хоёр дахь нүүрсэн гол арай удаан буюу бүхэл хоёр цаг гэрэлтсэн байна. Энэ бол том амжилт боловч бас л хангалтгүй байж. Нүүрсэн гол удаан ч гэсэн шатчихаад болохгүй байв. Учир нь дэнлүү дотор бага ч гэсэн хүчилтөрөгч үлдчихээд байж. Хамгийн гол нь дэнлүүний доод металл хүрээ, шил хоёрын хоорондуур агаар заавал орчхоод байжээ. 

	Ийнхүү Лодыгины өмнө шинэ зорилт тавигдсан нь дэнлүү дотор агаар бараг орохгүйгээр дэнлүүгээ хийх ёстой болов. Дэнлүү доторх ихэнх агаарыг сорж авах нь хэцүү ажил биш байсан боловч харин гаднаас агаар орохгүйгээр дэнлүүг хийнэ гэдэг учиргүй хэцүү ажээ. 

	Үүнийг жирийн аргаар хийж болоогүй юм. Чингээд Лодыгин ердийн ашиглахад тохиромжгүй боловч нэгэн сонин дэнлүүг хийжээ. Дэнлүүнийхээ доод хэсгийг хайлсан тосонд хийж, өөрөөр хэлбэл дэнлүүний утсыг тосон дундуур цахилгаан үүсгүүртэй холбож үзсэн байна. 

	Лодыгин энэ аргаа удалгүй орхиж нэгэн механикч хүний хамтаар нүүрсэн голыг сольж байж болох дэнлүүг зохиожээ. Гэвч энэ мөн л тохиромж муутай дэнлүү болжээ. Учир нь нүүрсэн голыг сольсны дараа агаарыг нь мөн сорж гаргах хэрэг гардаг аж. 

	Хэдийгээр гүйцэд амжилтад хүрэх нь хол байсан боловч Лодыгины туршлагыг маш чухал зүйл гэж Оросын шинжлэх ухааны академи үзээд маш хүндэт шагнал болох Ломоносовын шагналыг Лодыгинд өгсөн юм. Энэ шагналаар Лодыгинийг шагнахдаа нээлт нь «ашигтай, чухал шинэ, практикийн чанартай нээлт болжээ» гэж үзсэн юм. 

	Эрдэмтэд Лодыгины ажлын чухлыг хүлээн зөвшөөрсөн нь түүний зоригийг улам бадрааж, Лодыгин дэнлүүгээ цааш нь боловсронгуй болгон, шинэ шинэ олон зүйлийн дэнлүүг туурвиж байлаа. Лодыгин Нева мөрөн дээгүүр барьж байсан Литейн гүүрийг гэрэлтүүлэх зорилгоор усан дор тавьдаг дэнлүүг хийсэн юм. Хэдэн жилийн дараа уул гүүрийг барьснаас хойш түүнийг Яблочковын лаагаар гэрэлтүүлж байсныг бид мэдэх билээ. Энэ хоёр шинийг туурвигчийн үйл ажил, хувь заяанд нийтлэг адил юм их бий. Лодыгин, Яблочковын нэгэн адил мөнгө олох ажилд авхаалж муутай хүн байсан юм. Лодыгины, дэнлүү хийж худалдах «Нөхөрлөл» нь гэрэл гэгээ гаргадаг аливаа хуучин арга хэрэгсэлтэй тэмцэл явуулахад баттай ялж чадахаар тийм дэнлүүг хийхээсээ бүр эрт байгуулагдсан юм. Тэгээд ажил нь бүтэмж муутай болмогц засварын газраа хааж «Нөхөрлөл» нь тарсан билээ. Хүмүүс нэг үе Лодыгины дэнлүүг бүр мартчих шахаж билээ. Ломоносовын шагналт мөнөөх шинийг туурвигч хүн маань өлбөрч үхэхгүйн тулд заводод слесариар орж ажиллажээ. 

	Үзэл санааны тэмцэл

	Лодыгин дэнлүүгээ үйлдвэрлэхээ болиод байсан тэр үед Яблочков цахилгаан лаагаа зохиосон аж. 

	Тэрээр Лодыгины туршлага болон цахилгаан гэрэлтүүлгийг нумгүйгээр хийж болно гэдгийг мэдэж байсан уу гэвэл маш сайн мэдэж байсан билээ. Түүгээр ч үл барам энэ хоёр шинийг туурвигчийн хооронд бүтээлийн яггүй сүрхий маргаан ам хэлээр биш ажил бүтээлээр олон жил үргэлжилсэн юм. Яблочков үзэхдээ нумыг хэрэгсэхгүй болсон явдал Лодыгины алдаа бөгөөд улайсгах чийдэн нь хэзээ ч бат бэх агаад үр ашигтай байж чадахгүй гэж үзэж байлаа. Тэгээд ч Яблочков Лодыгины замаар орохгүй гэж хатуу бодож, цахилгаан гэрлийн аргыг нээх гэж оролдсон байж болох юм. 

	Яблочковын бичсэн нь: «Лодыгин вольтын нумгүйгээр зөвхөн нүүрсийг улайсгах замаар гэрэл гаргаж авах гэж ихэд зүтгэж байна. Энэ талаар хийсэн бүх судалгаа нь сайн үр дүнд хүрэхгүй гэдгийг удаа бүр харуулж байгаагийн дээр их хэмжээний гүйдлийг зарцуулсан мөртөө маш өчүүхэн бага гэрлийг улайсгах аргаар гаргаж авч байна... Хүн хоосон санаа, хуурмаг үзэл нэн ялангуяа төөрөгдлөөс ангижрахад нэн хэцүү байдаг тул энэ аргаар асуудлыг шийдвэрлэхийг эрэлхийлэгчид болон тэр талынхан одоо мөн л олноор тааралдсаар байна... Нүүрсийг улайсгах замаар цахилгаан гэрлийг гаргаж авах нь ирээдүйд амжилт муутай гэдгийг сайн үр дүн өгөөгүй олон тооны туршлага болон онолын бодол сэтгэлгээ ягштал харуулж өглөө» гэжээ. 

	Яблочков ажлыг нь хоосон санаа, төөрөгдөл гэж үзэж байсныг нь Лодыгин мэдэж байсан уу? гэвэл бас мэдэж байсан юм. Лодыгин, мөн тэр үеийн Оросын цахилгаан техникийн нэр хүндтэй томоохон мэргэжилтэн байсан Владимир Николаевич Чиколев Яблочковын адил саналтай байгаа гэдгийг ч мэдэж байв. Гэвч Лодыгин бүрмөсөн шийдлээ гэж олон хүмүүс тэр үед үзэж байсан боловч өөрийнхөөрөө байж, өөрийн үзэл санаандаа хатуу итгэн, улайсах дэнлүүг улам шургуугаар боловсронгуй болгосоор байж билээ. 

	Үнэндээ Лодыгиных зөв байсан юм. Яблочков улайсах дэнлүү маш өчүүхэн гэрэл гаргаж байна гэж бичиж байв. Гэтэл Яблочковын өөрийн нь хийсэн гэрлийн дутагдал нь харин маш хүчтэй гэрэл гаргадагт оршиж байв. (гурван зуун лаанаас багагүй гэрэлтэй байсан юм). Энэ их хүчтэй гэрэл үлэмж их дулаан ялгаруулдаг тул тийм гэрэлтэй жижиг өрөөнд суухын нөхцөлгүй болно. Учир иймээс Яблочковын цахилгаан лааг гол төлөв гудамж талбай болон театр, завод зэрэг том хэмжээний байшин савыг гэрэлтүүлэхэд ашиглаж байсан юм. 

	Улайсах чийдэн нь өрөө байрыг яг мэдэгдэхээр халаадаггүй ба гол нь түүнийг янз бүрийн хүчтэй хийж болох ажээ. Лодыгины дэнлүүг наймны нэгээс зуун тавин лааны хүртэл хүчтэй хийдэг байв. Хамгийн өргөн тарсан нь арван зургаан лааны хүчтэй чийдэн байсан юм. 

	Иймэрхүү л тэмцэл явагдаж байсан... юм даг. Гэвч энэ тэмцэл нь баруун орнуудынхаас ялгаатай бөгөөд Оросын эрдэмтэн техникчдийн урьдын тэмцэл уламжлалын шинж чанартай байсан юм. Баруун орнуудад бол техникийн үзэл санааны тэмцэл мөнгөний төлөө тэмцэл болон хувирах нь цөөнгүй билээ. Тэнд эх захгүй маргаан шуугиан дэгдээх, нэгнээсээ түрүүлж нээлтийн гэрчилгээ бичгийг олж авахыг оролдох, түүгээр ч үл барам өрсөлдөгчөө хулгайч луйварчин гэж зарлах зэрэг нь тэмцлийн үндсэн гол шинж нь байдаг юм... 

	Яблочков, Лодыгин хоёрын тэмцэл нь үүнээс тэс ондоо байсан агаад тэр хоёр тус бүрдээ нөгөө нь төөрөлдөж байна гэж үзэж байсан мөртөө бие биеийгээ ихэд хүндэтгэн хоёулаа хамт эрдэм шинжилгээний нэгэн нийгэмлэгт ажиллаж, хоёулаа хамтран Оросын анхны «цахилгаан» гэдэг сэтгүүлийг зохион байгуулан гаргалцсан юм. Тэр сэтгүүлийн редактор нь Лодыгины эсрэг талын үзлийг баримталсан хүн Чиколев байж, харин Лодыгин, Яблочков хоёр тэр сэтгүүлийн хамгийн ойр дотнын ажилтан нь байж билээ.

Автоматаар үүсгэсэн тайлбар]

	 

	Энэ бол сайн сайхан тэмцэл байсан юм. 

	Яблочков Петербургт эргэж ирээд өөрийн хийсэн цахилгаан хэрэгслээ үйлдвэрлэх завод байгуулахад Лодыгин тэр заводоор дэнлүүгээ хийлгэж байсан билээ. Яблочков нуман дэнлүү нь илүүтэй гэдгийг хатуу итгэсэн атлаа Лодыгины дэнлүүг өөрөө үйлдвэрлэж өгөхдөө эд хэрэглэгчид тэр хоёрын чийдэнг өөрсдөө биеэрээ харьцуулж үзэг гэсэн үзэлтэй байсан юм. 

	Нээлт бүтээлийн түүхэнд энэ мэтийн тохиолдол маш ховор дайралдана. Мөнгө олох талаас нь авч үзвэл ингэж өрсөлдөгчдөө тусална гэдэг бол таарахгүй зүйл байлаа. Гэтэл Яблочков, Лодыгин хоёр хэдийгээр тэр үеийн нөхцөл байдлын улмаас нээсэн нээлтээ хэрэгжүүлэх гэж худалдаа наймааны ажлыг эрхэлж байсан боловч тэд нар жинхэнэ наймаачин, мөнгөний төлөө хөөцөлдсөн улс биш байв. Тэр хоёрын маргаан, хэн бүтээлээрээ их мөнгө олох вэ? гэсэн биш, хэн хүмүүсийн хэрэгцээг илүү сайн хангах вэ? гэсэн маргаан байлаа. 

	Лодыгин дэнлүүг нь Яблочковын завод хийж байх тэр үеэр нээлтээ улам боловсронгуй сайн болгосон юм. Энэ нь нүүрсэн голын оронд нүүрсэн утсыг хэрэглэх болсонд оршино. Шинэ чийдэн нь арай бага гүйдэл идэх болж хэдэн зуун цаг ажиллаж байлаа. Гэтэл Яблочков хоосорч завод нь хаагдахад Лодыгины чийдэнг хийх нь мөн зогсов. Уншигч та «туурвил, магтаал» гэсэн хоёр өгүүллэгээс хэрхэн анх түрүүн зохион бүтээсэн хүний нь нэрийг огтхон ч дурсалгүйгээр Эдисон Лодыгины чийдэнг боловсронгуй болгож буй дэлхийгээр тараасан тухай унших болно. 

	Улайсах чийдэнгийн тухай энд тэндгүй Америкийн бүтээл мэтээр ярих болсон үед Францын цахилгаан техникийн нэгэн сэтгүүлд бичсэн нь: «Лодыгин нь яасан бэ? Чийдэн нь яасан бэ? Тэгвэл нарны гэрлийг Америкт бүтээсэн гэж хэлэхгүй яасан юм бэ?» гэжээ. 

	Гянт болд утас

	Хэдэн жил өнгөрөхөд улайсах чийдэн газар авч Яблочковын гэрлийг хэрэгцээнээс бүрмөсөн шахан гаргав. Улайсах чийдэнг их бага янз бүрийн хүчтэйгээр хийж хэрэглэж болох бөгөөд гүйдэл бага ордог, бас өрөө тасалгаа халуу оргиулдаггүй, нуман чийдэнг бодвол удаан хэрэглэж болдог учир илүү тохиромжтой учраас тэр ажээ. 

	Лодыгин Орос орондоо өөрийн хийсэн чийдэнг үйлдвэрлэх явдлыг зохион байгуулж чадаагүй юм. Тэгээд Парис хот руу явж дараа нь Америкт очжээ. Дотоод шаталтын хөдөлгүүрийг бүтээгч Отто, бүтээл нь яахын аргагүй өөрийнх нь мөн гэдгээ батлах гэж маш их зовж зүдэрснийг уншигч та санаж байгаа биз ээ. Лодыгин Америкт ирээд түүний хийсэн чийдэн нь цааш нь улам сайн болгосон хүний нэрээр Эдисоны гэрэл нэртэй байхыг үзээд өөрийн нь нэртэй байх ёстой гэж нотлохыг оролдсонгүй, яавал улам цааш нь боловсронгуй болгох вэ? гэж ажиллах болов. 

	Нүүрсэн утастай чийдэнг Эдисон улам сайн болгосны хойно ч гэсэн үндсэн хоёр дутагдалтай байв. Нэгд, чийдэнгийн гэрэл нь шаравтар өнгөтэй байсан юм. Хоёрт, нуман чийдэнг бодвол бага гүйдэл хэрэглэдэг авч, бас л их гүйдэл идэж байв. 

	Лодыгин бүр хамгийн эхлээд хийж байсан туршлага буюу хайлахдаа муу металлаар хийсэн утсаар туршлага хийх болов. Ийм туршлагыг бусад шинийг туурвигчид хийж байсан авч харин Эдисон тийм туршлага ер хийхгүй байлаа. Эдисон мөн яггүй сайн шинийг туурвигч байсны зэрэгцээгээр тэр үедээ томоохон наймаачин хүн байсан юм гэж хэлж болно. Эдисон нүүрсэн дэнлүүг үй олноор үйлдвэрлэх ажлыг онцгой сайн зохион байгуулсан болохоор бас дахиад л нүүрсэн голыг өөр ямар нэгэн зүйлээр солих сонирхол үгүй байлаа. Яагаад гэвэл, үйлдвэрлэлээ зогсоож, шинэ тоноглол тавих ажил гарах байв. Энэ нь түүнд ашиггүй ажээ. 

	Хэдийгээр капиталистууд ямар нэгэн шинэ нээлт өөрт нь хохирол учруулж болох байвал нэг хэсэг хугацаагаар техникийн хөгжлийг зогсоож чаддаг боловч ер нь техникийн дэвшил хөгжлийг бүрмөсөн зогсоож чаддаггүй билээ. 

	Нүүрсэн утсыг сольж чадах шинэ зүйлийн эрэл хайгуул хийсэн шинийг туурвигчид олон байсны дотор гялалзсан амжилтад хүрсэн нь ганцхан Лодыгин юм. Тэрээр хамгийн сайн тохирох материал болох гянт болдыг олжээ. Гянт болдоор хийсэн утас хурц цагаан гэрэл гаргахын дээр нүүрсэн голыг бодвол нэлээд бага гүйдэл иднэ. Мөн гянт болд нь хамгийн муу хайлдаг металл тул мянга мянган цаг ажиллаж чадах ажээ. Ийнхүү бид бараг хагас зуу гаруй жил гянт болд утастай чийдэн хэрэглэж байгаа билээ. 

	Лодыгин тэр үедээ хамгийн сайн нүүрсэн улайсгах дэнлүүний суурийг тавьж өгөөд дараа нь өөрөө нүүрсэн дэнлүүг бүр мөсөн шахаж гаргах гянт болд чийдэнг хийж бүтээлийн том ялалт байгуулсан юм. Мөнөөх нуман дэнлүү яасан бэ? Түүнийг мартсан уу? гэвэл үгүй. Тийм чийдэнг одоо үед олон мянган лааны хүчтэй гэрэл хэрэгтэй газар буюу прожектор, гэрлэн цамхаг, киноны гэрэл зэрэгт хэрэглэдэг. Харин сонирхолтой нь нуман чийдэнг одоо үед Яблочковын аргаар биш түүний голж хэрэгсэхгүй болгосон аргаар буюу зохицуулагч бүхий хоёр нүүрсэн голыг бие биеийн нь эсрэг тавьж хийдэг байна. 

	Тэр үедээ бол Яблочковын зөв байсан бөгөөд учир нь тэр үеийн техникийн төвшинд найдвартай зохицуулагч зохиох боломжгүй байсан юм. Харин нарийн багаж хэрэглэлийн эдүгээ эрин үед энэ нь маш хялбар зүйл билээ. Зохицуулагч бүхий нуман чийдэн нь Яблочковын лаанаас илүү тохиромжтой бөгөөд ашигтай гэдэг нь илт болсон юм. 

	Одоо бид улайсгах дэнлүү, Яблочковын цахилгаан лаа хоёрын хооронд тэмцэл явагдаж байсан тэр үедээ эргээд оръё. Тэр үед Яблочков Лодыгин хоёрын үзэл санааны тэмцлээс шал өөр шинжтэй шинэ нээлт бүтээлийн нэгэн тулалдаан болжээ. Энэ нь арилжаа наймааны чанартай, мөнгөний тулалдаан байсан юм. Тэр тулалдаан цахилгаан болон хийн гэрэлтүүлэг хоёрыг талархан дэмжигчийн хооронд болсон юм. 

	Шийдвэрлэх тулалдаан

	Өнгөрсөн зууны эцэс үеийн Москвагийн сонин хэвлэлийг сөхөж үзэж байгаад миний бие нэгэн сонин тэмдэглэлийг олж уншсан юм. Тэнд бичсэн нь:

	«Цахилгаан гэрлийн комиссын гишүүд христосын сүм том чулуун гүүрний ойролцоо хэдэн шөнө дараагаар хэд хэдэн туршлага явуулж эцэст нь хоёрдугаар сарын гуравны шөнө уг гэрэл огт хэрэггүй зүйл гэж үзээд энэхүү протоколыг бичив.» гэжээ. 

	Яагаад ийм байдаг бил ээ? Хэн бүүдгэр керосины болон хийн дэнлүүг цахилгаан чийдэнгээс илүү тохиромжтой гэж үзэх болсон билээ гэвэл тэр нь өөрсдөд нь ашигтай тийм хүмүүс тэгж үзсэн болой. Ингэж үзэх нь керосины нь худалдаж авдаг хийн завод болон худалдаачдад ашигтай байлаа. Тэд цахилгаан гэрлийн талаар хийж байгаа туршлагын тухай мэдээд нэлээд сандарч, хэн нэгэн хүнтэй нь ярьж байгаад буюу өөрсдөө ч сайн дураар юм уу комисст орж өөрийнхөөрөө шийдсэн нь тэр ажээ. Ингэж Москвагийн гудамж талбай цахилгаан гэрэлгүй олон жил байсан юм. 

	Ийм явдал зөвхөн Орос оронд болоогүй. Уншигч та төмөр зам барих явдлыг Англи, Бельгийн парламентынхан хачин сонин шалтаг гарган саатуулж байсныг санах билээ. Иймэрхүү явдал цахилгаан гэрэлд мөн тохиолдсон юм шүү. 

	Английн парламент, цахилгаан гэрлийн талаар гарсан гомдлыг барагдуулах тусгай комисс хүртэл байгуулж байжээ. Тэрхүү комиссын хурлын протоколд заахдаа: «цахилгаан гэрлийн өнгийн хувьд гэвэл Английн хатагтай нар түүнд маш их дургүй байна. Учир нь, тэр нь тэдний зүс царайг үхээнц өнгөтэй болгож байгаа ажээ» гэжээ. Цахилгаан гэрлийн талаар зөвхөн хатагтай нар гомдол гаргаад зогссонгүй бас загасны худалдаачид дургүйцлээ илэрхийлж байв. Тэд худалдах гэж үзэсгэлэнд тавьсан загас цахилгаан гэрэлд хачин харагдаж худалдан авагчдыг айлгаж байна гэж байлаа. Харин парламентын комисс худалдаачдын энэ гомдлыг үл хэрэгсэн, тэд нар чийдэнг бага тавьж, загасаа муу өрснөөс болсон байна гэж протоколдоо тэмдэглэсэн байна. 

	Цахилгаан дэнлүүний эсрэг өргөн тэмцлийг гагцхүү Английн хатагтай, загасны худалдаачид ч биш бас хэвлэлд түүнийг эсэргүүцсэн зүйл нэлээд гардаг байв. Тэр үед цахилгаан гэрлийг хийн гэрэлтэй харьцуулж бичсэн нэгэн товхимол олонд ихэд дэлгэрсэн юм. Энэ номыг зохиогч нь элдэв тоо баримт, хүмүүсийн санал сэлтийг цуглуулан ашиглаж, цахилгаан гэрэл их үнэтэй агаад нүдэнд хортой ер нь бат найдвар муутай эд гэдэгт уншигчдыг итгүүлэх гэж оролдсон байлаа. 

	Түүнээс гадна бас зарим нэгэн учир мэдэх хүмүүс хүртэл цахилгаан гэрлийн ирээдүйд итгэхгүй байж. Хамгийн гайхалтай нь, Францын нэгэн нэрд гарсан цахилгааны мэргэжилтэй инженер хүн доорх зүйлийг бичсэн нь сонин юм. Үүнд:

	«Орон сууцны байшинд бол хийн гэрэл хамгийн тохиромжтой, хямд зүйл юм. Цахилгаан гэрэл нь зарим нэгэн том өрөө, орд харшид хэрэг болж болох боловч тавих нь маш ховор байх учраас тэр тухай ярих нь илүүдэх биз. Хийн болон цахилгаан гэрлийн хооронд зарим үед өрсөлдөөн явагдаж байгаа авч хийн аж үйлдвэр хөгжлийнхөө явцад цахилгаан гэрлээс болж хохирол хэзээ ч үзэхгүй. Цахилгаан гэрэл мөн тосон дэн, лаа зэрэгт хэзээ ч гэсэн хэзээ ч хор саад үл болно» гэжээ. 

	Энэхүү цахилгааны инженерийн санал үнэхээр гайхалтай байна гэж үү? гэвэл бас ч үгүй юм. Гайхамшигтай сайхан олон нээлтийг зөвхөн бэртэгчин хүмүүс биш бас мэргэжлийн хүмүүс «жад» барин эсэргүүцэж байсан удаа бишгүй дээ байсан даа. Учир нь тэрхүү эсэргүүцэн шүүмжлэгч нарт хүний хамгийн чухал шинж чанар болох уран зөгнөл хийгээд мөн саяхан бүтээсэн шинэ зүйл хэрхэн цааш нь хөгжиж ямар нөхцөлд ашигтай байх талаар сэтгэн бодох чадвар хомс байсан билээ. 

	Францын инженер өгүүллээ цахилгаан гэрэлтүүлгийн зөвхөн нэгэн төрөл болох Яблочковын лааг хэрэглэж байсан үед бичсэн юм. Тэр үед Яблочковын лааны хүч маш бага, дуу шуугиантай, өрөө тасалгааг халаадаг зэрэг үнэхээр учир дутагдалтай байсан юм. Гэтэл цахилгааны салбарт ажиллаж байсан инженер хүн уул гэрэл цаашдаа улам боловсронгуй болох ба Яблочковын дэнлүү нь дөнгөж анхны алхам байсан юм гэдгийг тааварлаж болох байсан биш үү. Харамсалтай нь ингэж тааварлаж мэдэх чадалгүй байжээ. 

	Хийн ба цахилгаан гэрлийн хоорондын тэмцэл зөвхөн өгүүлэл, товхимол, үг яриагаар дамжин явагдсангүй бас уул нээлт бүтээлүүдийн хооронд ширүүн тулалдаан болж байв. Яблочковын гэрэл Европын олон хотоор тарж эхлэхтэй зэрэг хийн заводуудын эзэд хийн гэрлээ яаравчлан сайжруулж эхлэв. Тэд нарт Германы авьяаслаг шинийг туурвигч Ауэр фон Вельсбах гэдэг хүн их тус болсон билээ. Вельсбах заводын эздэд цоо шинэ дэнлүү бүтээж өгчээ. Энэ бол металлын давсыг шингээсэн маарал даавуугаар хийсэн дэнлүү байлаа. Уул дэнлүү асаахад даавуу нь шатаж дуусаад давс нь хатуу талст үүсгэнэ. Тэр талст нь цааш нь үл шатах бөгөөд хийнд цагаан болтлоо халахдаа хурц гэрэл гаргадаг ажээ. Ийнхүү улайсгах хийн дэнлүү нэг ёсондоо бий болсон юм! Хийн дэнлүүний гэрлийн хүч хэд дахин нэмэгдэж зарцуулах хий нь зургаа дахин багасаж үнэ өртөг нь цахилгаан гэрлээс хамаагүй хямд болсон ажээ. Ауэрийн дэнлүү нь хүмүүст үлэмж таалагдаж орон байрандаа цахилгаан гэрэл (тэр үед улайсгах цахилгаан чийдэн гараад байсан цаг) тавиулахаа болиод хийн гэрэл ихээр тавиулах болов. Ингээд хийн заводод биш цахилгаан гэрлийн фабрикийн эздэд үгүйрч хоосрох аюул тулгарав. 

	Цахилгаан гэрлийн талынхан чийдэнг сайжруулж, хямдруулах аргыг ум хумгүй эрэлхийлж эхлэв. Тэгээд дэнлүүний нүүрсэн утсыг бага гүйдэл шаарддаг, гэрлийн шар өнгийг арилгаж чадах металл утас эрж олох гэж махран өрсөлдөх боллоо. Лодыгин гянт болд утсыг хэрэглэж энэ зорилгыг шийдвэрлэхийн өмнөхөн Ауэрийн дэнлүүний эсрэг тэмцэх гэсэн хүмүүс гарч ирсэн бөгөөд хамгийн түрүүн энэ тэмцлийг хэн эхлэв гэвэл тэр Ауэр өөрөө байдаг байгаа даа. Хачин аа. Авьяаслаг шинийг туурвигч Ауэр үнэндээ ч хийн гэрлийг яг ч хатуу хамгаалсан хүн биш байлаа. Ауэр өөрийн дэнлүүг хийж байх үедээ хийн заводын орлогыг огтхон ч бодоогүй бөгөөд гагцхүү уул асуудлын техникийн талын зорилт нь сонирхлыг нь татсан юм байжээ. Ауэр тэр зорилтыг амжилттай биелүүлээд цахилгаан чийдэнг сайжруулах гэж оролдсон юм. Удалгүй тэрээр нэлээд сайн арга олсон нь, чийдэнд осми металлын утсыг хэрэглэх болжээ. Ийм чийдэн нь нүүрсэн голтойг бодвол хоёр дахин бага гүйдэл зарцуулдаг болсон учир цахилгаан гэрлийн үнэ хямдарч, цахилгаан чийдэнг дахиад ихээр үйлдвэрлэж эхлэх болж билээ. Энэ нь хийн заводын эздэд дахиад муу талтай болох нь тэр. Тэгэхлээр заводын эздэд дахиад л шинэ нээлт бүтээлийг эрж хайх хэрэгтэй болов. Тэгж шинээр нэмэгдсэн зүйл нь цахилгаан чийдэнд байдаг шиг асаагуурыг хийн гэрэлд тавьсан билээ. Ингэж чүдэнз хэрэглэхийн хэрэггүй болж цахилгаан гэрлийг бодвол хийн гэрэл бас л хямд болж ирлээ. 

	Чингэтэл гянт болд утастай чийдэн гарч ирэх нь тэр. Эдисоны сайжруулсан Лодыгины улайсгах нүүрсэн дэнлүү Яблочковын цахилгаан лааг тухайн үедээ хэрэгцээгүй болгосонтой нэгэн адил одоо Лодыгины гянт болд чийдэн хийн гэрэлтүүлгийн үеийг дуусгавар болгожээ. Учир нь хийн гэрэл цахилгааныхаас үнэтэй болж ирэв.

	Тэгээд хийн заводыг хаасан хэрэг үү? гэвэл хараахан хаагаагүй бөгөөд эзэд нь хүнд байдлаас гарах шинэ аргыг эрж олж билээ. Цахилгаан гэрэл, хийн гэрлийг хэрэгцээнээс шахаж гаргах болоод ирэхлээр хийн заводын эзэд хийн пийшин, данх зэргийг ихээр хийж эхлэв. Цахилгаан гэрэл хийг өрөөнөөс шахаж гаргасан бол хий гал тогооноос, керосин, модыг шахаж гаргах боллоо. 

	Манай оронд хоол унд хийхэд хийг өргөн ихээр хэрэглэдэг юм. Манайд хий маш хямд бөгөөд түүнийг урьдынх шигээ заводын аргаар чулуун нүүрснээс гаргаж авдаггүй газрын гүнд нефтийн ойролцоо их хэмжээгээр байдаг байгалийн хийг ашигладаг. Тэр хийг төмөр хоолойгоор том хотуудад дамжуулна. 

	Тэгэхдээ үүгээр тэмцэл бас л дуусаагүй юм. Одоо үед цахилгаанаар халаах хэрэгсэл хийнийхээс үнэтэй ажээ. Гэвч шинэ шинэ хүчит усан цахилгаан станц барьж, цахилгаан гүйдлийн үнийг хямд болгосон цагт хийн болон цахилгаан пийшингийн аль нь ашигтай болох нь харагдана даа. 

	Дуугүй өрсөлдөгч

	Яблочковын цахилгаан лаа хийгээд Лодыгины чийдэнг тойрон хэчнээн ч их тулалдаан болж, гэрэлтэгч утсанд тохирох материалыг эрэх гэж хэчнээн ч их хүч хөдөлмөр зарцуулсан билээ дээ! Тэгээд бүх зүйл бүтэмжтэй болж бүгд тайвширч билээ. Одоо хагас зуун жил гаруй Лодыгины бүтээж, Эдисоны боловсронгуй болгосон дараа нь Лодыгин дахин сайжруулсан улайсгагч чийдэнг дэлхий даяар хэрэглэж байна. Алдар цуу нь бүтээсэн лааныхаа адил гэнэт дүрэлзэж мөн л гэнэт хурдан бөхсөн Яблочковын эмгэнэлт амьдрал тэгээд талаар болоогүй юм. Яблочковын нээлтийг одоо үед гэрлийг нь сансрын хөлгөөс ч харж болох хүчит прожекторын гэрэл хотол олноо алдаршуулж байна. 

	Үнэхээр бүгдээр тэгж тайвширсан уу? гэвэл үгүй юм. Техникт ингэж бүр мөсөн тайвширна гэж байдаггүй ажээ. Шинжилгээ судалгааны дуу чимээгүй лабораторид улайсгах чийдэнгийн нэгэн өрсөлдөгч төрөөд торниж хүч авч байлаа. 

	Шинжлэх ухааны эрмүүн хөгжилтийн эдүгээ үед шинэ нээлтийг техникийнхэн биш эрдэмтэд хийх нь их болсоор байна. Атомын реакторыг энэ замаар хийсэн юм. Бүх хиймэл нийлэг эд болох капрон, нейлон зэрэг бас бус олон зүйл нь эрдэм шинжилгээний лабораториос төрж гарсан юм. Эрдэмтэд улайсгах чийдэнгийн өрсөлдөгчийг ч бий болгоод байна. Уншигч та, би хийн гэрлийн чийдэнгийн тухай ярьж байгааг тааварлаа биз. Ийм гэрлийг бас өөрөөр өдрийн гэрэл, хүйтэн гэрэл ч гэдэг. Энэ гурван нэрд шинэ чийдэнгийн тухай шинжүүд илэрсэн байна. Үүнд, тийм чийдэн хийгээр дүүрсэн байдаг, халахгүйгээр гэрэл гаргадаг (байгальд байдаг гэрэлт хорхойн адил). Мөн гэрлийн цацрагийн бүрэлдэхүүний хувьд шар цацраг маш ихтэй, улайсгах чийдэнг бодвол нарны гэрэлтэй ойролцоо юм. 

	Эхлээд өнгөт хийн гэрлийн чийдэн бий болж, тэр нь ердийн гэрэлтүүлэгт тохиромжгүй, харин гэрлэн чимэглэлд таарамжтай байлаа. Энэхүү хийн гэрлийн чийдэнг яаж хийдэг вэ? гэвэл шилэн хоолойд хоёр үзүүр талд нь хоёр металл ялтас электрод суулгаж гагнаад түүнд гүйдэл хүргэхэд хоолой дотор байгаа хий нь гүйдлийн үйлчилгээгээр гэрэлтэж эхэлнэ. Гэрлийн өнгө нь хоолойд ямар хий байгаагаас шалтгаалан янз бүр байж болно. Аргон цэнхэр, неон улаан өнгө тус тус гаргах жишээтэй. Заримдаа хоолой дотор хий биш металлын уур гэрэл гаргадаг. Мөнгөн ус нил ягаан, натрийн уур шар өнгийг тус тус гаргана. Ингэхлээр уншигч та гэрлэн чимэглэлийг хараад өнгөөр нь хоолойд ямар хий байгааг тодорхойлж болно. Өнгөт чийдэнгийн дараагаар, нарны гэрэлтэй төстэй гэрэл гаргадаг чийдэнг зохион бүтээжээ. Ийм гэрэл нь үндсэндээ нүдэнд үл харагдах хэт нил ягаан туяа юм. Чухамхүү энэ туяаны нөлөөгөөр бидний арьс борлодог шүү дээ.

	Зөвлөлтийн физикч Сергей Иванович Вавилов энэ үл үзэгдэгч туяагаар үзэгдэх туяаг дүүргэж тэгснээрээ энэхүү туяаг нарны туяатай ойролцоо болгосон байна. Одоо үед жилээс жилд хот газрын гудамж талбай энэ шинэ чийдэнгийн гэрлээр улам улам ихээр гийгүүлэгдэх боллоо. Ийм гэрлийг газар доорх уурхай заводын цех тасагт тавих болж, та бидний өрөөний ширээн дээр хүртэл үзэгдэх боллоо. 

	Вавиловын лабораторид бас гэрэлтэгч нунтаг ширхгүүдийг зохиожээ. Энэ нунтгаар хийсэн нимгэн тунгалаг хальсаар электрод тавьсан шилэн хоолойны ханыг дотроос нь бүрж өгдөг байна. Тэрхүү хальс гүйдлийн нөлөөгөөр гэрэлтдэг бөгөөд тэр гэрлийн дотор улайсах чийдэнг бодвол хэт нил ягаан туяа илүү их, харин шар туяа нэлээд бага байдаг ажээ. Чухамхүү энэ учраас ийм гэрэл нь өдрийн гэрэлтэй төстэй байдаг билээ. 

	Өдрийн гэрлийн чийдэнд бас нэг чухал илүү тал байдаг нь улайсах чийдэнг бодвол нэлээд бага гүйдлийг зарцуулдаг. Энэ нь гэрэл хямд боллоо гэсэн үг юм. 

	Ийнхүү ширүүн тулалдаан хийлгүйгээр энэхүү шинэ гэрэл алгуурхан сайжран сайжирсаар газар авч, улайсах чийдэнг улам улам шахан гаргасаар байна. Ойрын үед энэхүү гэрэл бүрэн ялалт хийхийг та бүхэн харж ч юу магад.

	ЗӨГНӨН ХЭЛЭХҮЙ

	Ирээдүйн юмыг хэрхэн тааварлан мэдэх вэ?

	Бүтээл туурвилын хооронд тулаан тэмцэл явагдах нь цөөнгүй бөгөөд техникийн салбар бүрд тааралддаг. Хуучин зүйл шинэдээ тийм ч амар байр сууриа тавьж, бууж өгдөггүй. Фроловын усны дугуй уурын машинтай тулалдаж байсныг, тулалдаж байсныг ч гэж дээ зарим үед ялалт байгуулж байсныг та бүхэн санаж байгаа биз ээ. Гэлээ гэвч эцсийн бүлэгт шинэ сайн юм ялдаг жамтай. Харин нэгэн зорилгод чиглэгдсэн хоёр нээлт бүтээл нэгэн зэрэг гарч ирэх буюу Яблочковын лаа, Лодыгины улайсгах чийдэн хоёр, эсвэл Ауэрийн хийн дэн, улайсах гэрэл хоёрт тохиолдсон шиг зүйл болбол яах байна вэ? гэдэг сонин асуулт гарч ирж болно. Энэ талаар хамгийн их мэдлэгтэй хүмүүст ч гэсэн аль бүтээл нь ирээдүйтэй гэдгийг тогтооход төвөгтэй байдаг ажээ. Гэтэл зарим үед хоёр нээлт хоёулаа ч ирээдүйтэй байдаг явдал бишгүйдээ тохиолдоно. Жишээ нь: уурын турбин, усан турбин хоёрыг хэлж болно. 

	Нээлт бүтээлийн ирээдүйн хувь заяаг зөгнөн хэлэх гэж байгаад ноцтой алдаа гаргадаг ч удаа цөөнгүй байдаг. Энэ нь ч аргагүй юм. Учир нь нэг шинэ бүтээл гарлаа гэж бодоход, түүний хэрэглэх хэрэгцээ болоогүй буюу техникийн хөгжлийн төвшин арай хангалтгүй байдаг байна. Харин шинэ нээлт бүтээл дэлхий дахинаа тарж түгэх шахаад байвал, түүний ашгийг эрс үгүйсгэдэг явдал хааяа гардаг нь хачирхалтай билээ. Цахилгаан гэрлийн томоохон мэргэжилтэн гэгддэг хүн ирээдүйд цахилгаан гэрэл явцгүй, цахилгаан гэрэл хийн гэрлийг хэзээ ч ялахгүй гэж бат итгэлтэй хэлж байсныг бид мэдэх билээ. 

	Шинэ нээлт туурвилыг голж бичсэн сонин хэвлэлийн алдааны талаар энд ярихын албагүй юм. Тэр алдаа бол заримдаа уг зүйлийг сайн мэдэхгүйгээс буюу заримдаа капиталистуудад өөрсдөд нь ашиггүй бүтээл туурвилыг сайн муулуулахын тулд тэд *нар сониныхныг худалдаж авсан явдал ч байдаг. Жишээ нь: төмөр зам гарч ирэхэд өртөө шуудангийн морин тэрэгний эзэд төмөр замыг муучилж авто машин гарч ирэхэд тэр нь аюул осол ихтэй гэж элдвээр харааж байсан шүү дээ. Учир нь, тэд тэгэхгүй бол үгүйрч хоосрох аюулд орох байв. 

	Зарим нэг үед техникийн ирээдүйн талаар авьяас билигтэй хүмүүс хүртэл алдаа гаргадаг удаа бий. Бас зарим нь ч техникийн ирээдүйг сүрхий онож хэлсэн ч удаа олонтоо байдаг билээ. 

	Тэгвэл энэ алдаа эндэгдлийн учир шалтгаан юунд байдаг вэ? Алдарт зохиолч Эдгар По техникийн ирээдүйн гайхамшигт үл итгэгч хаан эзнийг элэглэн шоолсон мөртөө, тэр үед гараад байсан аэростатыг мянган жилийн дараа гарч бий болох зүйл гэж бичсэнийг та нар санаж байгаа биз. Ийм алдаа гарах нь олонтоо байдаг. Хүмүүс ихэнхдээ тухайн үед байсан машин техникийн цар хэмжээ ихсэх буюу өөрөөр хэлбэл, тооны талын өөрчлөлтийг урьдаас амархан харж чаддаг бөгөөд харин чанарын талын ноцтой өөрчлөлтийг тааварлаж чаддаггүй билээ. Гэтэл мориноос автомашинд шилжсэн тэр шилжилт нь авто машины хурдыг цагт дөчөөс зуун километр хүртэл ахиулсан амжилтаас илүү ихээр манай ертөнцийн нүүр царайг өөр болгосон түүхтэй. 

	Чанарын ноцтой өөрчлөлтийг урьдаас мэдэх нь яах аргагүй бэрх зүйл. Манай зууны гучаад оны үед хүн төрөлхтөн хэдэн жилийн дараахан атомын дотоод энергийг ашиглаж чаддаг болно гэж хэлэх хүн бараг үгүй шахуу байлаа. Тэр үед хүмүүс асар их хүчтэй салхин хөдөлгүүр, усан цахилгаан станцын үлэмж том далан, нарны хөдөлгүүр буюу тэр үед хэмжээгээр бага байсан зүйлийг улам том болгох гэж мөрөөдөж байж билээ. 

	Одоо үед салхин ба нарны хөдөлгүүрийг хэрэгцээгүй болгож хаяагүй бөгөөд тэр бүхнийг хэрэглэх цаг хойчийн өдөр ирэх нь дамжиггүй боловч манай ертөнцийн ирээдүйн нүүр царайг тодорхойлох гол зүйл нь биш ээ. Цөмийн энергийн хэмжээлшгүй их нөөц баялаг ирээдүйд ямар ч хүчтэй хөдөлгүүрийг бүтээж болох тийм өргөн их бололцоо нээсэн юм. 

	Техникийн хөгжлийг урьдаас зөв зөгнөн хэлэхийн тулд зөвхөн бүтээлч их зөн билэг хангалттай байх уу? гэвэл үгүй юм. Дан ганц зөн билэг уран санаагаар хол явахгүй. Эдгар По тэр талаар хэнээс ч илүү байсан боловч техникийн тал нь хомсхон байсныг бид мэднэ. Тэгвэл зөвхөн орчин үеийн техникийг сайтар мэдэх нь хангалттай юу гэвэл бас үгүй юм. Улайсах чийдэнг хэрэггүй юм гэсэн Францын цахилгаан техникч хэрхэн алдаа гаргасныг бид мэдэх билээ. Ийм явдал олон гардаг билээ. 

	Одоо нэр цуутай хоёр зохиолч техникийн хөгжлийг хэрхэн урьдчилан хэлж байсан тухай авч үзье. Тэгвэл зарим нэгэн зүйл бидэнд тодорхой болж болох юм. Энэ хоёр зохиолчийг уншигч та мэдэх бөгөөд тэр нь Герберт Уэллс, Жюль Верн билээ. 

	Бодит байдал ба зөгнөн хэлэхүй

	Уэллс уран зөгнөлийн роман олныг бичсэн хүн бөгөөд тэр бүгдийг нь шинжлэх ухаан уран зөгнөлийн зохиол байсан юм гэж хэлж болох уу? гэвэл зөвхөн, зарим хэсгийг нь хэлж болох билээ. Уэллсийн ном зохиолд бүтээл туурвилын тухай бичсэн нь олонтоо байдаг. Гэвч тэр бүхэн амьдралд үнэндээ байдаггүй, байхын нь ч аргагүй зүйл. Учир нь байгалийн хууль зүй тогтлоос гажууд аж. Мэдээжээр, өнгөрсөн ба ирээдүйд жуулчилж болох «цаг хугацааны машин» гэдгийг яасан ч хийж болохгүй шүү дээ. Уэллсийн «үл үзэгдэгч хүн» гэдэг нэг сонин сайхан өгүүллэгт гардаг шиг хүнийг үзэгдэхгүй болгодог химийн бодисыг бүтээж болохгүй нь хэн бүхэнд тодорхой билээ. Хэрэв хүний нүд өөрөө үзэгдэхгүй болно гэдэг маань хүн сохор боллоо гэсэн үг. «Саран дээрх анхны хүмүүс» гэдэг романы баатар Кеворын зохиосон дэлхийн татах хүчийг үл нэвтрүүлэгч материалыг хийнэ гэдэг мөн бүтэхгүй зүйл билээ. 

	Тэгвэл Уэллс болж бүтэхгүй «машиныг» яагаад зохиож бичсэн бэ? гэвэл тэрээр тэр бүхнийг хийж болно гэж бат итгэсэндээ бичсэн хэрэг биш юм. Тэгж бичихдээ ер бусын нөхцөлд орсон хүмүүсийн зан байдлыг өгүүлсэн өгүүллэг туурвих гэж зүгээр нэг шалтаг, түлхэц болгон тэр бүгдийг хэрэглэсэн юм. 

	Харин Уэллс XX зууны техник ямар болох тухай роман биш нэг ном бичсэн агаад тэр нь «Зөгнөн хэлэх нь» гэдэг нэртэй, XX зууны босгон дээр буюу 1899 онд бичжээ. 

	Уэллс уул номдоо өгүүлсэн нь: 

	 

	«Би оюун ухаанаа хэчнээн ч их ажиллуулсан боловч усан доогуур явдаг завь хүнд хэрэг болно байх шүү гэдэг санаа огтхон ч төрөхгүй юм гэдгийг хүлээе. Усан доогуур явдаг завь зорчигчдынхоо амийг бүтээж алах буюу усанд живэхээс цаашгүй зүйл мэт надад санагдана. Торпед хэмээх шунгадаг сумыг дайсны том хөлөг онгоц руу нисгэнэ гэдэг бол нүд нь боолттой хүн заан руу гар буугаар буудаад түүнд ямар хор аюул учруулж болох вэ, тийм л хэмжээний хор уршгийг усан онгоцонд учруулах болно» 

	 

	гэжээ. 

	Уэллс перископ хэмээх далдаас харагч яндан дуран, залуурт шунгадаг сум аль алины нь бий болохыг урьдаас зөгнөн хэлж чадаагүй ба их хүч чадалтай нь түдэлгүй мэдэгдсэн зэвсэг болох усан доогуур явдаг завийг бүр хэрэггүй гэж голж билээ. Ирээдүйн нисэх хүчний талаар ч гэсэн онцын юм зөгнөж хэлж чадаагүй аж. Ах дүү Райт нар аэропланаа хийх гэж ажиллаж байсан тэр жил зөвхөн залуурт аэростатын тухай л таамаглаж хэлж байв. Уэллсийн бичсэн нь:

	«Агаарын залуурт машины хамгийн тохиромжтой хийц нь загасны сэлэх бумбаатай төстэй оньсон техник дээр үндэслэгдсэн байвал зохино. Энэ бол бат бэх, нимгэн ус нэвтрэхгүй эдээр хийж хий дүүргэсэн, тэлж агшиж болох уут байх болно. Ийм тэлж агшиж байдаг хөвсгөр хөнгөн бумбаад дэлгээстэй далавч бүхий тавцанг дор нь бэхэлнэ» гэжээ. 

	Уэллс энэ тухай номоо бичихээс арван жилийн өмнө Циолковский Уэллсийн тааварласнаас хавьгүй дээр залуурт аэростатын зураг төслийг гаргасан байв. Уэллс бас нисдэг аппаратад их буу тавих буюу ер нь түүнийг зэвсэглэнэ гэж санахын хэрэггүй гэж байсан нь алдаа болсон билээ. 

	Уэллс танк гэдэг зүйл байж болохыг тааварлаж байсан авч дайн тулаанд хэрэггүй эд гэж үзэж байв. Уэллс энэ талаар бичсэнийг нь сийрүүлбэл: «Миний бие хуурай замыг хуягт тэргэрхүү (одоогоор бол ийм зүйл галт тэргэнд байгаа) юм яах вэ байж болох юм гэж бодож байна. Гэвч ийм нүсэр, эв хавгүй машин хуурай замын ч байлаа гэсэн, далай тэнгисийн ч байлаа гэсэн надад нэг л үл таалагддаг бөгөөд найдвартай унаа биш мэт санагддаг юм. Хөдөлгөөний шалмаг түргэн, сумны гойд мэргэн нь аливаа нүсэр хамгаалалтаас илүү бодитой зүйл гэдэгт би өчүүхэн ч эргэлзэхгүй байна гэжээ. 

	Уэллс дэлхийн нэг, хоёрдугаар дайнд хамгийн их үүрэг гүйцэтгэсэн нисэх хүчин, танк, усан доогуур явдаг завь зэрэг яг тэр цэргийн техникт итгэл муутай байжээ. 

	Уэллс иргэний агаарын харилцааны хөгжилд ч гэсэн сайн итгэл дүүрэн байж чадаагүй юм. 

	XX зууны зам харилцааны тухай номынхоо нэг бүлэгт Уэллс ингэж бичсэн байдаг. 

	 

	«Би нисдэг машиныг ирээдүйд туурвин зохиох талаар дуугүй өнгөрлөө. Ингэхдээ би түүнийг туурвих боломжид итгээгүйдээ биш юм... Гэсэн хэдий боловч нисэх хүчин зам харилцаанд ямар нэгэн дорвитой өөрчлөлт оруулах нь лавтай гэж миний бие үзэхгүй байна» 

	 

	гэжээ. 

	Ийнхүү Уэллс XX зууны техникийн нүүр царайг олон талаар тодорхойлж өгсөн бүтээл туурвилын ирээдүйд итгэлтэй байж чадаагүй билээ. 

	Уэллс түүнээс хойш хорин хоёр жил болоод гаргасан алдааг та бүхэн мэдэж байгаа байлгүй яах вэ. Уэллс 1921 онд Зөвлөлт оронд ирсэн юм. Ленин түүнд Орос орныг цахилгаанжуулах төлөвлөгөөг ярьж өгсөн юм. Тэр үед иргэний дайн дөнгөж дуусаад фабрик завод барилга байгууламж баригдаж эхлээгүй байсан цаг. Уэллс Лениний ярьсныг үл биелэгдэх уран зөгнөл гэж үзэж билээ. Уэллсийн бичсэн нь: «Англи болон бусад үйлдвэрийн хөгжилт орнуудад цахилгаанжуулах асуудал байж болох биз. Харин ийм төслийг Орос оронд хэрэгжүүлнэ гэж ер бусын уран зөгнөлийн тусламжтайгаар хүн төсөөлөн бодож болно. Би ямар ч увдистай толинд харлаа ч гэсэн тэрхүү ирээдүйн Орос орныг олж харж чадахгүй юм. Гэтэл Кремлийн тэр намхан нуруутай хүн ийм авьяастай ажээ. Тэр хүн эвдэрч сүйдсэн төмөр замын оронд шинэ цахилгаанжсан зам бий болно гэдгийг харж байна. Тэр хүн бүх орныг нь засмал зам сүлжиж, улс орон нь шинэ өөр, аз жаргалтай, хүнд үйлдвэржсэн коммунист гүрэн болно гэдгийг харж байна. Тэр хүн надтай ярьж байхдаа тэрхүү зөгнөн хэлж байгаа зүйл нь бодитой болохыг надад бараг итгүүлсэн билээ» гэжээ. 

	Уэллс ингэж итгэсэн тухайгаа хэлэхдээ цаанаа инээмсэглэж байж хэлсэн гэж болно. 

	Уэллс, Лениний хэлсэн нь бодит зүйл болсон тэр үеийг өөрийн нүдээр үзсэн юм. 

	Гэхдээ Уэллс бүх юман дээр дандаа алдаж хэлж байсан юм байна гэж бодох хэрэггүй юм шүү. Уэллс ирээдүйн юмыг гойд сайн таамаглан хэлж байсан нь олон бий. Уэллс 1913 онд «Чөлөөлөгдсөн ертөнц» гэдэг романдаа атомын бөмбөгийг хийх боломжийн тухай бичсэн байдаг. Уэллс бол энэ талаар анх түрүүн бичсэн хүн гэж бодож байна.

	Уэллсийн алдааны уг үндэс нь юунд вэ?

	Уэллс капитализм, хөрөнгөтний нийгмийг үнэн голоосоо үзэн ядаж, элэглэн шоглож бичиж байв. Уэллс олон романдаа капитализм хүн төрөлхтнийг сүйрэх замд оруулж, хүний оюун ухаан, санаа сэтгэлийн аль байдаг сайн чанарыг алдагдуулахад хүргэж байна гэж дүрслэн бичсэн юм.

	Уэллс хүмүүс капитализмаас болж орсон тэр мухардмал хэцүү байдлаас тэднийг гаргах арга замыг насан туршдаа эрсэн юм. Гэхдээ бидний коммунист замд итгээгүй билээ.

	Тэрээр өөр замыг олж чадсангүй. Энэ нь мэдээж. Учир нь өөр зам байхгүй билээ.

	Ухаантай, авьяаслаг зохиолч Уэллс ирээдүйд хүрэх сайн зам олж чадалгүй, яван явсаар хүн төрөлхтөнд итгэх итгэлээ алдсан юм. Уэллст амьдрал бүүдгэр ямар ч өнгө жавхаагүй зүйл мэт санагддаг байв. Энэ нь хүмүүсийн зарим амжилтад үл итгэх явдлыг төрүүлжээ.

	Чухамхүү энэ учраас нэлээд чухал чухал бүтээл туурвил Уэллст ямар ч хэрэггүй буюу учир утга багатай мэт санагддаг байсан юм. Зоригт, уран зөгнөлийн зохиолч Уэллс ойрын ирээдүйг олигтой харж хэлж чадаагүйн учир энэ билээ.

	Жюль Верн бол энэ талаар Уэллсээс огт өөр хүн байсан юм даг.

	Ирээдүй мандтугай

	Жюль Верн техникийн талын олон зүйлийг урьдаас зөв таамаглан хэлсэн нь гайхмаар билээ. Жюль Верн зохиолоо Уэллсээс гуч, дөчин жилийн өмнө бичсэн авч, XX зууны техникийн нэлээд олон чиглэлийг гайхалтай зөв зөгнөн хэлж, заримын нь тухай бүр нэгд нэгэнгүй нарийн тоочин бичсэн байдаг.

	Жюль Верн 1870 онд 80000 бээр усан доогуур гэдэг романаа бичиж дуусгасан бөгөөд энэ нь Яблочковын цахилгаан лаа гарахаас зургаан жилийн өмнө билээ. Тэр үед хүмүүс цахилгаан гүйдлийг бараг ашиглаж чаддаггүй байсан цаг. 

	Тэр үеийн шинийг туурвигчид Фультонийн усан доогуур явдаг завинаас цааш нь нэг их хол ахиж чадаагүй байв. 

	Тэгвэл Жюль Верний зохиолд гардаг ахмад Немогийн «Наутилус» гэдэг нь өнөөгийн усан доогуур явдаг завьтай учиргүй их төстэй. Завины хэлбэр, усанд шумбах маяг, хөдөлгүүр сэлтийг маш зөв дүрсэлсэн ажээ. Гэтэл гучин жилийн дараа Уэллс түүнийг ер хэрэггүй зүйл гэж голоо биз дээ. 

	Ахмад Немогийн завинд цахилгаан арван зүйлийн ажил гүйцэтгэнэ. Завины хөдөлгүүр, цаг, прожектор гэрэлтүүлэг, дохионы систем, гал зуух сэлт цөмөөрөө цахилгаанаар ажилладаг. Түүгээр ч үл барам Жюль Верн гэрэлтдэг хийтэй хачин сонин хоолойны тухай өгүүлсэн байдаг. 

	Жюль Верний энэ зохиолын хамгийн сонирхолтой нь одоо ер гайхах явдалгүйд оршино. 1870 оны үед уран зөгнөл байсан юм. Одоо бидний хувьд бол ердийн зүйл болжээ. 

	Жюль Верн радио цахилгаан мэдээний талаар хийж байсан анхны турь муутай туршлага дээр үндэслэн телевиз, радиогоор алс зайнд залж болох нисдэг аппарат сэлтийн тухай урьдаас зөгнөн бичсэн байдаг. Уэллс хорин жил өнгөрсөн хойно холын ирээдүйд радио сониныг хийж болох юм гэж бичжээ. 

	Жюль Верний нисдэг аппарат геликоптерийг (нисдэг тэргийг) одоо хийдэг болоод байна. Жюль Верн аэропланыг шахмал цаасаар хийж болно гэжээ. Энэ нь нэг ёсондоо одоогийнхоор бол хуванцраар хийнэ гэсэн үг юм. Хэдийгээр одоо үед хуванцар онгоц хийгдээгүй боловч зохион бүтээгчид энэ талаар юм бодож байгаа бөгөөд гэхдээ онгоцны зарим эд ангийг хуванцраар хийж байна. 

	Одоо үед техник аэроплан ч болж чадах моторт усан онгоц ч болж чадах, усан доогуур явдаг завь ч болж чадах тийм автомашин гарахаас бүр өмнө бичсэн билээ. 

	Жюль Верний сайхан сайхан зөв зөгнөлийн талаар бол их зүйл бичиж болох байна. Тэрээр энэ талаар алдаа ч бас хийж байсан, боловч тэр алдаанд нь хүртэл сонин санаа их байсан юм. 

	Жюль Верн сар луу хүнийг их бууны суман дотор явуулах тухай бичиж байв. Энэ бол бүтэхгүй зүйл. Учир нь буудаж байх үеийн хурдыг хүн тэсвэрлэж чадахгүй билээ. Тэгсэн мөртөө зохиолч маань сар луу бууж байгаа сумыг пуужингийн тусламжтайгаар тоормослох аргыг олсон нь ер бусын их ухаан сийлсэн хэрэг. Энэ арга бол сансрын аяллын орчин үеийн төслийг боловсруулж байгаа аргатай ойролцоо юм. 

	Учир юунаас Жюль Верний зөгнөж хэлсэн олон зүйл зөв байсан бэ? гэвэл тэрээр тухайн үеийн шинжлэх ухааныг нягт нямбай судалж байжээ. Нас барсны нь хойно кабинетаас нь шинжлэх ухааны нээлтийн мэдээ сэлт бичсэн хорин таван мянга орчим карт олсон гэдэг. Жюль Верн тухайн үед гарсан шинжлэх ухааны нээлтээс сонин, сонин техникийн дүгнэлт хийж чадах гайхалтай арга чадалтай хүн байжээ. Жюль Верн олон янзын боломж бололцооноос аль тэргүүний, их ирээдүйтэйг нь шилж авч чадсан байсан ба өөрөөр хэлбэл техникийн цаашид хөгжих замыг зөв тодорхойлж чаддаг хүн байжээ. Жюль Верн шинийг туурвигч байгаагүй боловч шинийг туурвигч олон хүнд хийх ажлын нь зүг чигийг зөв зааж өгсөн билээ. 

	Циолковский бичихдээ, Жюль Верний зохиолыг уншаад гараг хоорондын нислэг, пуужинт сумны тухай бодох болсон юм гэжээ. 

	Далайн гүн, далайн гадаргуу хоёрын хооронд ялгаатай байгаа тэр температураар ажилладаг хөдөлгүүрийг зохиосон Францын шинийг туурвигч Клод, тэр санаагаа Жюль Вернээс авсан юм гэж бичжээ. 

	Жюль Верний зохиолыг Оросын аугаа их эрдэмтэн Д. И. Менделеев унших их дуртай байсан юм. 

	Жюль Верн ирээдүйд туурвих бүтээл туурвилыг үнэн зөвөөр зөгнөн хэлж байсан учраас л шинжлэх ухаан - уран зөгнөлийн романууд нь хүмүүст техникийн асуудлыг шимтэн оролдох эрмэлзэл төрүүлж байсан болох нь ээ? гэвэл тийм биш юм. Жюль Верний зохиол хүмүүст болон хүмүүсийн бүтээлч хүчин чадал тэдний гэрэлт ирээдүйд үнэнхүү итгэсэн итгэлээр (Уэллст тэр бүр байгаагүй тэр итгэлээр) нэвт шингэсэн ажээ. Чухамхүү эл итгэл уншигчдад уламжлагдан үлддэг билээ.

	Уэллсийн роман зохиолын хүчин чадал капитализм хүмүүст ямар гай гамшиг учруулж болохыг харуулсанд байдаг. Харин энэ гай гамшгаас гарах арга боломжийг Уэллс зохиолдоо гаргаж чадаагүй юм. 

	Уэллс 1921 онд Орос оронд ирэхдээ хоёр дайны уршиг болсон эвдрэл сүйрэл, залуу Зөвлөлт оронд тохиолдсон саад бэрхшээлийг ажиж харсан боловч шинэ амьдралын саруул туяа гийхийг олж хараагүй юм. Уэллс зөвхөн цахилгаанжуулах боломжид итгээгүй төдий биш юм. Бас Орос орны тухай бичихдээ: Петроградын ихэнх дэлгүүр хаалттай байх юм гээд нэмж бичсэн нь: «Энэ бол амьгүй дэлгүүр бөгөөд хэзээ ч дахин үл онгойх дэлгүүр юм» гэжээ. Энэ бол Уэллсийн хэлдэг үг нь байсан юм. Тухайн үед харсан үзсэн зүйл огт эрс өөр болохгүй юм шиг түүнд санагдах нь цөөнгүй байв. Хэрэв Орос оронд эвдрэл сүйрэл болсон байвал тэр нь улам гүнзгийрэх ёстой ажээ. Хэрэв капитализм хүчтэй бол хүч нь улам нэмэгдэх аж. Үүний улмаас түүний зөгнөн хэлсэн олон зүйл үнэн зөв байгаагүй юм. 

	Жюль Верн, ирээдүйн төлөө тулалдаанд үеэ өнгөрөөсөн нь биш тэргүүний юм ялах ёстой, бүтээлч хөдөлмөр ялах ёстой гэдэгт итгэж байсан билээ. 

	Жюль Верний нэлээд олон мөрөөдөл нь хэрэгжин биелж, техникийн хөгжил хөдөлгөөнд тус нэмэр болсон бөгөөд тэр нь дан ганц шинийг туурвигчдад ашиг болсноор барахгүй, хүмүүст техникийн бүтээл туурвих их хүсэл эрмэлзлийг төрүүлж байна. 

Автоматаар үүсгэсэн тайлбар]

	ТУУРВИЛ ХЭРХЭН ХИЙГДДЭГ ВЭ?

	ЗОЛ ЗАВШААНЫ УЧИР

	Хүмүүс нээлт бүтээлийг хэрхэн туурвидаг вэ? Энэ талаар зарим нэг зүйлийг уншигч та энэ номын урьдах өгүүллэгүүдээс үзэж мэдсэн билээ. 

	Эрдэм мэдлэг, өмнөө тавьсан зорилтдоо хүрэх гэсэн эрмэлзэл, техникийн ур чадал, дур хүсэл, нээлт бүтээл туурвих гарын ур, ажлын арга дүй энэ бүхэн сайн оюун ухаанаас дутуугүй чухал зүйл бөлгөө. Гэвч энэ бүхэн бас л хангалтгүй. Юмыг ажиж сурах, ажиж сураад дүгнэлт хийж сурах хэрэгтэй. Мөн шантаршгүй чин зоригтой байхаас гадна эхний нэгэн амжилтгүй явдлаас болж сэтгэл санаагаар унахгүй байх, уг шалтгааныг ухаж илрүүлэх, туршлага юугаа хэдэнтээ давтаж чадах чадал нэн хэрэгтэй. 

	Ползунов, Уатт, Можайский, ах дүү Райт нар болон бас бус олон туурвигчид орчин үедээ хийгээд хожим хойчийн өдөр чухал хэрэгтэй гэж үзсэн техникийн нэг нэг л зорилтыг шийдвэрлэх гэж насныхаа туршид ажилласан билээ. Харин энэхүү өгүүллэгт таны унших гэж байгаа Вернер Сименс буюу Томос Эдисон мэтийн хүмүүс зохион бүтээхийн «өвчин» туссан хүмүүс байсан ба тэд зүсэн зүйлийн эд юмс, машин багаж зэвсгийг хийж туурвисан улс. Өөрийнхөө үеийнхээ буюу хойч өдрийнхөө хэрэгцээг ухааран мэдэж, техник зорилтыг шийдвэрлэх сайн аргыг олж чадсаных нь хэрэг бүтэмжтэй байсан болой. 

	Хүмүүст нээлт хийх санаа хэрхэн орж, түүнийгээ яаж хэрэгжүүлдэг вэ?

	Зарим үед «энэ бүтээл санамсаргүй нэгэн тохиолдол» гэж бичсэн байх буюу яриа байх юм. Ингэж ярьдаг бичдэгийн учир тэр хүмүүс бүтээл туурвисан бүхий л нөхцөл байдлыг мэддэггүйд оршино. Тохиолдол ч зарим нэгэн үед тус болох нь болдог. Тэгэхдээ хэнд яаж тус болдог тухай одоо ярья л даа. 

	ЭРЗЭЭНИЙ1 УЧИР

	Чухам юу хийвэл таарах нь мэдэгдэхгүй материалыг байгаль хүнд өгдөг удаа бишгүй байдаг. Тэгээд тэр материалаар хэрэгтэй ашигтай зүйл хийж болно гэдгийг мэдсэн мөртөө ямар зүйлийг яаж хийхээ мэдэхгүй байдаг. 

	Колумб, одоо бид Америк гэдэг тэр нээсэн эх газраа гурав дахь удаагаа оччихоод бөмбөг тоглож байгаа индейчүүдтэй тааралджээ. Энэ бол нэг сонин хар, цул эдээр хийсэн нэлээн хүнд бөмбөг байсан бөгөөд тэр үед Европт хэрэглэж байсан савхин бөмбөгнөөс ойхдоо арай илүү байв. 

	Мань жуулчин үүнийг юугаар хийдэг вэ? гэж дохиогоор асуухад нь түүнийг хөтлөн модон дотор оруулжээ. Тэнд цоохор холтостой өндөр өндөр мод байлаа. Нэг индей хүн нэг модны холтсыг огтолсон чинь сүү аятай өтгөн цагаан шингэн зүйл удаахан гоожжээ. Тэгээд тэр шингэн агаарт хатуурч нэгэн давирхайн адил хар бараан өнгөтэй болж. Индейчүүд энэ давирхайн нэрийг Кау-чу гэжээ. 

	Хожим Колумб индейчүүдийн хэлийг гадарладаг болж ирсэн хойноо «Кау-чу» гэдэг нь «модны нулимс» гэсэн үг гэдгийг мэдэж авчээ. 

	Ийнхүү одоо ч энэ нэр хэвээр, бүх хэлнээ хэвээрээ байгаа аж. 

	Колумб Европт каучукаас жаахан авч ирсэн боловч түүнээс өөр авч ирсэн гойд хачин юм их байсан болохоор «модны нулимс» индейчүүдийн бөмбөгний тухай яриаг тоож сонирхсон хүн үгүй байв. 

	Хоёр зуун жил өнгөрөв. Өмнөд Америкаар Францын нэгэн эрдэмтэн жуулчилж яваад хоёр дахь удаагаа каучукийг нээжээ. Индейчүүд цоохор гевей гэгч модны шүүсийг авч бөмбөгөөс өөр зүйлд хэрэглэж байхыг харжээ. Үүнд: тэрхүү шүүсээр шил хийж, өтгөн шүүсээр нь завины ан цавыг бөглөдөг байв. 

	Зарим индейчүүд хөлдөө каучук зузаан түрхэж галд ээж хатаана. Энэ нь ихэд өвдөх боловч харин насныхаа турш өмсөх ус чийг үл нэвтрэх бат бэх гуталтай болж авдаг байв. 

	Ийнхүү индейчүүд каучукийн бөмбөг тэгж сайн ойдог, уян хатан болон ус чийг үл нэвтрүүлэх хоёр шинж чанарыг нь ашигладаг байжээ. Түдэлгүй тэр эрдэмтэн, индейчүүд каучукийн бас нэг шинж-наалдуулах чанарыг нь хэрэглэдгийг нь олж харжээ. Тэд гоёл чимэглэлдээ ихэд хэрэглэх дуртай шувууны өдийг биедээ каучукаар наадаг аж. 

	Тэр Франц эрдэмтэн нутагтаа буцаж ирээд авч ирсэн бөөн каучук, мөн индейчүүдийн каучукаар хийж өгсөн бууны гэрийг хүмүүст үзүүлж:

	— Энэ гайхалтай сайхан эд дээ! Кау-чукаар олон сайн зүйл хийж болно. Ус чийг үл нэвтрэх гутал, бээлий, усны хувцас хийнэ гэж бахдан ярьж байв. 

	Тэр эрдэмтэн каучук нэлээд их авч ирсэн боловч хийнэ гэсэн зүйлээ нэгийг ч хийж эс чадав. Учир юунаас вэ? гэвэл мөнөөх эрдэмтэн жуулчилж явах хооронд каучук нь хатаж хатуураад бүх шинж чанараа алджээ. Каучукаар юм хийе гэвэл шинэ каучукаар хийх ёстой ажээ. Өөрөөр хэлбэл каучукийг авсан тэр газар буюу алс холын Амазонка мөрний бөглүү тэр эрэг дээр байж юмаа хийж авч болох байжээ. 

	Францын эрдэмтний авч ирсэн каучукийг нэг л зүйлд хэрэглэсэн нь харандаагаар бичсэн зүйлийг баллахад л ашиглажээ. Энэ бол Европт каучукаар хийсэн анхны зүйл байв.

	Түүнээс хойш наян жил өнгөрөв. Английн нэгэн химич (Чарльз Макинтош) хатсан каучукийн угийн шинж чанарыг сэргээх аргыг уйгагүй эрсээр байв. 

	Нэг удаа тэр эрдэмтэн лабораторидоо ажиллаж байгаад ширээн дээр байсан каучук дээр шилтэй шингэн зүйлийг асгачихжээ. Макинтош каучукийг арчих гээд авсан чинь жаахан зөөлөрсөн байлаа. Хэдэн минут болоод харвал каучуктай адил гэмээр зөөлөн, наалдамхай каучук болсон байв. Тэгээд каучук дээр ямар юм асгачхав гээд харваас сольвент-нафта гэгч чулуун нүүрсний давирхайгаас гарган авдаг нэг бодис байжээ. 

	Ийнхүү Макинтошт санаандгүй тохиолдол сайн зүйл бүтээхэд тус болов. Тэрээр зузаан бөс даавуунд уусгасан каучукийг шингээж үзвэл уул эд ус чийг нэвтрүүлэхгүй байжээ. Ийм эдээр борооны цув хийдэг болсон бөгөөд Англид одоо хүртэл ус үл нэвтрэх цувыг зохиогчийн нь нэрээр макинтош гэдэг юм. 

	Удалгүй Макинтошийн аргаар өөр бусад зүйлийг ч хийдэг боллоо. Каучук эдийн фабрик Англи, Америкт олноор нээгдэж ингээд анхны галош буй болж каучукаар шуудан зөөдөг цүнх хийдэг боллоо. 

	Шинэ зүйл хүн бүхний сэтгэлд таалагдав. Гэвч тэр фабрикууд удаан цэцэглэн хөгжиж чадсангүй. Өвлийн улирал ирэхэд өнөө хийсэн галош төмрөөр хийсэн мэт хатуугаас хатуу болж өмсөхийн аргагүй болох нь тэр. 

	Хүйтэн үед каучукан эд хэрэггүй юм байна гэх болов. 

	Зуны улиралд ч нэмэр болсонгүй. Эхний халуун өдөр каучукан цувнаас каучук дусалж эхлэх нь тэр. Гудамжаар явж байхад каучукан хувцаснаас каучук дусалж галош нь хайлж нэг л хар наалдамхай зүйл болж байв. 

	Каучукан эд худалдаж авсан хүн болгон тоглоом тохуу хийж байна гэж ихэд уур хилэн нь хүрчээ. Фабрикууд яаж хурдан нээгдсэн шигээ хурдан хаагдах болов. Макинтошт учирсан лугаа адил гэнэтийн нэгэн тохиолдол болоогүй бол каучук маань яах байсан болдоо. 

	Америкт Чарльз Гудьир гэдэг хүн аж төрж байжээ. Тэр хүн каучукт температур нөлөөлөхгүй болгох арга олох гэж олон сар жил ноцолджээ. Гудьир мянга түмэн туршлага хийсэн боловч тэр бүхэн дэмий хоосон өнгөрөв. Байдаг мөнгө сангаа ч барж ажил нэг тэгж байгаад бүтэх болов уу гэж мөнгө зээлдсээр өрөнд оров. Хэчнээн оролдовч бүтэх юм алга л байлаа. Каучук хүйтэнд хатуурч халуунд хайлдгаараа л байв. 

	Тэр үед өртэй хүнийг гянданд хорьдог байжээ. Гянданд ч гэсэн өнөөх хар махруун эр, хийдэг зүйлээ хийсээр байв. Тэрээр гянданд хэсэг каучук, элдэв химийн бодис авч орсон юм санжээ. 

	Гудьир гянданд сууж байхдаа нэг жаахан нээлт хийсэн байна. Каучукаар хийсэн эдийн наалдангир чанарыг устгах арга олжээ. Каучукт хүхэр түрхэж хатаахад наалддаг нь зүгээр болж байв. 

	Гудьирийн нөхөд түүнийг гяндангаас гаргаж авчээ. Тэрээр туршлагаа мөн л шургуу үргэлжлүүлсээр байв. Нэг удаа хүхэр түрхсэн каучукаа мартаад ширээн дээр биш халуун зуухан дээр тавьчихжээ. Түүний энэ алдаа каучукийн хувь заяаг өнөд бататган тогтоосон нээлт болжээ. Гудьир каучукаа хааш нь хийчихлээ гээд эрсэн чинь зуухан дээр харин хайлаагүй хуурай зөөлөн налархай каучук болчихсон байж байхыг олж авчээ. Гэхдээ энэ бол каучук биш шингэн бодис, бидний эрзээн гэж нэрлэдэг тэр халуунд хайлдаггүй хүйтэнд хатуурдаггүй тэр зөөлөн мөртөө бат ус үл нэвтрүүлэх зүйл болчихсон байсан аж. 

	Хүхэр түрхэж галд ээсэн каучук наалдангир чанараа алдахаас гадна температурын өөрчлөлтийн нөлөөнд үл автагддаг болдог байна. Ийм л нээлтийг Гудьир хийсэн юм. Каучукийг хүхэртэй халаахыг одоо үед каучукийг галжуулах2 гэж нэрлэдэг бөгөөд галжуулсан каучук бол бидний мэддэг эрзээн билээ. Макинтош, Гудьир нарын санаандгүй хийсэн алдааны ачаар бид эрээнтэй болсон юм гэвэл бас буруу юм. Шинэ каучукийн шинж чанарыг сэргээх гэж насан турш хамаг хүч хөдөлмөрөө зориулсан хүмүүст санаандгүй алдаа тэдэнд зөвхөн тус хүргэсэн юм гэж харин хэлж болно. Макинтош сольвент-нафтатай лонх алдаад асгачхаагүй ч гэсэн тэр өөрөө буюу өөр нэгэн хүн энэ туршлагыг хийх л байсан байх. Гудьир хүхэртэй каучукийг халуун зуухан дээр санаандгүй тавиагүй ч гэсэн тэр өөрөө буюу өөр нэгэн хүн үүнийг ухамсартайгаар хийх л байсан юм. 

	Үнэхээр ч ийм зүйл болсон юм. Гудьир Америк нутагтаа «азтай» алдаа хийгээд хоёр гуравхан сар болоод байхад Англид нэгэн химич хүн Гудьирийн нээлтийг мэдэлгүйгээр өөрөө тэр галжуулах процессыг нээжээ. 

	Үүгээр ч эрзээний адал явдал зогсоогүй билээ. 

	Адал явдлын нь зарим нь ч бидний энэ бүтээл туурвилын сэдэвт хамаагүй боловч сонсоход сонин зүйл юм. 

	Каучук гаргаж авдаг тэр гевей гэдэг мод ганцхан Бразил оронд ургадаг ажээ. Эрзээнээр хийсэн эд энэ дэлхийгээр нэг тарж газар авчаад каучук авах гэсэн Европын хөлөг онгоц Бразилд улам олноор ирэх болоход бразилын засгийн газар асар их баялагтай юм байна, түүнийгээ хамгаалах хэрэгтэй гэдгээ мэджээ. Нэн түрүүн гевей модны үрийг гадагш гаргахыг хориглов. Өөр өрсөлдөгч орон байхгүй тул үнийг нь санаснаараа нэмж болох байлаа. Энэ нь бусад орны капиталистуудад үл таалагдах зүйл байв. 

	Нэгэн зайтай Англи хүн халуун орны ургамлын үр цуглуулах нэрийдлээр ирж үр түүж цуглуулга дотроо гевейн далан мянган үрийг нууж авч гарчээ. Энэ «сайн хулгай» хийгээд нутагтаа ирэхэд нь улс баярлацгааж халуун уур амьсгалтай колонийн орнууддаа аваачиж тарьжээ. Гэтэл гевей газар болгон ургадаггүй «муу зантай» мод байжээ. Бараг бүх тарьсан үр үрэгдэж ганцхан Арслан тивд (цейлон) тарьснаас нь тавь жараад мод ургажээ. Чухамхүү энэ мод тэр үед Английн харьяат байсан халуун уур амьсгалтай арлуудаар тариалсан каучукийн тариалангийн эх үүсвэр болж билээ. Ингэж Бразилд нэгэн өрсөлдөгч орон гарч ирлээ. Бусад оронд ч гэсэн ингэлээ гээд нэмэр болсонгүй. Хуучин нэг орон каучукийн талаар ноёрхож байсан бол одоо Англи гэж айхтар орон нэмэгджээ. 

	Тэгэхлээр бусад орны эрдэмтэд, шинийг туурвигчид эрзээнийг каучук хэрэглэхгүйгээр хийх аргыг хайж сүвэгчлэх болов. Шинжлэх ухаан техник байгалийн олон материалыг хиймэл материалаар сольж чадсан шүү дээ. Жишээ нь гэвэл торгыг торгоны утсаар биш янз бүрийн хүчлээр ноосыг малын ноосоор биш сүүгээр тус тус хийдэг болсон байна.

	Манай зууны эхэн үеэр олон эрдэмтэд хиймэл Каучук хийх гэж оролдож үзжээ. Зарим үед химичид жинхэнэ каучуктай ойролцоо хэдэн грамм бодисыг гарган авч байсан боловч тэр нь чанараар муу атлаа асар их үнэтэй гарч байв.

	Химич эрдэмтдийн ихэнх нь хэдэн мянга дахин амжилтгүй туршлага хийсний дараа энэ бүтэшгүй зүйл гээд шинжилгээний ажлаа орхиж байлаа. Эрэл хайгуулаа шургуу үргэлжлүүлэн ажилласаар байсан цөөхөн хүний нэг Оросын химич Сергей Васильевич Лебедев байв. 

	1909 онд Лебедев хийж байгаа ажлынхаа талаар илтгэл тавьж хялбар ууршдаг өнгөгүй хий болох дивилинаар хийсэн каучуктай төстэй бодисоо эрдэмтэн мэргэдэд үзүүлжээ. Гэвч маш их хөдөлмөрлөж байж тэрхүү шинэ бодисыг дөнгөж арван найман грамм гаргаж авчээ. Энэ нээлт практик ач холбогдлоор муухан байсан бөгөөд учир нь гол асуудал болох хиймэл каучукийг лабораторид биш заводод яаж их хэмжээгээр гаргаж авах вэ гэдэг асуудлыг шийдвэрлээгүй юм. Хэдий тийм боловч Лебедев шинжилгээ туршлагынхаа ажлыг бүхэл арван таван жил үргэлжлүүлэн оролдсон билээ. 

	Хаант засаг устаж дэлхийн анхны социалист улс ч тогтов. Шинэ социалист улсад өөрийн том үйлдвэр хэрэгтэй болов. Өргөн уудам Орос орон олон төрлийн ашигт малтмал, үйлдвэрийн бараг бүх түүхий эд зэрэг байгалийн баялгаар арвин баян билээ. Харин байгалийн баялгаас каучук л үгүй байлаа. Энэ нь халуун оронд (тэгэхдээ бас ч орон бүрд бус) ургадгийг та бид мэднэ. 

	1926 онд Зөвлөлт засгийн газар дэлхий дахинд нэгэн том уралдаан зарласан бөгөөд уралдаанд ялж түрүүлсэн хүн үлэмж их мөнгөн шагнал авах байлаа. Энэ уралдаан бол нийлэг (хиймэл) каучукийг хийх хамгийн шилдэг аргыг шалгаруулах уралдаан байв. Уралдааны болзол хэр баргийн хүн оролцож чадахааргүй хатуу хэцүү байсан юм. 

	Энэ ямар хэцүү болзол байсан бэ? гэвэл тэрхүү хиймэл каучукийг гаргаж авах түүхий эд нь элбэг олдох, маш хямд зүйл байх ёстой ажээ.

	Мөн нийлэг каучук нь чанарын хувьд жинхэнэ каучукаас дутуугүй байхын дээр уул каучукийг хийхэд хоёрхон жилийн хугацаа өгсөн байлаа.

	Гадаадын нэлээд эрдэмтэд Зөвлөлт засгийн газраас гаргасан зорилтыг биелүүлэх гэж ажиллаж эхэлсэн боловч амжилт гаргана гэдэгтээ итгэл муутай байлаа. Хориод жилийн дотор хэн ч уул зорилтыг биелүүлж чадаагүй юм. Хоёрхон жилийн хугацаанд тавьсан болзлын дагуу хиймэл каучук хийнэ гэдэг ч хэцүү л ажил байлаа. 

	Гэтэл үүнийг хийлгэх гэж олон улсын уралдаан зарлаад байхын хэрэггүй байжээ. Уул зорилтыг зөвлөлтийн эрдэмтэн Сергей Васильевич Лебедев шийдвэрлэж билээ. 

	Лебедев дээрх уралдаанд орох гэж нэг жил ажиллаад байхад нь амжилт нь базаахгүй л байж. Хэдийгээр каучук хийсэн боловч түүгээр эрзээн хийж болохгүй байв. Каучукаар эрзээн хийхэд каучукийг урьдаар хүхэртэй хольдгийг та бүхэн мэдэх билээ. Гэтэл Лебедевын хиймэл каучук хэтэрхий наалдамхай тул каучук нимгэлдэг гулууз модтой наалдчихаад салж өгөхгүй муу чанартай болсон байв. Ажил нь ингээд бүтэлгүй болдог юм байжээ гэж (уралдааны хугацаа дуустал хэдхэн хоног үлдээд байлаа) бодож байтал санаандгүй нэг арга олджээ. Хүхэртэй хольсон каучукийн холимогт жаахан хөө хольж орхивол тэрхүү наалдамхай чанар үгүй болж зүв зүгээр эрзээн болжээ. 

	Уул уралдаанд Лебедев ялж мөнгөн шагналыг авав. Түүний хийсэн каучук бүх тавьсан нөхцөлийг хангаж, түүхий эд нь ч гэсэн ховор биш зүйл байв. Энэ юу байсан бэ? гэвэл ердийн иддэг төмс байсан ба төмсөөр спирт хийж спиртээсээ дивинил хэмээх бодисыг гаргаж авна. Гэхдээ Лебедев нэг килограмм төмснөөс урьдах шигээ таван грамм биш тавин грамм дивилин гаргаж авах болжээ. Өөрөөр хэлбэл үнэ нь арав дахин хямдарсан байна.

	Мөнөөх уралдааны дүнгийн тухай гадаадад зарлахад Америкийн алдарт шинийг туурвигч Эдисон шууд бичсэн нь: «Зөвлөлтөд нийлэг каучук гаргаж авсан гэхэд миний бие итгэхгүй байна. Энэ бол зохиомол зүйл. Миний өөрийн туршлага болоод бусад нөхдийн туршлагаас үзэхэд энэхүү зорилт шийдвэрлэшгүй нь илт юм» гэжээ. 

	Хэрэв Эдисон л хийж чадахгүй бол дэлхийд өөр хийх хүн байхгүй гэж тэрээр боджээ. Эдисон энэ санал бодлоо 1931 онд биччихээд ёстой нүүрээ хийх газаргүй болж билээ. Яг энэ онд нийлэг каучукийн зөвлөлтийн анхны заводыг барьж дуусаад байсан юм. 

	Түүнээс хойш олон ч завод баригдаж нийлэг каучук хийх арга ч улам төгөлдөр боллоо. 1926 оны уралдааны болзолд түүхий эд нь хямд байх ёстой гэж заасан байв. Тэр үед химичдийн санал болгож байсан түүхий эдтэй харьцуулахад Лебедевийн үндсэн материал төмс хямд материал байж билээ. 

	Харин хэчнээн их эрзээн бидэнд хэрэгтэй вэ? гэдгийг бодоод үзье. Заводууд нийлэг каучук буюу нийлэг, жинхэнэ хоёр каучукийн хольцоор гучин мянга гаруй бүтээгдэхүүн хийдэг. Зөвхөн «Ту—104» онгоцонд бараг мянга шахам эрзээн эд анги байдаг билээ. 

	Тэгвэл нэг эрзээн бүтээгдэхүүнийг хийхэд хэчнээн төмс орох вэ гэвэл тийм ч бага биш ажээ. Жишээ нь дугуйд хагас тонн төмс орно. Энэ нь бас ч их хямд биш нь илт байна. Хоол ундандаа хэрэглэдэг төмсийг өөр зүйлд тэгж ихээр зарцуулах нь хайран биш үү. Учир нь иймээс химичид өөр материалыг эрэлхийлэх болов. Харин энэ материалыг хаанаас эрвэл зохихыг амархан олжээ. Лебедевийн аргаар спиртээр (спиртийг төмснөөс гаргаж байсан шүү дээ) хийж байсан дивилин бодисыг нефтээс гаргаж авч болох ажээ. Гэтэл дивилинийг их хэмжээгээр нефтээс гаргаж авч бас болохгүй байлаа. Одоо үед зөвлөлтийн химичид дивилинийг ихээр гаргаж болох нэг арга олсон нь Зөвлөлт оронд маш элбэг байдаг байгалийн хийнээс гаргаж авдаг аж. Ингэж нийлэг каучукийн өртөг нэлээд хямд болсон юм. 

	Одоо эхэлсэн зүйлдээ эргэж оръё. Эрзээн болон нийлэг каучукийг зохион туурвисан түүхэнд санаандгүй тохиолдлын зүйл ямаршуу үүрэгтэй байсан бэ?

	Макинтош каучукийг яг л зөөлрүүлж чадах тэр бодис дээр санаандгүй каучукийг тавьчихсан билээ. 

	Гудьир халуун зуухан дээр каучук тавьж мартчихсан чинь эрзээн болчихсон байж билээ. 

	Лебедев болж өгөхгүй үлдээд байсан эцсийн ганцхан асуудлыг уралдааны хугацаа дуусахаас хэдхэн хоногийн өмнө шийдвэрлэж билээ. Эдгээр тохиолдлын чанартай зүйлд нийтлэг нэг шинж чанар байгаа нь харагдаж байгаа биз дээ? За урьдаар үүнийг бүр тодорхой болгохын тул өөр шинжлэх ухааны салбарт тохиолдсон нэг зүйлийг ярья. 

	Яблочков цахилгаан нуман дэнлүүгээ хоёр нүүрсэн голыг нэг нэгний нь харалдаа биш зэрэгцүүлэн тавьж хийснийг та бүхэн мэдэх билээ. 

	Яблочков энэ нээлтээ санаандгүй байж байгаад хийсэн гэдэг.

	Яблочков зоогийн газар их л юм бодож хоёр гартаа нэг нэг харандаа барин сууж байжээ. Тэгээд хоол идэх болж хоёр харандаагаа ширээн дээр зэрэгцүүлэн тавьсан тэр мөчид нүүрсэн голыг хуучин шигээ нэг нэгний нь харалдаа биш энэ шиг зэрэгцүүлэн тавивал яасан юм, тэгвэл энэ хоёр нүүрсэн гол шатах нь адил болж, ямар ч зохицуулагчийн хэрэггүй болно гэсэн санаа зурсхийн оржээ. Яблочков олон жил зовлонгоо эдэлсэн тэр зорилт ингэж нэг шийдвэрлэгдэж билээ.

	Энэ тохиолдлын зүйл үү? гэвэл Гудьирт тохиолдсонтой төстэй зүйл юм. Гудьир халуун зуухан дээр каучук хүхэр хоёрыг тавьж мартчихаад олон жил эрэл хайгуул болсон тэр найрлагыг гаргаж авсан бол Яблочков хоёр харандаа санаандгүй зэрэгцүүлэн тавиад маш чухал нээлт хийсэн юм. 

	Гэтэл Яблочков, Гудьир хоёр Макинтош, Лебедев хоёрын нэгэн адил эцэс сүүлд нь санаандгүй «тохиолдлоор» хийсэн нээлтүүдээ хийх гэж олон жил сараар бодож сэтгэж явсан шүү дээ. Харин тэд өмнөө тавьсан зорилтоо яг биелүүлэх шахаад байвал тэрхүү «тохиолдол» зөвхөн түлхэц болж ажлыг нь түргэтгэсэн юм. Иймэрхүү явдал бишгүйдээ байдаг. Жишээ нь, заримдаа зүүдэлсэн нэг санаа дандаа бодож явсан шинэ туурвил буюу шинжлэх ухааны нээлтийг хийж дуусгахад дөхөм үзүүлдэг. 

	Хэрэв та бид хоёр харандааг зэрэгцүүлэн тавилаа гээд юу ч болохгүй шүү дээ... 

	Тэгэхлээр үүн дээрээс юу гэж болох байна вэ? Өөрөөр хэлбэл эрдэм боловсрол нимгэн, ямар нэгэн нээлт хийх яагаа ч үгүй, олсноосоо тэс өөр зүйлийг хайж эрэлхийлж байсан хүнд мөнөөх тохиолдол тохиолдвол юу болдгийг дараах өгүүллэгээс та бүхэн унших болно. 

	ЦЭЦГИЙН САВЫГ ТУУРВИСАН ЭЗЭН

	Өнгөрсөн зууны дунд хирээр Парис хотод Жозеф Монье хэмээх нэгэн цэцэрлэгч хүн аж төрөн суудаг байв. Түүний цэцэрлэгт анхилуун сайхан алтан зул цэцэг ургана. Тэр үед цэцэрлэгчид ер бусын сайхан цэцэгтэй алтан зул ургуулах гэж өөр хоорондоо уралддаг байсан бөгөөд урьд өмнө үзэгдээгүй цэцэгтэй алтан зул цэцгийг сонирхсон хүн шинэ цэцгийг их мөнгөөр худалдаж авдаг байсан тул энэ талаар амжилт олсон цэцэрлэгч амархан баяжиж болох байлаа. 

	Алтан зул цэцгийн шинэ төрлийг гаргаж авах гэж Жозеф Монье ч гэсэн махран зүтгэх боловч бахь байдаг мөнөөх зул цэцэг нь л ургадаг байв. Шинэ шинэ туршлага хийх гэсээр байгаад хамаг мөнгөө ч барж гүйцжээ. 

	Жозеф Монье цэцэрлэгтээ алтан зулаас гадна бас амтат жүрж, далдуу мод ургуулдаг байсныгаа зарж дахиад туршлага хийх мөнгө олж авч болох байжээ. Гэтэл цэцэг мод сэлгэж тарих сайхан царсан торх байхгүй байсан ба худалдан авъя гэхэд мөнгөгүйн зовлон хэцүү, яах аргаа олж ядна. Тэгээд Монье пин дотроо хуучин царсан банзны хугархай олдох болов уу гэж эрсэн боловч цементээс өөр юу ч олсонгүй. Тэрхүү цементийг уг нь цэцгийн хүлэмж засах гэж худалдаж авсан ажээ. Тэгээд тэрээр нэг санаа алдсанаа цемент маань тус болох биш байгаа гэж бодов. 

	Монье там жижиг хоёр модон хэв хийж нэгийг нь нөгөө дотор нь хийгээд хооронд нь цемент асган элс устай хольж зуурчээ. 

	Монье тэрхүү зуурмаг нь (бетон) хатуурсан хойно нь үзвэл гайгүй сайн сав болсон байлаа. Нэг гэм нь нэлээд хүнд аж. Уул саваа амархан хагардаггүй болгохын тулд бетоныг нь дөрвөн сантиметр өргөн хийжээ. Монье энэ аргаараа бүх жүржийн модондоо сав тааруулан хийж худалдахаар Англи руу явуулсан бөгөөд хэдийгээр бетоны хажуу нь зузаан боловч хэдэн торх сав замдаа хагарч үлдсэн нь гэмгүй хүрчээ. 

	Дараа нь Монье далдуу модондоо тааруулж бетон торх хийхээр болжээ. Харин далдуу модны үндэс нь хатуу ба ургахдаа бат бэх царсан савыг ч эвддэг ажээ. Монье бетон торхоо улам зузаан хийсэн боловч энэ нэмэр болсонгүй үндсэнд нь идэгдэн удалгүй эвдэрч байв. Тэгэхлээр Монье тэр торх савнуудаа төмөр бүслүүрээр бүсэлж, харин нэг саванд бүслүүрээс гадна хөндлөн нарийн мод бэхэлж өгчээ. Харин энэ сүүлийн сав нь эвдэрсэнгүй. Гэтэл үзэмжийн хувьд маш муухай байсан ба ийм муухай савтай модыг хэн худалдаж авах вэ дээ. 

	Монье торх саваа бас өөрөөр хийх болов. Тэрээр төмөр бүслүүр, хөндлөн савх мод хоёроор төмөр сараалж хийж хоёр талаас нь харагдахгүй болтол нь бетоноор шавж өгсөн чинь учиргүй бат бэх сав болжээ. Монье тэр савныхаа ханыг улам нимгэн болгосон боловч далдууны үндэс түүнийг хүч хүрч эвдэж чадсангүй билээ. 

	Чингээд Монье шинэ нээлт хийсэн гэдгээ мэдэж дотроо төмөр сараалжтай бетоноор хийсэн янз бүрийн хэлбэрийн цэцгийн савын онц эрх олгохыг хүсжээ. Хүссэн ёсоор нь эрхий нь ч олгосон байна. Энэ явдал 1879 онд болсон юм. 

	Монье алтан зул цэцэг ургуулахаа больж цэцгийн сав хийдэг маягаар өөр зүйл хийж туршиж үзжээ. Тэрээр усны санд ус татаж оруулдаг усны хоолой хийж онц эрхий нь олж авчээ. Дараа нь байшингийн шат хийсэн нь маш бат бэх болж энэ шатанд бас онц эрх авсан байна. 

	Монье санаандгүй нээсэн нээлтээ янз бүрээр ашиглаж болох юм гэдгийг ойлгосон боловч уг хүн нь мэдлэг боловсрол нимгэн тул төмөр сараалжтай бетон яагаад бат бэх болов гэдгийг мэдэхгүй, гагцхүү хийсэн зүйлээ хүмүүст үзүүлэн: «эвдээд үз л дээ огт эвдрэхгүй» гэхээс цаашгүй байв. Энэ тайлбар бол хангалтгүй байлаа. Моньегоос материал хэр зэрэг бат бэх вэ? Нэг хоёр жил болох уу? гэх зэргээр олон асуулт асуух боловч тэр бүгдийг өөрөө мэдэхгүй учраас олигтой хариу хэлж үл чадна. 

	Тэгээд Монье цэцгийн сав, ус татах хоолой, шат зэргийнхээ онц эрхийг худалдаж дахиад алтан зул цэцгээ ургуулах ажлаа оролдохоор шийдэж билээ. Моньегийн нээлт ноцтой нээлт гэдгийг мэдсэн хүн мэр сэр байжээ. Германы нэгэн үйлдвэрийн эзэн Моньегоос тэр бүхий л онц эрхий нь худалдан аваад аргаар нь аливаа зүйлийг хийж болно гэж зөвшиж тохиролцжээ. 

	Моньегийн онц эрхийг худалдаж авсан Германы фирм, уг нь шинийг туурвигч маань өөрөө оролдвол зохих асуудал болох материалын шинж чанарыг судлах асуудлыг шинжилж эхэлжээ. 

	Төмөр бетон хоёр хоорондоо хосгүй сайн нийцтэй материал аж. Төмөр сунахдаа муу боловч нугарахдаа хялбар бол бетон нь яг түүний эсрэгээр сунах нь амархан (ийм ч учраас модны үндэсний шахалтыг даалгүй эвдэрдэг байв) боловч нугалж шахаж болдоггүй. Харин төмөр, бетон хоёрыг нийлүүлэх юм бол сунгах, агших хоёрт маш сайн эсэргүүцэж чаддаг байна. Энэ ч бас бага хэрэг ажээ. Төмөр, бетон хоёрын тэлэлтийн коэффициент нь адил билээ. Энэ нь төмөр бетон хоёр халуунд адилхан тэлж, хүйтэнд адилхан агшина гэсэн үг юм. Чухамхүү энэ чанар нь уул материалыг онцгой бат бэх болгодог билээ. 

	Чингээд Монье цэцгийн савны онц эрхийг худалдсан биш, XIX зууны маш чухал нээлтийн нэг, барилгын техникт эргэлт хийсэн нээлтийн онц эрх худалдсан гэдгээ огт мэдээгүй юм. Товчхон хэлэхэд Монье төмөр бетоныг нээсэн хүн мөн билээ. 

	Төмөр бетон маш олон чухал сайн талтай. Жишээ нь, төмөр барилга байгууламж нь гал түймэрт зөөлөрч нугарч, сүүлдээ эвдэрдэг бол бетон нь галд тэсвэртэй (өндөр температурыг даана) гал түймрийг унтрааж байгаа хүйтэн усны урсгалын хүчийг бас даадаг ажээ. Түүнээс гадна бетоноор хучсан төмөр зэврэхийг мэдэхгүй, мөн түүнчлэн төмөр бетон барилга байгууламж төмрийг бодвол хямд байдаг. 

	Энэ бүхнийг хүмүүс мэдэж, энэ бүхэн хүмүүст ойлгомжтой болсон хойно төмөр бетоноор цэцгийн сав хийхээ байж үлэмж том бат бэх байшин, завод үйлдвэрийн барилга барих болов. 

	Хэрэв Монье маш шургуу ажиллаж ёстой шинийг туурвигч хүмүүсийн адил практик үйл ажиллагаагаа, хийсэн нээлтдээ шинжлэх ухааны үүднээс судлах явдалтай хослуулж чадсан бол түүнийг аугаа их шинийг туурвигч гэж нэрлэж болох байсан билээ. 

	Тэгээгүй болохоор Монье нэг л азтай хүн гэж хэлж болох юм. Тэрээр ер бусын сайхан санаа олчхоод тэр нь чухам ямар зүйлд хэрэгтэй түүнийг яавал зохих талаар мэдэх юм байхгүй байлаа. Тэгээд тэрхүү азтай тохиолдол Моньег маань жаал зугаа мөнгөтэй болгож, түүнд бага сага нэр алдар л авч ирснээс илүү гавиагүй билээ. 

	ХҮН МАШИН ХОЁР

	Хүн, амьтан, машин гурвын хөдөлгөөний хооронд ямар гол ялгаа байдаг вэ? гэвэл амьд бие махбодь ганхах хөдөлгөөнтэйгөөрөө (урагш, хойш, дээш доош) онцлогтой. Ийм хөдөлгөөн хөлөөрөө явах, гараараа юм хийх, шувуу далавчаараа дэвэн нисэхэд илэрнэ. Харин машины хувьд эргэх хөдөлгөөн илүү тохиромжтой билээ. 

	Гэтэл уурын машин, дотоод шаталттай хөдөлгүүр яадаг вэ? Поршен мөн л дээш доош болж ганхах хөдөлгөөнтэй биш бил үү? гэвэл тийм нь ч тийм юм. Гэтэл ийм машиныг төгс бус машин гэж үздэг. Тэгэхлээр ганхах хөдөлгөөнийг нь эргэх хөдөлгөөн болгон хувиргах нарийн зохион байгуулалттай оньсон техник хийх хэрэгтэй болдог. Жишээ нь, галт тэрэг буюу авто машины хөдөлгүүрийн хөдөлгөөнийг дугуйнд уламжлах хэрэгтэй. Иймээс шинийг туурвигчид ганхах хөдөлгөөнийг эргэх хөдөлгөөн болгон хувиргах гэж цаг ямагт эрмэлздэг. Ийнхүү уурын машины халааг эргэдэг дугуйтай уурын турбин авах болсон ба орчин үеийн агаарын тээвэрт хийн турбинийг дотоод шаталттай хөдөлгүүр түрэн гаргах болсон юм. Угийн байгалийн хөдөлгөөн болох хүн амьтан, шувууны хөдөлгөөнийг сохроор дуурайх гэсэн оролдлого гол төлөв нуран унаж байсан түүхтэй. 

	Дугуйг хөдөлгөдөг тусгай хөлтэй хачин сонин уурын тэрэг байсныг та нар санаж байгаа биз ээ3. Агаараас хүнд нисдэг аппарат хийх гэж чин эрмэлзэл өвөртөлсөн шинийг туурвигчид далавчаараа шувуу шиг дэвж байх тийм машин хийх гэж олон зуун жилийн турш бодсон билээ. Ийм туршлага хийсэн хүмүүс ямар ч амжилт гаргаж чадаагүй юм даг. Тэгвэл шувууны нисэхийг ажиглах гэхийн хэрэг байна уу? гэвэл бас ч байгаа юм. XIX зууны эцсээр Можайский, Лилиенталь, ах дүү Райт нар хэрэгтэй гэдгийг мэдэж, Жуковский онолын хувьд баталснаар шувууны далавчаа хөдөлгөлгүй нисдэг нислэг буюу халин нисэх тэр нислэгийг агаарын нислэгийн үндэс болгож авах ёстой байж. Чухамхүү энэ чухал ажиглалт анхандаа планерийг, дараа нь аэроплан хийхэд тус дөхөм болсон билээ. 

	Би бээр та нарт амьд бие махбодын ажиллагааг ажигласны ажиглалт шинийг туурвигчдад машин хийх санаа буюу урьд нь бодож гаргасан машины ажиллах зарчмыг олоход тус болсон тухай хэдэн зүйл ярьж өгье. 

	ЗӨГИЙ ЦААС ХОЁР

	XIX зууны дунд үе хүртэл цаасыг бөс даавуугаар хийдэг байсныг та нар мэднэ. Ингэж хийсэн цаас маш сайн цаас байдаг боловч үнэ өртөг их аж. 

	Германы Якоб Шеффер хэмээх нэгэн лам хүн шар зөгий модны сэмэрдсээр үүр барьж байхыг ажиглажээ. Зөгий булчирхайнаасаа ялгаран гардаг бидний шүлсний адил наалданхай шингэн зүйлээр модны сэмэрдсийг нааж үүрээ барьдаг аж. Тийнхүү барьсан зөгийн үүр хатсан хойноо цаастай маш төстэй болдог байна. 

	Шеффер «зөгийн» аргаар цаас хийх гэж модны нимгэн цагаан сэвсгэр сэмэрдсийг зөгийн наалданхай шингэнээр нааж цаас боловсруулж үзсэн боловч маш муу цаас болжээ. Дараа нь үртэс ус хоёр хольж цаас хийж үзсэн нь бас л базаахгүй цаас болж гэнэ. Хэдийгээр тэр хийсэн цаас нь муу, хэрэглэж болохгүй эд байсан авч цаас болох нь болсон байна. Шеффер өөр олон төрлийн ургамлыг ээлжлэн туршиж байж зарим нэг амжилтад хүрчээ. Гэтэл хийсэн туршлага сэлт нь хэний ч сонирхол татсангүй (ийм явдал урьд бишгүй байж билээ), мөнгөөр дутмаг заваар бага байсан учир тэр бүтээл гүйцэд дууссангүй тэр чигээрээ хаягджээ. 

	Харин нэг сонин зүйл гэвэл бараг хагас зуун жил өнгөрсөн хойно нэхмэлчин Фридрих Келлер гэдэг хүн Шефферийн туршлагыг огтхон ч мэдэлгүйгээр зөгийн үүрийн талаар мөн тиймэрхүү ажиглалтыг хийжээ. Тэрээр цаас хийх гэж оролдож эхлээд олон жил ажиллаж байж модоор цаас хийх аргыг олжээ. Энэ бол одоо бидний хэрэглэж байгаа цаас мөн билээ. 

	ААЛЗ ГҮҮР ХОЁР

	Нэгэн намар цаг Самуэль Браун гэгч өөрийн цэцэрлэг дотор зугаалж явахдаа хажуугийн гол дээгүүр тавих гүүрний тухай элдвийг бодож явжээ. Тэр хүн гүүр барих урлагийг зориуд судлан, бас хэд хэдэн сайхан гүүр барьсан юм байж. Харин энэ удаа хамгийн үнэтэй гүүрний адил бат бэх мөртөө маш хямд үнэтэй гүүр барих юм сан гэж бодлого болон явж гэнэ. Ингэж бодолд дарагдан явахдаа модноос модонд дүүжлэгдсэн аалзны шүлсийг хараад тийм маягаар гүүр барьж болохгүй болов уу гэдэг санаа гэнэт төржээ. Чингэж тэр инженер шууд зураглалаа зурж тооцоог нь гаргаж эхэлжээ. 

	Удалгүй Браун дэлхий дахинаа гайхлыг төрүүлсэн шинэ нээлт хийв. Тэр нээлт нь барилгачдын өмнө онц шинэ бололцоог нээж өгсөн юм. Энэ нь дороос нь тулах тэр их үнэтэй цайтай олон багана хэрэглэдэггүй «нуман гүүр» гэгчийг хийж эхэлсэн явдал юм. 

	Ингэж санаандгүй нэгэн ажиглалт шинэ бүтээл гаргах санаа төрүүлжээ. 

	САМНААС МАШИНД ХҮРСЭН НЭГЭН ЗАМ

	Германы шинийг туурвигч Иосиф Гейльман гэдэг хүн хөвөнгийн модны нарийн ширхгийг засаж тэгшлэх машин хийх гэж олон жил ноцолджээ. Гейльман тийм машин хийх нь байтугай хийх маяг, зарчмыг бодож олж чадахгүй байв. 

	Гейльман их мөнгө зарж дараа дараагаар олон туршлага хийж туршлага бүр нь амжилтгүй болж байсан боловч махран оролдсоор байж. Тэгээд нэг удаа бараг цөхрөнгөө барчхаад гунин гутарч өрөөндөө сууж байв. Тэр өрөөнд нь охид нь бас байж байлаа. Тэрээр тэдэн рүү эргээд харсан дор нь машин нь ямаршуу янзтай байх ёстой вэ? гэсэн санаа агшин зуур орж иржээ. 

	Охид руугаа эргээд харсан тэр мөчид тэд нар үсээ самнаад сууж байсан аж. Үсэн дотор самны хөдлөх хөдөлгөөнийг хараад яагаад уул санасан машин нь ийм л маягийн механик сам байх ёстой гэсэн бодол урьд нь төрдөггүй юм бэ? гэж ихэд гайхжээ. Ингэж, хийх машины нь зарчим санаандгүй олдсон юм. 

	Гэхдээ түүнээс хойш уул машиныг хийх гэж бас долоон жил ажилласан авч чухам юу хийх ёстой гэдгээ мэдэж байсан болохоор бас ч учиртай байлаа. 1845 онд түүний хийсэн машин нь тийнхүү самтай төстэй болохоор «сам» гэдэг нэртэй байжээ. 

	Санаандгүй нэгэн ажиглалт шинийг туурвигчдад ийнхүү ач тустай зүйл болдог боловч тэр нь удаан жилийн шургуу хөдөлмөрөөс үл чөлөөлдөг билээ. 

	ДАХИАД ХҮН МАШИН ХОЁР

	Эх орны хоёрдугаар дайн эхлэхээс жаахан өмнөхөн физикийн нэгэн нэрт эрдэмтэн надад ингэж ярьж билээ. 

	— Одоо үеийн машин учиргүй нүсэр том хүнд байна. Ирээдүйд металлыг гол төлөв цахилгаан гүйдэл дамжуулахад хэрэглэхээс биш юм хийх материал болгон ашиглах нь зохисгүй юм. Машиныг хиймэл материалаар хийх хэрэгтэй юм. Тэр нь төмөр, ширэмнээс хөнгөн бөгөөд бат байх болно. Ер нь энэ ч бас гол зүйл биш билээ. Машин хийх зарчим ч гэсэн хуучирч байна. Байгальд байдаг цар хэмжээг хэмнэдэг тэр хэмнэлтэд хүрэх гэж эрмэлзэх ёстой юм. Амьд амьтан жаахан эзлэхүүн зайндаа маш олон тооны нарийн ширийн ажиллагаатай материалыг багтааж байна. Эрдэмтдийн хувьд физиологийн процессын механизмын талаар аливаа нэгэн нууц буюу дор хаяхад хоол цус болон хувирдаг механизмын нууц нууц байхаа байсан цагт зохион бүтээгчид авсаархан, төгөлдөр сайн машиныг биологийн зарчмын дагуу хийж чадах болно гэж билээ. Би тэр цагаас хойш олон жил болоход эрдэмтний энэхүү зөгнөн хэлсэн зүйл биелэгдэж эхэлж байгааг харахлаар тэр хэлсэн цэцэн үг санаанд дахин дахин буудаг юм. 

	Хиймэл материал металлыг хараахан шахан гаргаж чадахгүй боловч машины олон чухал эд ангийг хуванцраар хийдэг болжээ. Хуванцрыг мөн багаж төхөөрөмжийн нь жинг хасах нь асар их ач холбогдолтой онгоц болон сансрын хөлөгт өргөн хэрэглэж байна. 

	Тэрхүү эрдэмтний хэлсэн зүйлийн гол нь болох машин зохион бүтээхэд биологийн зарчмыг хэрэглэх нь улам ихэссээр байна. Бид одоогоор байгалиас заяасан өөрөө зохицуулдаг автомат хөдөлгүүр болох зүрхтэй адил тийм жин нь үлэмж бага мөртөө учиргүй чадалтай хөдөлгүүр хийж чадаагүй байна. Зүрх жин нь дөнгөж гуравхан зуун грамм мөртөө хоногт арван мянга орчим литр цусыг шахаж чадна. Нэг ч хөдөлгүүр бат бэхийнхээ хувьд зүрхтэй зүйрлэхийн аргагүй билээ. Зүрх хэдэн арван жил засвар сэлбэггүйгээр ажилладаг хөдөлгүүр дээ. 

	Техник тийм төгөлдөр хөдөлгүүрийг бүтээж чадаагүй боловч байгалиас заяасан хамгийн төгс механизм болох хүний тархины зарим ажлыг гүйцэтгэж чадах тийм машин бий болоод байна. Тооцон бодох машин нь механик ойтой бөгөөд хүнээс хэдэн мянган дахин хурдан тоолж чадахаас гадна нарийн төвөгтэй математикийн бодлогыг бодож, нэг хэлнээс нөгөө хэлэнд орчуулж, галт тэрэгний хөдөлгөөн буюу заводын ажлын хамгийн тохиромжтой үр хэмнэлттэй цагийн хуваарийг зохиож чадна. 

	Хэдий тийм боловч тархины гүйцэтгэдэг ажлын ихэнх хувийг хийж чадахуйц тийм машин бүтээнэ гэдэг хараахан бүтэмжгүй зүйл болой. Ийм машин хийе гэвэл хэдэн миллиард электрон дэнлүү бүхий машин хийх хэрэгтэй болно. Өөрөөр хэлэх юм бол тийм машин нэг зуун давхар тэнгэр баганадсан байшин лугаа адил асар том болох болно. 

	Нэн түрүүн техникийг боловсронгуй болгож тархинд явагддаг бүх процесс, тархины механизмын ажиллагааг гүнзгийрүүлэн судлах нь чухал. Тэгсэн цагт л нэг их нүсэр том биш, байгалиас заяасан тэрхүү хөдөлгүүртэй төстэй машиныг зохиож болох билээ. Эрдэмтэн мэргэдийн үзэж байгаагаар бол машиныг хийх цаг тийм ч их хол биш ажээ. 

	Манай энэ нарийн техникийн эрин үед амьд бие махбодын байгуулалт, ажиллагааг ердийн нэг ажиглах нь хангалттай биш байгаа биз дээ. Маш гүнзгий судалгаа шинжилгээ хийх хэрэгтэй билээ. 

	Гэлээ гэвч харьцангуй хялбар судалгаа бас ч ашиг болж болох бөгөөд энэ тухай дараах зүйлээс мэдэх болно. 

	ГАЗАР ДООГУУР ХЭРХЭН АЯЛАХ ВЭ?

	Алдарт партизан Батя тэмдэглэлийнхээ дэвтэрт эх орны дайнд амь үрэгдсэн хүүгийнхээ тухай бичсэн байдаг. Хүү нь газар доогуур аялах гойд шинэ санаа өвөрлөж «Москвагийн метро барихад тусгай газар нүхэлдэг багаж байдаг. Өрөмддөг багажууд аль эрт гарсан билээ. Ингэхэд урдаа лут өрөмдөгчтэй юунд ч торохгүй явдаг машин яагаад байж болохгүй юм бол?.. Миний бодоход дээрээ хүчит тольдуур гэрэл бүхий хуягласан шилэн цонхтой машинд сууж газар доорх чулуун нүүрс, төмрийн хүдэр, зэс, мөнгө өөхөн цагаан чулуун дахь алтны судал мэт юу байгааг нь цонхоор харж болмоор. Ингэвэл газар дэлхий маань үнэт эрдэнэсээ өөрөө бидэнд ил нээгээд өгөх болно» гэж мөрөөдөж байжээ. Уран санаа өвөрлөсөн энэ хүү дайн эхлэхээс нэлээд хэдэн жилийн өмнө 3өвлөлтийн шинийг туурвигч А. И. Требелев «газар доогуур явдаг завь» хийх гэж оролдож эхэлсэн тухай мэдээгүй байжээ. Энэ бол амаргүй ажил. Гэхдээ огт найдваргүй юм биш. Газрын гүн дэх нефтийн ордод хүрдэг өрөмдөгч бол тохирохгүй. Метроны хонгил гаргадаг аргаар газар доогуур аялна гэвэл тун ч нүсэр ажил билээ. Харин урт хонгил гаргаж том нүх малтаж газар доогуур нэлээд хурдан урагшилдаг амьтан байдаг. Энэ бол сохор номин билээ. Требелев сохор номины «бүтэц» болон газар ухдаг үе мөчийг нь тодорхой судалж үзвэл сохор номины хүзүү нь ер бусын хүдэр чийрэг агаад уян хатан хөдөлгөөнтэй ажээ. Сохор номин толгойгоо шалмаг хөдөлгөж бөх шүдээрээ газар малтаж ухсан шороогоо эхлээд хойд хоёр хөлөөрөө малтаж гаргана. Нүх цаашлах тутам шороогоо гадагш гаргаж чаддаггүй харин малтсан сул шороог урд хоёр хөлөөрөө нүхнийхээ хоёр хажуу руу хийж чигждэг. Энэ нь бас нүхийг нурахгүй бөх сайн болгодог аж. Ингэж чигжих нь чийглэг хөрсөнд бол тун сайн болно. Харин элсэнд нураад тогтохгүй. Хад тааралдвал бүр ч хүч хүрэхгүй. Тэгээд сохор номин элсэрхэг, чулуурхаг газар нүх ер малтдаггүй билээ. Номин шиг машин хийвэл элстэй газрыг цементээр бэхэлж, хадыг эсвэл нүхэлж, эсвэл тойрч ч гарч болох нь мэдээж. Требелев сохор номин нүхээ яаж ухдагийг их хянуур судлан үзжээ. Урт хайрцаг шороогоор чигжиж дүүргээд өмнө талд нь рентген аппарат тавьж хайрцгийн урд хэсэгт хуурах гэж мах авчирч булж нөгөө талаас нь аппаратаар номины шүд хүзүү толгой яаж хөдөлж газар доогуур хэр зэрэг хурдан ахицтай явдгийг нь ажиглаж үзэв. Требелев үүнээс гадна номины биеийн тогтоц, араг яс, ялангуяа шүдний нь хэлбэр бүтцийг судалсан юм. Требелев бас үйлдвэрийн нарийн багаж хэрэгсэл янз бүрийн нягт сийрэг төмөрлөг эдийг хэрхэн зүсэж өрөмдөж байгааг нягтлан ажиглажээ. 

	Газар доогуур явдаг машин зохион бүтээхийн тулд урьдаар өдий их юм үзэж судлах хэрэгтэй байсан юм. Сохор номины адил машины загварыг дайны дараа анх хийсэн байна. Цахилгаан мотороор ажилладаг тэрхүү машин нь газар ухах эргэдэг шүднүүд, ухсан газраа дагаж урагшлах «хөлүүдтэй» аж. Требелев энэ жижиг загвараа туршиж үзээд дотор нь хүн суугаад явж болох том машин хийв. Доторх хүний амьсгалахад зориулан савтай хүчилтөрөгч, луужин, зам мурийх доошлохыг тохируулах залуур зэрэг төхөөрөмжтэй энэ машин усан доогуур явдаг завьтай нэлээд төстэй юм. Үүнээс гадна энэ машины хөрсөн доорх ашигт малтмалыг гол нь олоход зориулагдсан болохоор хөрсний дээжис авдаг тусгай төхөөрөмжтэй аж. Нөгөөтээгүүр хүн хүрэхийн аргагүй газрын асар их гүнд ажиллах машины тухай одоо мөн л бодож болох юм. Ийм машины тоног төхөөрөмж саранд хүнгүй явуулдаг сансрын хөлгийнхтэй аль нэгэн талаараа эхэн үедээ төстэй байх болно. Юуны өмнө машины гадна тал нь газрын гүний их халууныг даах бөх эдээр хийгдсэн байх ёстой. Мөн сансрын хөлөгтэй адил электрон багаж хэрэгслээр газрын гүнд дайралдсан чулуулаг, түүний нягт сийрэг, мөн давж дийлэхээргүй юу тааралдсан тухай дээш нь мэдээлж дохио өгч байх ёстой. Газар дээр үүнийг хүлээн аваад цахилгаан дохиогоор цаашлах замыг нь удирдах жишээтэй юм. Ийм машин хийж бүтээвэл тун чухал. Учир нь газрын гүн рүү доошлох тутам улам ховор үнэт металл бий гэж геологичид үздэг юм. Гэхдээ энэ бүхэн ирээдүйд болох хэрэг. Харин одоо бол зөөлөвтөр хөрсөн газар доогуур цагт арваад метр явж чадах туршлагын чанартай машин хийгээд байна. Энэ бол гучин жил ажиллаж байж хийсэн бүтээл билээ. Ингээд бодоход номиныг судалснаас эхлээд энэ амьтныг дуурайлгаж машин хийх хүртэл урт замыг туулсан байгаа биз. Аливаа амьтны амьдрах зохилдлогоог өнгөцхөн төдий ч судлан үзэх нь техникт ямар ач холбогдолтой байдгийг та нарт ярих гэсэн минь энэ. Энэ чинь яагаад өнгөц төдий судалгаа байдаг бил ээ? Энд чинь рентген зураг авч бие цогцсыг нь судлаад бас үйлдвэрт төмөр зүсэх ажлыг хүртэл үзээд өрөмдөх учир ухааныг ч бас шинжилсэн биш билүү гэж та нар бодох байх. Энэ ч аргагүй үнэн. Гэхдээ өнөө үед олон эрдэмтэд хамтарч уураг тархины ажиллагааг судалж байхад шинийг туурвигч, зохион бүтээгч болон бас бус хүмүүс хамтарч уураг тархитай төстэй ажилладаг машин хийх арга зам эрэлхийлж байна. Энэ нарийн ажилтай зүйрлэхэд номиныг судалж газар доогуур явдаг машин хийх нь арай хялбар байгаа биз дээ. 

	УНАДАГ ДУГУЙНЫ АДАЛ ЯВДАЛ

	XIX зууны эхээр Германы Карлсруэ хотод Карл Дрез хэмээх ойн цагдаан ажилтай оньсон техник ихэд сонирхдог нэгэн хүн байжээ. Энэ хүн үргэлж элдэв юм оролдож суудаг, гэхдээ урьд өмнө нь хүн үзэж хараагүй юм хийх гэж мэрийж байдагт нь түүнийг ойр хавийн хүмүүс хачин жигтэй хүн гэцгээдэг байжээ. Дрез бол урьд өмнө огт байгаагүй учраас хүн үзээгүй тийм цоо шинэ юм сэдэж оролддог үнэнхүү авьяас чадалтай шинийг туурвигч хүн байсан юм. Тэрээр одоогийнхоос учир дутагдалтай байсан ч гэсэн бичгийн машины анхны дүр зургийг гаргаж, мөн махны машин хийсэн юм. Дрезийн тун дуртай нэг юм нь «гүйдэг тэрэг» байжээ. 1817 онд хийсэн энэ машин нь тун хялбархан хийцтэй дундаа жижигхэн суудалтай цувраа хоёр өндөр дугуйтай байлаа. Та нар таагаа биз? унадаг дугуй шүү дээ. Тэхдээ одоогийн унадаг дугуйнаас арай өөр. Учир нь дөрөө байхгүй. Дээр нь суугаад хөлөөрөө ээлжлэн газар тулж хөдөлгөнө. Гэлээ ч явганаас доргүй, цагт 20 км явж болох машин байжээ. Ийм дугуйг би Америкийн «бид зочломтгой» гэдэг инээдмийн кинонд үзсэн юм. Бестер Киттон гэгч Америкийн нэрт жүжигчин дөрөөгүй дугуйгаар сүрхий хурдан явж байхыг би энэ кинонд харсан билээ. Чухам энэ инээдтэй байдал Дрезийг балласан юм. Дрез хийсэн дугуйгаа унаад гадуур явахад нь харсан хүн болгон инээж шоолоод байж. Тэгэхэд нь Дрез дугуйндаа улайраад амьтны инээж ханиахыг огт анзаардаггүй байв. Хийсэн эзний нь нэрээр дрезин гэж нэршсэн энэ дугуйг Дрезээс өөр сонирхон хийх гэсэн хүн бас байсан гэдэг. Лондон, Парис хотод зарим хүн Дрезийн дугуйг шохоорхон оролдож байсан боловч амьтан хүн үзэхээрээ хийсэн эзнийг нь шоолоод унаж яваа хүний нь ч дооглоод олигтой амжилт олсонгүй. Одоо үед бид Дрезийн дугуй ямар янзын дугуй байсныг зөвхөн тэр үед гарч байсан шог хошин зураг сэлтийг харж төсөөг нь гаргаж байгаа билээ. Элэг доог хийгээд явуулахгүй болохоор сүүл сүүлдээ сонирхож оролддог хүн ч үгүй болж дрезин дугуй удалгүй мартагджээ.

	Дрез ядуу зүдүү явсаар насыг барж дугуйг нь тоглоом тохуу л хийх гэж хэн нэг нь таван маркийн үнээр худалдаж авсан гэдэг. Наян жилийн дараа унадаг дугуй дэлхий нийтэд дэлгэрсэн хойно дрезийн хөшөөг мөнөөх инээдэм доог болж байсан тэр Карлсруэ хотод нь босгосон юм. 

	Дрезийн дугуй мартагдаж харин дрезин гэдэг нэр нь манайхны хэлэнд үлдсэн бөгөөд төмөр замаар явдаг дрезин гэдэг тэргийг та нар мэднэ байх. Харин энэ тэрэгний нэр Дрезин нэртэй холбоотойг одоо яаж ч мэдэх билээ дээ. Дрезин дугуй хамгийн анхных нь байсан байгаад мартагдсан нь арай биш билээ. Дрезийн дугуй хийхээс 16 жилийн өмнө Оросын хамжлагын тариачин Артамонов гэгч хүн унадаг дугуй хийсэн гэдэг. Гэвч Артамонов гэж ямар хүн байсан ямаршуу дугуй хийсний нь бараг мэдэх аргагүй. Харин ийм дугуй хийсний учир Артамоновыг хамжлагаас чөлөөлсний нь бодвол зүгээргүй сонин юм хийсэн байж таарна. Учир нь хамжлагаас чөлөөлнө гэдэг тэр үедээ бол лут том шагнал. Дрезээс хойш тавин жилийн дараа 1869 онд Мишо гэдэг Франц хүн дугуй хийжээ. Энэ бол Дрез, Артамонов хоёрын дараах гурав дахь дугуй аж. Мишогийн дугуй одоогийн дугуйнаас бас л өөр байсан ба энэ нь том жижиг хоёр дугуйтай, урд талын том дугуй нь дөрөөтэй түүгээр хөдөлдөг ажээ. Гэлээ ч энэ машиныг бас л хүн нэг их хэрэгссэнгүй. Учир нь модоор хийсэн дугуй нь хүн унаад явъя гэхэд тэнхээ чадал маш их шаарддаг байжээ. Сүүлд унадаг дугуйг модоор биш ган төмрөөр хийдэг болсноос хойш хөнгөн хялбар болж иржээ. Гэвч үрэлт хавиралт нь багасахгүй бол бас л болхи байв. Дугуйг арай өөрчилж авсаархан болгосон хүн бол Коупер гэдэг Англи хүн юм. Өнгөрсөн зууны 80-аад оны үед энэ хүн дугуйны мөөрт авсаархан хөнгөн хигээснүүд хийгээд булд нь үрлэн мөхлөг тавьж үрэлт хавиралтыг нь маш бага болгожээ. Энэ бол орчин үеийн унадаг дугуйны булыг хийж чадсан хэрэг билээ. Үрлэн холхивчгүйгээр одоо үед нэг ч машин болдоггүй, тэр үрлэн холхивчийг анх удаа унадаг дугуйнд хэрэглэжээ. Ингэж унадаг дугуй авсаархан хөнгөн болсон боловч унаад явахад ялгүй хатуу, бас л учир дутагдалтай байв. Шотландын нэг мэс засалч хүний хүүхэд нэг дугуйтай байж. Энэ хүүхэд нэг удаа эцэгтээ ирж дугуй их доргиотой байна. Зөөлөн болгож аль гэжээ. Эцэг нь саравчнаасаа мод усалдаг эрзээн шланк авчирч хуваагаад дугуйг нь тойруулан барьж хүлж өгчээ. Энэ явдал 1885 онд болжээ. Хүү нь дугуйгаа унаад үзтэл донсолгоогүй болсон тул ихэд баярласан гэдэг. Эрзээн шланк ороолттой энэ дугуй үзсэн нэг хүн энэ бол шинэ нээлт байна. Түүнийг зохиосон эрхийн бичиг ч авч болох юм гэж Денлопод (хүүгийн эцэг) санаа авхуулжээ. Тэгээд ч Денлоп унадаг дугуйны хийлсэн эрзээн бүрээс хийдэг анхны үйлдвэр байгуулж учиргүй баяжсан юм гэнэлээ. Денлопын тухай бичсэн энэ явдал үнэн бол Денлоп шиг ямар ч хүн хөдөлмөр заралгүй зөвхөн арга ухаан сийлж шинэ юм бүтээнэ гэдэг тун ховор тохиолдол. Зарим нэг юмыг шинээр бүтээсэн тухай яриа бол тэр болгон яг таг үнэн зүйл байдаггүй. Заримдаа иймэрхүү зүйлийг хөрөнгөтөн орнуудад цуу дэгдээх гэж зохиодог, заримдаа хүний сонирхол татах гэж сонин хэвлэлд сэтгүүлчид дэвэргэн ашигладаг байна. Гэлээ гэсэн ч Денлопын явдал үнэхээр болсон байлаа ч гэсэн шинээр бүтээсэн зүйл нь аргагүй амар байсан гэж хэлэхэд хэцүү. Учир нь эрзээнийг төмөр мөөр дагуулан тогтоох арга олох, аятайхан насос болон хий тохируулах таглаа мэтийг бас л зохиох ёстой. Ингээд ирэхлээр бас ч нэлээд юм шинээр зохиож багагүй хүч хөдөлмөр зарцуулах л хэрэгтэй юм санж. Денлоп үүнийгээ нэг өглөө «цаасан дээр» хийгээд, засаж янзлаад үйлдвэрлэхэд бэлэн болгох гэж 3 жил илүү хугацаа зарцуулсан ажээ. Унадаг дугуйг ингэж хөндий гантай төмрөөр хийж үрлэн мөхлөгтэй хийлсэн эрзээн дугуйтай хөнгөн авсаархан болгосон тэр цагт дэлхий нийтээр хэрэглэдэг болж билээ. 

	Унадаг дугуй анх гарснаас эхлээд түүнийг засаж сайжруулсаар нийтээр хэрэглэдэг болох хүртэл хэдэн жил бол оо вэ? гэж эргэж санавал бараг бүтэн хагас зуун жил өнгөрчээ. Харин энэ хугацаанд унадаг дугуйг хэд хэд өөрчилж, дугуй, жолоо, арал суудал, дөрөө мэт аль нэг хэсгийг нь хэд дахин засаж сайжруулсан тухай эрхийн бичиг сэлт хэчнээн байгааг тоолохын аргагүй олон. Ийм гэрчилгээ зуун мянга орчим байгаа байх. 

	Дугуйг ийнхүү бүтэн хагас зуун жил оролдож нэлээд аятайхан унаа болгоод байх үед бөглүү хөдөө нутагт нэг сүрхий авьяаслаг залуу урьд өмнө үзэгдээгүй машин сэдэж хийсэн нь модоор унадаг дугуй урлажээ. Энэ бол манай зууны эхээр 20-иод оны үед Монголд болсон юм гэж надад хүн ярьсан билээ. 

	Унадаг машиныг арайхийж нэг хийлээ

	Монгол улс он удаан жил Хятадын хараат байсан бөгөөд дэлхийн соёл ухаан тун бага нэвтэрдэг, хүн ард нь ядуу зүдүү, бичиг мэддэг хүн цөөн ийм орон байжээ. Улсын гол хот Улаанбаатар тэр үед тоос шороонд дарагдсан нэгэн том тосгон байсан юм. 

	Монгол улс ардын засгийн жилүүдэд үйлдвэр, сургууль соёлын газартай болж, нутаг орон, хүн ард нь танигдашгүй болтлоо өөрчлөгджээ. 

	Би бол Монголд шинэ амьдрал дөнгөж эхэлж байх үеийн юм хэлэх гэж байгаа юм шүү дээ. Тэр үес Улаанбаатарт автомашин байтугай онгоц хүртэл хачин сонинд тооцогдохоо больсон цаг байлаа. Яг энэ үед Улаанбаатар хотод холын хөдөө нутгаас нэг залуу орж иржээ. Энэ залуу морь унаагаар биш өөрөө хийсэн машинаараа ирсэн гэнэ. 

	Тэр залуу хачин сонин юм хийснээ амьтанд үзүүлэх, унаад явдаг машин яаж хийснээ хэлэх гэж ирсэн аж. Энэ бол морь мал шиг тэжээж усална гэх явдалгүй тун зүгээр эд гэж өөрөө боджээ. Энэ машины хийц тийм ч амаргүй. Зорж хийсэн хоёр модон дугуйг модон арлаар холбож харуулдсан хоёр модон дөрөөг хөлөөр эргүүлэхэд тэр нь араатай залгагдаж улмаар дугуйг эргүүлдэг учиртай юм санж. Энд хамгийн хэцүү юм нь дугуйг эргүүлэх нь байлаа. Мөн банзаар суудал засаж хойд дугуйн дээр хөндий бэхэлсэн байна. 

	Тэр залуу модон дугуйгаараа хэдэн зуун километр явж Улаанбаатарт ирэхэд хэмхрээгүйг бодвол дугуйгаа бөх сайн хийсэн хэрэг. Улаанбаатарт дугуйгаараа орж ирэхэд түүнийг амьтан хүн их л сонирхож гайхаж байгаа харагджээ. Өөрөө ч ингэнэ байх гэж бодсон аж. Гэтэл хүмүүс энэ болхи модон дугуйг үзээд мэл гайхаж байхыг мөнөөх залуу маань юм үзээгүй улс шохоорхох нь аргагүй гэж боджээ. Гэтэл машин унасан хүн үзээгүй хүн бол тэр өөрөө байжээ. Тэгээд дугуйгаа амьтан хүнд сонирхуулж баахан явсаар нэг том талбайд хүрч иртэл араас нь нэг машин гүйцэж ирэв. Бас сайн хартал холгүй ойрхон газар жирийн нэг суудлын онгоц бууж харагджээ... Энэ бүхнийг үзээд нөгөө залуу ухаан нь балартаж унасан гэдэг. Харин сэргээд унадаг дугуйг аль эрт зохиосон юм байна гэдгийг мэдээд сэтгэл нь их л гонсойсон гэнэ. Энэ авьяаслаг залуу цаашид хэрхсэнийг бүү мэд. Улс орон нь хөгжин одоо их соёлтой орон болсон билээ. Лав сургуульд сурч инженер юм уу эрдэм номтой хүн болсон байх. Иймэрхүү явдал нэлээд хөгжилтэй улс оронд ч бас гардаг л юм. Гэхдээ арай модон дугуй шиг болхи хэлбэрээр бус билээ. Нарийн ширийн юмыг дахин давтан хийх, мөн модон дугуй шиг бүтэлгүй юм давтан зохиох явдал бол голдуу урьд өмнө юу болсныг л мэдэхгүй байгаа хэрэг. 

	Техник хурдан хөгжих тутам нэгэнт зохион бүтээсэн юмыг дахин давтах нь багасдаггүй харин бүр ихэсдэг гэж хэлж болох талтай. Энэ бол шинийг туурвигч хүний боловсрол мэдлэг хомсдож байгаагаас тэр болгон бас болдоггүй. Харин шинжлэх ухаан техник асар хурдан хөгжиж заримдаа нээж бүтээсэн болгоныг олж мэдэхийн аргагүй болж ирдэг аж. Жишээлэхэд, нэг химич хүн нийлэг эд бий болгох гэж ажиллаж байхад дэлхийд бас ийм мэргэжилтэй хүн хэдэн зуун мянгаараа ажиллаж, химийн ухааны талын хэдэн мянган сэтгүүлд сар бүр олон арван мянган өгүүлэл нийтлүүлж байна. Энэ бүгдийг уншъя ч гэсэн чадал хүрэхгүй билээ. Арав гаруй хэл мэдэх нь чухал гэдгийг хэлэхээ байя. Ингэхлээр нэг төрлийн нийлэг эд байтугай зарим машин багаж хэрэгслийг хүртэл хэд дахин зохиож бүтээхэд хүрдэг байна. Ийм учраас ямар эрдэмтэн буюу инженер хүн хэзээ хаана юу хийж нээсэн болгоныг цуглуулаад «цээжилж» байдаг машин хийж хэрэгцээтэй цагтаа түүнээс лавлаж байх нь зүйтэй гэж эрдэмтэд үзэж байна. Ийм механик ой ухаантай машинд зохион бүтээсэн зүйлийн тухай мэдээ сэлтийг техникийн салбар тус бүрээр хурааж хэрэг болсон үедээ энэ машинаас лавлаж байх учиртай аж. 

	ШИНИЙГ ТУУРВИГЧИЙН ТАВГҮЙ АМЬДРАЛ

	Германд Дрезээс дутуугүй Вернер Сименс гэдэг сүрхий сайн шинийг туурвигч хүн байжээ. Тэднийхэн бараг гэр орноороо туурвигч сонин улс байжээ. Вернерийн гурван дүү Вильгельм, Фридрих, Карл нар ахынхаа адил техникийн түүхэнд нэрээ үлдээсэн хүмүүс гэнэ. Өнгөрсөн зууны 40-өөд оны үед Вернер Сименс Оросын инженер Б. С. Якобийн нээсэн гавьвано-техникийн аргыг (аливаа эдлэлийг төмөрлөгөөр нимгэн өнгөлөхийн тулд цахилгаанаар шарахыг хэлнэ) улам сайжруулах гэж ажиллаж байлаа. Тэр үед цэргийн офицер Вернер Сименс дуэль хийхэд хүрчээ. Германд дуэль хийхийг тас хориглосон үе байсан бөгөөд тэгээд түүнд дуэль хийсэн хэргийн учир хэдэн жил шоронд хорих ял оногджээ. 

	Сименс шоронгийн өрөөнд лаборатори байгуулах зөвшөөрөл олж, шоронд суухдаа алтны давсан уусмалыг жирийн нэг металл дээр тогтоох гэж өөрөөр хэлбэл одоогийнхоор аливаа эдлэлийг алтаар шарах арга эрэлхийлж байжээ. Энэ ажил нь ч бүтэмжтэй болж юу юугүй бэлэн болоод байв. Гэтэл нэг «урагшгүй явдал» болов. Учир нь Сименсийн ялыг өршөөн цагаатгажээ. Одоо эндээс гарахаар дахиад л цэргийн газраа очно. Тэнд ажлаа дуусгах зав чөлөө олдохгүй гэж бодоод яах учраа олж ядахдаа Сименс шоронд нэг хэсэг байлгаж өгөхийг хүсжээ. 

	Ах дүү нар нь Сименсийг солиороо юу гэж нэлээд сандарчээ. Тэгтэл хачин жигтэй тэр гуйлтыг нь хүлээн авалгүй түүнийг шоронгоос бараг хүчээр шахуу хөөж гаргасан гэнэ. Гэсэн ч Сименс энэ ажлаа аргыг нь олж дуусгаад, бүтээсэн зүйлийнхээ эрхийн гэрчилгээг олж аваад мөнгө тун хэрэгтэй байсан тул хямд үнээр түүнийгээ худалджээ. Мөн олон дүү нартаа туслах хэрэгтэй байсан юм. Оролдвол бүтээж болмоор өөр хэдэн шинэ санаа түүнд байсан болохоор тэр нэг хийсэн юмаа төдий л их үнэрхэхийг бодсонгүй. Энэ санаагаа хэрэгжүүлэх гэж туршлага хийж эхэлснээ гэнэт болиод олигтойхон юм туурвих гэвэл эрдэм мэдлэгтэй болох нь зүйтэй гэж үзээд уншиж судлах ажилд оров. Цэргийн алба хамаг цагийг нь авдаг байсан тул зав чөлөөгөөрөө математик, физик, хими үзнэ. Тэгтэл хувь заяа нь дахиад л буруугаар эргэх болов. Энэ үед 1848 оны хувьсгал ойртож цаг цөвүүн болсон байлаа. Сименс хувьсгалын хэрэгт огт хүртээлгүй байсан мөртөө пруссийн засгийн газрын ажил явууллагыг эсэргүүцэж гарын үсэг зурсан нь офицер хүнд өршөөж болшгүй хэрэг болжээ. Үүний учир Сименс цөлөгдөх болж, ингээд Берлин хотоос явна гэдэг бол эрдмийн мөр хөөхөө болино гэсэн үг байв. Харин пруссийн цэрэг армид чухал хэрэгтэй ямар нэг зэвсэг мэтийг хийж засгийн газарт тал засвал цөллөгөөс аврагдаж болно гэсэн уран арга сийлэв. Сименс нэг танил эрдэмтнийг гуйж лабораторид нь ажиллах болжээ. Энэ үед пироксилин гэдэг хүчтэй дэлбэрдэг бодис нээгдээд удаагүй байжээ. Энэ бодисын найрлага нь маш амархан задардаг учир практикт хэрэглэх нөхцөлгүй байв. Үүний учир ухааныг нь олж засах гэж тун шамдан ажиллав. Пироксилины найрлагад ордог азотын хүчлийг л тааруулж чадвал найрлага нь арай тогтвортой болох ёстой гэж Сименс үзэж энэ аргыг эрэлхийлж билээ. Тэгтэл шинэ юм хийж бүтээдэг хүмүүст бишгүй тааралддаг нэг тийм явдал Сименсэд «азаар» учирчээ. Нэг өдөр лабораторид нь азотын хүчил дуусахад Сименсэд туршлагаа зогсоочихгүйн тулд азотын хүчлийн оронд хүхрийн хүчил хийж үзсэн чинь нөгөөх эрж хайгаад байсан тэсэрдэг бодис нь санамсаргүй бүтчихсэн аж. Шинэ бодисынхоо ид шидийг шалгаж үзэх гэтэл орой болсон учир хатаах зуухан дотор тавиад гэртээ харьжээ. 

	Сименс өглөө буцаад ирэхэд нь шинэ пироксилины ид шидийг зориут харуулах гэсэн мэт нөгөө эрдэмтний лабораторийн хатаах зуух бут ниргүүлээд юу ч үгүй болсон байв. Энэ зуухыг өглөө эрт лабораторийн нэг ажилчин галлаад дөнгөж гартал ард нь их юм дэлбэрсэн гэнэ. Энэ удаа Сименс бас нэг жигтэй зан гаргажээ. Тэрээр тэр бүхнийг үзэнгүүт галзуу солио туссан юм шиг цовхорч бүжиж гарчээ. Сименс шинэ хийсэн пироксилинээ цэргийн яамнаа явуулж санасандаа хүрэв. Түүнийг цөллөгт цөлөхөө больж зохион бүтээх ажлаа хийг гэж цэргийн албанаас чөлөөлжээ. Хожим Сименс дахин нэг зэвсгийн зүйл туурвижээ. Үүнийг хийх болсон шалтгаан нь ямар нэгэн цэрэг дайны эрх ашгийн тулд бус бас л гэр орноо бодож хийсэн аж. Энэ үед Прусс, Дани хоёр улс дайтаж Данийн далайн цэргийн хөлөг онгоцнууд Киль гэдэг усан боомт руу дайрахыг зэхэж байв. Сименсийн нэг эмэгтэй дүүгийнх нь энэ усан буудалд ойрхон суудаг байжээ. Дүүгээ аврахын үүднээс усан буудлыг минаар тойруулан цахилгаан шугамаар холбож хамгаалах арга хийв. Харин Сименс бол цахилгаан утсыг каучукаар хийсэн хоолойд шургуулж минатай холбоод эрэг дээрээс цахилгаан гүйдэл гүйлгэж дуртай минаа дэлбэлдэг арга зохиосон юм. Үнэн чанартаа Сименс шинээр зохиосон юм энэ тухайд бараг байхгүй билээ. Энэ үед мина ч байсан, цахилгаан утсыг ус нэвтрэхгүй болгон далдалж болох бүрхүүл утас ч байжээ. Сименсийн хийсэн юм гэвэл бэлэн байсан юмыг арай найдвартай болгож өөр зорилгод эвий нь олж ашигласанд байгаа юм. Энэ нь цахилгаан гүйдэл дамжуулж тэсэлдэг минан хамгаалалт юм. Сименс шинэ машин багаж хэрэгсэл зохиож хийдэггүй хуучин хийсэн байсан юмыг өөр зорилгод тохируулан ашиглах авсаархан арга ухаан сүвэгчилдгээрээ онцлог хүн байлаа. 

	Сименс хийж бүтээсэн зүйлээрээ их мөнгө олж чаддаг, тэгээд ч хурдан хугацаанд лавтай бүтэж болох тийм юм сэдэж оролддог яах аргагүй хөрөнгөтөн орны туурвигч хүний шинжтэй байсан юм. Тэр үед цахилгаан мэдээний шугам дөнгөж тавьж эхэлж байсан цаг. Олон улс оронд янз янзын цахилгаан мэдээний аппаратыг хийж шилдэг сайн нь өргөн дэлгэрч байлаа. Сименс мөн л энэ ажилд оролцож цахилгаан мэдээний аппаратын зарим нэг зүйлийг засаж сайжруулахад аппарат хийдэг жижиг дархны газрыг байгуулж авав. Үүнийгээ улам өргөтгөсөөр олон улс орны хэрэгцээг тэр дундаа бүр Орос орныг хүртэл хангадаг том үйлдвэр байгуулжээ. Олон хүний хийсэн аппаратаас яагаад Сименсийнх амархан тарж дэлгэрсэн бэ? гэвэл түүний хийсэн аппарат нь бусдынхаас гойд сайн байсан эсэхийг бүү мэд. Харин Сименс аппарат хийхийн хамт захиалагчдад ярьдаг утасны шугамыг тоног төхөөрөмжтэй нь хамт тавьж байгуулж өгч байсан нь тэдэнд их ашигтай байжээ. Сименсийн амжилт олдог өөр нэг шижим бол шинжлэх ухааныг техниктэй холбож чадсан явдал юм. 

	Шон босгож утас татах, эсвэл утсаа бүрхэвчинд далдалж газар доогуур тавих, ер нь мэдээ дамжуулах шугамыг ямраар ч хийсэн гэсэн учрыг нь олоход бэрхтэй цахилгааны талын ямар нэгэн гэмтэл их гардаг байжээ. Инженер техникчид шугамын ийм гэмтлийг засахдаа чухамхүү учир шалтгааны нь судалдаггүй хар муйхар аргаар засаж эвлүүлэхийг оролддог байв. Тэгээд ч үргэлж гэмтэл гардаг. Тэр болгоныг засахад хөрөнгө мөнгө их ордог, ер нь мэдээ дамжуулах шугам найдвартай болж чаддаггүй байв. 

	Сименс тэр үеийн инженер техникчид бараг хөндөөгүй байсан тийм зүйлийг хийсэн юм. Тэрээр мэдээ дамжуулах утсаар цахилгаан гүйдэл өнгөрөх учир шалтгааныг судалж тооцоолон бодож сорин шалгаж шамдан оролдсоор утасны эвдэрч гэмтдэг шалтгааныг олж чадав. Сименс ийнхүү шинжилгээ судалгааны ажлыг техникийн тодорхой зорилттой холбохын чухлыг ойлгосон учраас түүний тавьсан утасны шугам найдвартай сайн болж байжээ. Мянган жил болж байж хүн гадаад их далайг гатлуулан утасны шугам татаж чаддаг болох юм гэж их зохиолч Эдгар По бичиж байсан яг тэр үед Сименс усан доогуур бүрхэвчтэй утас тавьж эхэлж байжээ. Түүний энэ амжилтад шинжилгээний ажлаа тодорхой асуудалтай уялдуулан хийдэг түүний арга тун их тус болсон юм. Европыг Америк, Энэтхэгтэй холбосон утасны шугам тавих ажилд Сименс биеэр оролцсон аж. 

	Усанд тавьсан бүрхүүлтэй утас нь тасрах живэх, гэмтэх, хийсэн их ажил нь тэгээд талаар болчих нь уу гэх удаа олон тохиолдож байв. Далайн ёроолд живсэн утасны гэмтлийг олох, эсвэл тасарсан үзүүрийг далайн ёроолоос гаргах гэдэг тун амаргүй ажил. Сименс далай гаталган утас тавих онгоцон дээр өөрөө ажиллаж саад бэрхшээлийг тун ч гарамгай даван туулж элдэв нарийн тооцоог шууд хийж шинэ шинэ зүйлийг газар дээр нь туурвиж байлаа. Ингэж явахдаа хоёр удаа сууж явсан онгоц нь далайд сүйдэж амь алдах шахаж их зовлон үзсэн ажээ. 

	Үнэндээ Сименс бол хөрөнгөт нийгмийн хүний шинж төрхийг илтгэсэн ёстой том наймаачин, зүтгэлтэн хүн байсан юм. Тэгэхдээ Сименс бол шинжлэх ухаан техникийн зорилтыг юу юунаас илүү сонирхож байсныг хэлэхгүй байж болохгүй. Сименс далайн ёроолд утас тавихад олонтоо таарч байсан аюул зүхэл, амь өрссөн адал явдлаас айхгүй, харин тэр бүхэнд дуртай хүн байжээ. 

	Сименс маш их баян хүн болсон боловч шинэ юм зохион бүтээж түүгээрээ их мөнгө олох, хөлс мөнгө ахиухан олдож болох ажлыг нэн түрүүн олж хийх талаараа Америкийн шинийг туурвигч Эдисоноос хэдэн хувь дутуу, ер нь түүний дэргэд энэ талаар хүүхэд байсан юм. Энэхүү Эдисоны тухай дараачийн өгүүллэгээс та унших болно.

	ШИНИЙГ ТУУРВИГЧ ХӨРӨНГӨТӨН

	Шинэ туурвил ба олз ашиг

	Томас Альва Эдисон гэгч Америкийн шинийг санаачлагч хүний нэрийг та лав сонссон байх. Манай зууны эхэнд «шинийг туурвигч» гэдэг үг хэлэхэд л «Эдисон» гэдэг нэр хамт санаанд орж ирдэг тийм л нэр цуутай хүн байсан юм. 

	Эдисон үнэхээр авьяаслаг шинийг туурвигч байж билээ. Энэ хүний нэрийг түүний хийж бүтээсэн зүйл нь алдаршуулснаас гадна тэрээр өөрийнхөө тухай их шуугиан дэгдээдэг, хөрөнгөтнүүд ч гэсэн өргөж магтсаар их нэртэй болсон юм даг. Түүний ажил үйлс хөрөнгөтнүүдийн санаа бодолд яв цав нийлдэг учраас хөрөнгөт нийгэм тийм сайхан гэж тэд Эдисоныг үлгэр дуурайл болгохдоо дуртай ч байжээ. Хөрөнгөтнүүд ярихдаа: Манай нийгэмд хэн ч баяжих бололцоотой. Эдисон гудамжинд сонин худалддаг хүү байснаа Америкийн тэргүүн баячуудын нэг нь болсныг бодоод үз л дээ! гэнэ. Эдисоны хувьд энэ нь үнэн билээ. Тэгэхдээ авьяаслаг шинийг туурвигч хүний амьдралын зорилго нь хөрөнгө мөнгө олоход байдаг гэж үү? Хөрөнгөтнүүд энд хачир чимэг нэмсэнд хамаг учир бий юм шүү. Тэд нар Эдисоны түүхийг магтаж товойлгохдоо олон сая хүнээс цорын ганц хүн баяждаг чин үнэнээ тас нууж байгаа юм. Хуримтлуулсан эд баялгийнхаа ихэнхийг Эдисон юм зохион бүтээж олсон бус. Харин зохион бүтээсэн машин техникээ хийдэг үйлдвэр барьж байгуулаад бусад хөрөнгөтнүүдийн адил ажилчин хүнд хөлс бага өгч өөрөө ахиухан авах замаар баяжжээ. 

	Учиргүй их мөнгө хуримтлуулсан түүний түүх бидэнд сонирхолтой бус, харин хэрхэн яаж туурвиж бүтээж байсан нь сонин билээ. Түүний төрөлхийн авьяас билэг зохион бүтээх их оргилсон хүчээр буй болсон сайн бүхэн, нээж бүтээсэн зүйлээ олз ашиг олохын уурхай болгодог саар санаа хоёр түүний үйл ажилд хоорондоо тун гайхалтай хосолсон ажгуу. 

	Үйл ажлын эхэн үе

	Эдисон бүр бага байхдаа ажил хийхдээ ч, хөлс мөнгө олохдоо ч их самбаатай хүүхэд байж. Эцэг нь худалдаачин, гэр орныхон нь дутах юмгүй айл байв. Харин Эдисон химийн ухаан сонирхож оролддог химийн олон туршлага сэлт хийхэд нь мөнгө их хэрэгтэй байсан тул сонин худалдаж, мөн далимд нь төмөр замын газар боов чихэр ч зарна. Сонин худалдах гэж галт тэргэнд хэдэн цагаар явах хэрэгтэй байдаг байв. Ингэж явахдаа цаг дэмий алдахгүй гэж ачааны вагонд лаборатори байгуулж аваад зам зуураа химийн туршлага хийж явдаг байв. Гэтэл сонин худалдах ажил нэг л тусгүй санагдаж өөрөө сонин эрхлэн гаргахаар шийдээд хэвлэлийн үсэг, гар ажиллагаатай хэвлэх машин олж авч нөгөө ачааны вагондоо бэлдэж авчээ. Сониндоо төмөр замын тухай мэдээ өгүүллэг өөрөө бичиж үсгээ өрж хэвлэн гаргаж эхлэв. Гэтэл вагонд байсан лабораторид нь фосфороос гал авалцаж түймэр гараад түүний лаборатори хэвлэлийн газрыг зайлуулснаар сүйхээтэй шинийг туурвигчийн маань эхний ажил нь нурсан юм. Үүнтэй зэрэгцэж түүнд бас нэг азгүй явдал тохиолдов. Эдисон галт тэргэнд явуут дунд нь гүйж орох гэж байгаад гишгүүр дээрээс халтирч дугуйнд дайруулахын даваан дээр кондуктор чихнээс нь татаж авчээ. Үүнээс болж сонсгол нь муудан муудсаар сүүлдээ бүр таг дүлий болсон билээ. 

	Дараа нь Эдисон төмөр замын цахилгаан мэдээний газар ажилд орж энд юм сэдэж хийх авьяасаа гаргав. Тэндхийн ажилтнууд шөнө унтаагүй байгаагаа мэдэгдэхийн тул гучин минут болоод л «зургаа» гэсэн дохио дамжуулж байх ёстой ажээ. Эдисон цахилгаан мэдээний аппаратыг цагтай холбож гучин минут болоод л автоматаар дохио дамжуулдаг болгоод өөрөө тухтай гэгч нь унтаж байдаг байлаа. 

	Бас нэг удаа Эдисон цахилгаан мэдээний аппаратгүйгээр мэдээ дамжуулж чадсан гэнэ. Мөс зүсэгч онгоц хавар голоор явж байгаад цахилгаан мэдээний утас гэмтээж холбоо тасалжээ. Тэгэхэд нь Эдисон галт тэрэгний толгой дээр гарч суугаад янданг нь морзын дохионд тохируулан удаан түргэн тасалдуулан дуугаргахад голын нөгөө талд үүнийг цахилгаан мэдээ болгон хүлээн авсан гэдэг. Энэ үед Томас Альва Эдисон насанд хүрсэн эр болж мөн л төмөр замын цахилгаан мэдээний газраа ажилласаар завсар чөлөөгөөр нь багагүй юм амжиж хийсээр байв. Эдисон хүн хүнээс гойд сэргэг, хоногт ердөө л дөрвөн цаг унтдаг хүн байж. Тэгээд ч их юм хийж амжиж байв. Энэ үед цахилгаан мэдээ дамжуулдаг аппаратаас өөр цахилгаанаар ажилладаг аппарат хэрэгсэл тун ховор. Цахилгаан гэрэл ч байгаагүй цаг. Эдисон цахилгааныг олон зүйлд ашигтай гэж сонирхон судалж байлаа. Энэ талаар анхны хийсэн юм нь их хуралд санал хураалтыг автоматаар тоолдог цахилгаан машин юм. Гэтэл энэ машин нь удалгүй гологджээ. Учир нь санал хураалтыг хурдан шуурхай, зөв тоолж гаргах нь хурлыг удирдаж байгаа хүмүүст дандаа ч ашигтай байдаггүй ажээ. Харин Эдисон үүнээс өөр ингэж туршлагагүйтсэн удаа байхгүй юм. 

	Эдисон Нью-Йорк хотод элдэв цахилгаан хэрэгсэл, цахилгаан мэдээний аппарат засаж сэлбэх газар байгуулж ажиллав. Энд нь захиалга их ирдэг, тэгээд ч туршлага хийхэд хэрэглэгдэхүйц мөнгө олдог болов. Яг энэ үеэс л Эдисоны шинийг туурвих ажил ид эхэлсэн болой. 

	Тэр үед Эдисон чухам юу оролдож байсан бэ? гэвэл зөвхөн цахилгааны холбогдолтой элдэв долоон юм оролдоод зогссонгүй. Мөн техникт шинэ тутам гарч байсан бүхнийг соргог шинжиж, энэ тэр учир дутагдалтай юмыг нь олж, хэрэглэхэд тохиромжтой болгож засдаг байв. Хүний хийсэн юмыг засаж янзлах гэдэг угтаа түүний гол ажил болж билээ. Бусдын хийснийг засаж янзална гэдэг бол сонжиж шоолох юм огт биш. Цаашид гар хүрэлтгүйгээр төгс сайн хийгддэг юм гэж бараг үгүй. Элдэв машин, эд юмыг эдэлж хэрэглэх шаардлага улам л өсдөг. Тэгэхэд шинжлэх ухааны хөгжил дэвшил, техник хэрэглэх их боломж нөхцөл бол урьд өмнө хийгдсэн машиныг цаг ямагт засаж өөрчлөхөд хүргэдэг юм. Зүйрлэвэл, анхны нисэх онгоц өнөө үеийн онгоц хоёр бол дөнгөж хөлд орж байгаа хүүхэд, нас бие гүйцсэн том хүн хоёр шиг тэс өөр юм. Шинээр хийгдсэн юм болгон өөр юмаар бүр мөсөн солигдох хүртлээ үргэлж засагдаж байдаг жамтай. Аливаа юмыг зохион бүтээгээд олны юу гэхийг хүлээснээс нэгэнт хийгдээд хүн амьтны хэрэглэж байгаа юмыг засаж янзалбал түргэн амжилт олох нь эргэлзээгүй. Эдисон бол атрыг хагалж боловсруулдаг хүн бус харин бусдын боловсруулсан газар дээр тарьж ургуулаад хурааж авдаг хүн байсан юм. 

	Эдисон яг шинээр нээж бүтээсэн юм тун цөөн. Харин хүний хийснийг засаж залруулсан юм гэвэл тун олон. Эдисон Сименсийн нэгэн адил ертөнцөд үзэгдэж харагдаагүй шинэ юм бүтээх эрдэм чадал төгс хүн байсан атлаа яагаад ийм замыг сонгож авдаг бил ээ? гэвэл тэр хоёр хоёулаа хөрөнгөтний шинийг туурвигч байсан болохоор хийсэн юмнаасаа ахиухан олз ашиг олохыг хичээх нь аргагүй. Тэгэхдээ тэр хоёр ганц үүний төлөө улайрсан улс арай биш. Сименс ч, Эдисон ч хэн хэн нь төдийлөн дутуу дулимаг болсон машин хэрэгслийг засъя янзалъя гэсэн сонирхолтой хүмүүс байсан юм. 

	Тэр хоёр тухайн үедээ техник чухам юунд чухлаар шаардагдаж байгааг нарийн ухаж мэдээд урьд өмнө хийгдсэн машин хэрэгслийн согогтой талыг олж чаддаг байсан учраас олз ашгийг ч олдог, хүн амьтанд ч ачтай тустай юм хийдэг, техникийн хөгжлийг ч урагш ахиулж байсан хэрэг. 

	Нью-Йоркт дархны газар байгуулаад гурван жил болохдоо Эдисон урьд өмнө хийгдсэн машиныг засаж янзалсан мөн шинээр сэдэж зохиосон нь нийлээд 45 зүйл юм болсон байлаа. Эдгээрийн заримыг хийхдээ Эдисон их цаг хүчин зарцуулсан юм. Жишээлбэл бичгийн машин засаж сайжруулсан түүх бий. Нэг хүн бичгийн машин зохиож хийлгэх гэж Эдисонд авчирч өгчээ. Энэ машины үсгүүд жигд гардаггүй, дээр доор цохигддог, ер нь учир дутагдалтай муухан машин байлаа. Эдисон үүнийг юу юугүй үйлдвэрлэж гаргаж эхэлсэнгүй. Харин засаж сайжруулах гэж оролдож эхлэв. Ингээд нэгд нэгэнгүй үзэж оролдсоор бараг бүх эд ангийг нь өөрчилж хүний сонирхол татаж чадахуйц болгож билээ. 

	Эдисоны зарим нэг саналыг зохиол бүтээлд тооцож болмооргүй тал бий. Энэ нь аар саархнаас эхлээд асар том дутагдал согогийг аж үйлдвэрийн янз бүрийн салбарт олоод засчихдаг чадалтай хүн байсныг нь харуулна. Нэгэн удаа жирийн цаасанд боосон зөөлөн чихэр халуунд хайлж нялцайдаг, эсвэл амархан хатдагийг Эдисон ажиж ийм чихрийг лааны тостой цаасанд боох санал гаргасанд үйлдвэрийн эзэд түүнийг сайшаан сайн шагнасан гэдэг. Чихрийг ийм цаасанд хагас зуун жилийн турш боож байгаад эцэст целлофан гарч ирж чихрийн цаас солигдсон юм. 

	Эдисон анхлан хийсэн 45 төрлийн шинэ зүйлийнхээ ачаар үйлдвэрээ өргөтгөж томсгох их мөнгөтэй болов. Ингээд Нью-Йорк дахь жижиг үйлдвэрээ больж хотын захад Менло-Парк гэдэг жижиг сууринд гурван давхар байшин бариулав. Энэ бол ер бусын байшин байсан бөгөөд шинэ юм зохион туурвидаг үйлдвэрийн газар болсон юм. 

	Эдисон хурдан баяжиж нэр цуутай болоход нэмэр болох бүхнийг хүний авьяас, ажилч хичээнгүй чанарыг хүртэл мөнгөөр худалдаж авч байсан юм. Менло-Паркт байгуулсан үйлдвэртээ ийм авьяаслаг хүмүүсийг хэдэн арваар нь ажиллуулж байгаад лаборатори, засварын газар үйлдвэрээ Бест-Оранж гэдэг жижиг хотын ойролцоо том паркт нүүлгэж очсоны дараа тийм хүмүүс хэдэн зуу болсон юм. 

	Эдисон өөртөө тусалж чадах сайн хүнийг шалгаж авахад зориулж тусгай асуулт боловсруулсан нь бас нэг зүйл шинэ санаачилга байсан юм. Эдисонд ажилд орох хүн техник, шинжлэх ухаан, соёлын холбогдолтой янз бүрийн асуултад хариулж шалгуулаад үүгээр өөрийн мэдлэг төдийгүй сэдэж оролдох ой ухаан, авьяас чадвар, зан чанараа ч харуулах ёстой байжээ. Эдисонд хүний авьяас чадвар бол хангалттай бус байлаа. Мөн өөрт нь туслах хүн бүрээс өөртэйгөө адил унтах нойроо хасаж их ажиллахыг хажуугаар нь шаарддаг байсан ба тийм хүнд их дуртай байсан юм. Шинэ байгуулсан лабораторидоо ч гэсэн Эдисон хурдан түгж дэлгэрэх л тийм зүйлийг бүтээж хийхийн төлөө ажиллаж байв. 

	Ярьдаг утас ба авиа тэмдэглэх аппарат

	Ярьдаг утас зохиосон тухай нэгэн сонин түүх байдаг. Александр Белл хэмээх Америкийн нэг инженер хүн «цахилгаан мэдээгээр дуу авиа дамжуулдаг аппарат хийлээ» (өөрөөр хэлбэл ярьдаг утас зохиолоо) гэж шинэ бүтээлийн товчоонд эрхийн гэрчилгээ авах гэж өргөдөл гаргажээ. 

	Мөн тэр өдөр Э. Грей гэгч бас нэгэн инженер хүн «цахилгаан мэдээгээр дуу авиа дамжуулдаг багаж хийлээ» гэж мөн товчоонд өргөдөл өгчээ. 

	Ийм аппарат бараг нэг зэрэг зохиосон хүн тэр үед арван нэгд хүрсэн гэдэг. 

	Ингээд хэнийг нь ярьдаг аппарат зохиосон болгох тухай нарийн ширийн шүүн хэлэлцэж эхлэв. Учир нь, зохиосон эрхийн гэрчилгээтэй хүн л бүтээлээ худалдах эрхтэй болдог аж. Шүүн хэлэлцсээр арван хоёр жил өнгөрөхөд эрхийн гэрчилгээ авах хүмүүсийн ихэнх нь хөөцөлдөхөө болив. Тэгээд Белл, Грей хоёрын алин болохыг бас нэг хэсэг шүүн хэлэлцсээр эцэст нь хоёр цагийн өмнө түрүүлж өргөдөл өгснөөр нь Беллийг зохиогч гэж үзээд маргааныг таслав. 

	Энэ маргаан болж байхад Эдисон зүгээр суусангүй. Өөрийн олон шадар туслагч нарын хамтаар энэ шинэ аппаратыг засаж сайжруулах гэж уйгагүй зүтгэжээ. Үзтэл Белл, Грей хоёрын аппаратын аль аль нь учир дутагдалтай, хүний дуу дуулдахгүй шахам, шуугиан ихтэй байжээ. Эдисон тэр хоёрын аппаратын согогийг судалж, засаж сайжруулах аргыг олсон юм. 

	Белл ч бас энэ хугацаанд аппаратаа засаж сайн болгов. Ингээд Белл ярьдаг утас зохиосон эрхийн гэрчилгээтэй. Эдисон түүнийг засаж сайжруулсан гэсэн эрхийн үнэмлэхтэй болцгоожээ. 

	Хөрөнгөтөн оронд юм зохиож хийсэн хүн эрхийн гэрчилгээ олж аваад хийсэн юмыг нь үйлдвэрлэж чадах пүүсийн газар юм уу, шинэ үйлдвэр байгуулж чадах овжин хүнд худалддаг. Эдисон бол яг ийм овжин аргатай хүний нэг байсан бөгөөд насан туршдаа л тийм ажлаа хийсэн билээ. Тэгээд ч Эдисон зохион бүтээсэн эрхийн үнэмлэхээ худалдалгүй, ярьдаг утасны үйлдвэр байгуулсан хэрэг. Белл ч гэсэн бас баян чинээлэг улстай холбоо сүлбээтэй болж, өөрийн үйлдвэр байгуулсан байна. Тэр хоёр ярьдаг утас хоёулаа зэрэг үйлдвэрлэж олон улс орныг хангаж байсан юм. Ярьдаг утас засаж сайжруулж байхдаа Эдисон нэг сонин санаа сэджээ. Энэ удаа Эдисон нэн их шимтэн оролдсоор нэг шинэ юм бүтээсэн нь урьд өмнө хэний ч хийгээгүй цоо шинэ зүйл байв. Үүгээрээ ч насан турш бахархаж явсан юм даг. Энэ нь хүний дуу хурааж, эргүүлж дуугаргаж болдог авиа тэмдэглэх аппарат ажээ. Дууны долгионоор ярьдаг утасны мембран гэгч уян ялтсанд үүссэн хэлбэлзэл нь цахилгаан гүйдэл болж хувираад түүнтэй холбоотой цаад аппаратын мембран нь ирсэн цахилгаан гүйдлийг эргүүлж дуун долгион болгодог учиртай юм. 

	Эдисон мембраны хэлбэлзлийг зүүгээр дамжуулан улмаар лаваар хийсэн эргэх голд тэмдэглэж бичдэг болгох гэж оролджээ. Ингэж тэмдэглэж бичиж авсны дараа тэрхүү дамжуулагч мембраныг мохоо зүүтэй хүлээн авах мембранаар солино. Энэ зүү нь лавад хурц зүүгээр зурж гаргасан зураасанд хүрэнгүүт хэлбэлзэл үүсгэж мембранд дамжуулаад тэр нь улмаар дуун долгион болгодог ажээ. 

	Орост анх тийм авиа тэмдэглэдэг аппаратыг олон түмэнд үзүүлэхэд амьтан хүнийг хуурч залиллаа гэж эзний нь гурван сар шоронд хорьж шийтгэсэн гэдэг. Хүний дууг аппаратад хурааж аваад эргүүлж дуугаргаж болохыг хэн ч үнэмшсэнгүй, зүгээр хүний нүд хариулах гэж нэг машин авчирч тавиад, үнэн чанартаа цаана нь хүн нуугдаж уруул амаа хөдөлгөлгүй яриад байна гэж үзэж байжээ. Эдисоны дуу хураадаг аппарат бол эгшигт хайрцгийн эх үндэс болсон юм. Эгшигт хайрцаг бол эргэдэг голд дуу тэмдэглэдэггүй, лаваар хийсэн ялтсанд дуу авиа тэмдэглэж аваад түүнээс хатуу материал дээр буулгаж авдаг билээ.

Автоматаар үүсгэсэн тайлбар]

	 

	Эдисон анхныхаа хийсэн дуу хураагч аппаратаасаа нэгийг Л. Толстойд бэлэг болгож илгээсэн юм байж, тэгээд ч үүний ачаар их зохиолчийн ярихыг бид өнөө сонсож чадах болсон юм. 

	Туурвил ба магтаал

	Лодыгин цахилгаан чийдэнг зохион хийсний дараа Эдисон тэр даруй бас өөрөө нэгийг хийх гэж оролдож эхлэв. Энэ талаар Эдисон багагүй хувь нэмэр оруулсан хэдий боловч түүний түүх намтарт нь цахилгаан гэрэл хийсэн зохиогчийн гэрчилгээг тэрээр авч чадаагүй юм гэж ер бичдэггүй нь сонин. Учир нь зохиосон жинхэнэ эзэн нь Лодыгин бөгөөд Эдисон зөвхөн засаж сайжруулсан гэсэн үнэмлэх авчээ. 

	Эдисон чийдэнгээ хийх гэж оролдож эхлэхээс өмнө Лодыгины бүтээсэн цахилгаан гэрлийг аль хэдийнээ олоод авчихсан байсан бөгөөд түүнийг. Эдисонд Оросын далайн цэргийн нэг офицер аваачиж өгсөн гэдэг. Энэ тухай түүний түүх намтарт бас юу ч дурдаагүй юм. Гэвч Эдисон чийдэнгийн доторх гэрэлтэй утсыг янз бүрийн металлаар хийж туршиж байгаад нүүрсээр хийгээд үзэх гэсэн уран санаа санамсаргүй сэдсэн тухай намтарт нь бий. Лодыгин ч бас ингэж туршиж байгаад нүүрсийг сонгож авсан юм. Гэхдээ Лодыгин нүүрсээр утас биш жижиг савх хийснээрээ ялгаатай.

	Эдисон шадар туслагчидтайгаа хамтран улайсах гэрлийг засаж сайжруулахын тулд асар их хүч хөдөлмөр гаргасан нь үнэн билээ. Эдисон бусад шинийг туурвигчдыг бодвол чийдэнгийн шилнээс агаарыг арай илүү сайн шахаж гаргах арга олсон юм. Эдисоны хувьд чийдэнгийн улайсах нүүрсийг юугаар хийвэл их халуун даадаг, удаан эдэлгээтэй болохыг шийдэх шаардлагатай байв. Энэ зорилгоор үйлдвэртээ зургаан мянга орчим нэр төрлийн ургамал туршжээ. Түүний туслах нар нь тохирох материал олох гэж олон газар орныг баран хэсэж явсаар эцэст нь Японоос нэг ургамал олсон нь хулс байжээ. Эдисон ингэж хулсны нүүрсээр чийдэнгийн улайсах утас хийж үзэхэд нь тэр нь шаравтар боловч хурц сайн гэрэлтэй удаан эдэлж болох зүйл болсон аж. 

	Ингээд энэ тухай шагшин магтаж эхлэв. Сонин хэвлэлд, Эдисон чийдэнд тохирох нүүрс олох гэж зуун мянган доллар зарцуулжээ, шинэ жилээр Менло-Парк сууриныг цахилгаан гэрлээр чимэх гэж байна гэх мэтээр их зар мэдээ гарч ирэв. Шинэ жилээр Нью-Йоркоос ирж сонирхох хүмүүст зориулж гурван буухиа галт тэрэг тусгай захиалан бэлджээ. Менло-Парк цэцэрлэгийг долоон зуун чийдэнгээр гэрэлтүүлснийг хүмүүс үзээд аргагүй биширч, сонинд Эдисоныг Менло-Паркийн ид шидтэн гэж бичсэн байв. Гэхдээ энэ зохиож бүтээсэн юмнаасаа ахиухан олз омог олохын тулд бас л их юм хийж боловсруулах хэрэгтэй байв. Эдисоны хийсэн чийдэн өргөн олноор хэрэглэх боломжгүй байж. Учир нь энэ үед олон мянган чийдэн асааж чадах найдвартай машин техник ч байсангүй, өөрөөр хэлбэл цахилгаан станц барьж байгуулаагүй, байшин барилгад газар доогуур тавьж оруулдаг утас шугамыг хийгээгүй байсан үе. Үүгээр ч үл барам бас бус олон юм бүтээж туурвих нь дутуу байв. Тухайлбал цахилгааныг залгаж салгадаг хэрэгсэл, гал хамгаалагч, тоолуур мэтийн тэр үед байгаагүй юмыг хийнэ гэдэг нь амаргүй, их юм бодож сэдэж, багагүй хүч хөдөлмөр зарцуулах хэрэгтэй байлаа. 

	Энэ бүгдийг Эдисон хурдан хийж гүйцээж чадах нь бас маргаангүй байв. Яагаад гэвэл түүнд нэг ёсондоо бүхэл бүтэн шинэ бүтээлийн фабрик байсан юм. 

	Эдисон яг Сименсийн замаар орсон нь илт байгаа биз. Сименс угтаа цахилгаан мэдээний аппарат хийж худалдахаасаа аппаратын утас шугам, тоног төхөөрөмжийг нь нэн тэргүүн бэлдэж эхэлсэн билээ. Тэгвэл Эдисон мөн нэгэн адил гагцхүү чийдэнг нь хийгээд зогссонгүй, бүр байшин барилга гудамж талбай гэрэлтүүлэхэд хэрэгтэй болгоныг нь цахилгаан станцаас эхлээд залгаж салгадаг хэрэгсэлтэй нь хамт туурвин бүтээж бэлэн болгосон юм. 

	Хоёр шинийг туурвигч хэрхэн маргасан тухай

	Эдисон яаж ажил төрлөө явуулдаг хүн байсныг ойлгож мэдье гэвэл Некола Тесло гэгч Сербийн нэгэн гарамгай шинийг туурвигч, Эдисон хоёрын харьцааны түүхийг дурсан санах нь сонин юм.

	Тэс ондоо юм бодож ажилладаг, ажлын арга барил, хүсэл зорилго нь хүртэл өөр өөр тийм хоёр туурвигч нийлнэ гэдэг бэрх. Гэвч энэ хоёр «урьдын заяагаар» учирсан юм санж. Тесла Америкт ирэхдээ хөрөнгө мөнгө юу ч үгүй ирсэн боловч өөрийнхөө хийсэн цахилгаан үүсгүүр, хувьсах гүйдлийн цахилгаан хөдөлгүүрийн зураг сэлтийг авчирчээ. Энэ үед хувьсах гүйдлийн үүсгүүр гараагүй, зөвхөн тогтмол гүйдлийн үүсгүүр хэрэглэж байсан цаг. Эдисон шадар туслагч нарынхаа хамт зөвхөн түүнийг хийж сайжруулах гэж оролдож байжээ. 

	Тесла Эдисонтой уулзаж ажил байдлаа ярьсан боловч түүний санаа бодлыг Эдисон огтхон ч ойшоосонгүй. Өнөө үед цахилгааны үйлдвэрийн үндэс нь болж байгаа хувьсах гүйдэл ямар давуу чанартай байсныг Эдисон тэр үед огт анзаарсангүй өнгөрчээ. Одоо үед тогтмол гүйдлийг зөвхөн зарим нэгэн тусгай ажилд хэрэглэдэг юм. Харин гэрэлтүүлэг болон ихэнх машин техникт хувьсах гүйдлийг хэрэглэдэг4.

	Гэвч Эдисон Теслагийн ярьсныг ойлгоогүй хэр нь авьяас билигт сүрхий сайн инженер хүнтэй тааралдсандаа олзуурхаж сэдэж санаснаа бүтээг гэсэн бус өөрийнхөө албанд зүтгүүлэх гэж авч ажиллуулав. Тэгээд ч Эдисон Теслад тогтмол гүйдлийн үүсгүүр хийхийг даалгажээ. Тесла бол Эдисон шиг хоногт хорин цаг ажиллаж чаддаг хүн байж. Уг чанартаа Эдисон түүний энэ чанарыг нь юм юмнаас илүү ойшоож үзсэн юм. 

	Энэ авьяас билигт хоёр хүн зөвхөн техникийн хөгжлийг үнэлж үзэх үзэл төдийгүй, ажлыг зохион байгуулахын хувьд ч өөр өөр үзэл бодолтой улс байжээ гэж Теслагийн намтарт өгүүлсэн байдаг. Өөрийн нь шинэ бүтээлийн үйлдвэрт ажилладаг хүмүүс бусад үйлдвэрийнхийг бодвол хоёр дахин илүү цагаар ажилладаг байсныг Эдисон эрхэм дээд зүйл гэж үзэж байхад шадар туслагчдаас нь илүү олон цаг ажилладаг байсан Тесла эрс өөр юм бодож явдаг байж билээ. Тесла бол дөрвөн цагийн дотор хүмүүсийн хэрэгцээг хангаж чадах тийм гойд сайн техник туурвихад хүч авьяасаа зориулах юм сан гэж ярьдаг байв. Эдисон ямар нэгэн юм туурвихдаа юу юунаас түрүүнд мөнгө зоос хэр зэрэг олж болохыг нь урьдал болгодог байсанд Тесла тун дургүй байж билээ. 

	Тесла бол үнэхээр ч цагдуулалгүй санасан юмаа бүтээх бүрэн найдвартай болсон юм шиг, уйгагүй ажиллахыг хүсдэг хүн байв. 

	Эдисон Теслад тогтмол гүйдлийн цахилгаан машины хийцийг сайжруулах ажил хийнэ үү, үүнийг бүтээвэл шан хөлс хайрлахгүй, тавин мянган доллар ч гэсэн өгье, хамаагүй гэж амлажээ. Тесла энэхүү өмнө нь тавьсан зорилгыг биелүүлээд тэгэхдээ бүр Эдисон өөрөө ч дийлээгүй юмыг нь хүртэл учрыг нь олж хийсэн нь Эдисоны санаанд тохирчээ. Гэтэл Тесла шагналын тухай яриа үүсгэхэд, тэр чинь би тоглоом хийж хэлсэн юм шүү дээ гэж Эдисон өчжээ. 

	Сербийн их туурвигч Эдисонд үнэн дургүй нь хүрч тэндээс гараад очих газаргүй байсан ч гэсэн, Эдисоноос бүр мөсөн салж явж билээ. 

	Тесла энд тэнд нэг хоёр өдрөөр ажил хийж дөнгөн данган гол зогоож явсаар нэг жил болов. Энэ хэцүү байдлаас гарахад нь түүнд нэг таньдаг инженер нь туслав. Тэр инженер Теслагийн сэдэж бодсон шинэ санааг хөрөнгөтнүүдэд хэлж тэднийг үнэмшүүлж чаджээ. Ингээд Тесла толгойлж нэг үйлдвэр байгуулж ажиллуулсан нь уг чанартаа Эдисоныг давах гэсэн зорилготой болж Эдисонтой үзэл бодол, худалдаа наймааны маргаанд оруулав. 

Автоматаар үүсгэсэн тайлбар]

	 

	Тесла хувьсах гүйдлийн үүсгүүр, цахилгаан хөдөлгүүр хийж үйлдвэрлэх болов. Эцсийн бүлэгт хувьсах гүйдлийн цахилгаан машин дэлхий нийтэд тарж, түгснээр, үзэл бодлын энэ тэмцэлд Тесла ялж билээ. Гэсэн ч Эдисон тогтмол гүйдлийн машинаа үйлдвэрлэж худалдсаар л байжээ. Эдисон Тесла хоёрын маргааны уг санаа бол зөвхөн техникийн хөгжил төдийгүй, туурвих ажлын арга барилыг хүртэл хөндсөн зүйл юм. Бүр Сименс хүртэл техникийн ээдрээтэй зүйл тааралдахад шинжлэх ухааны онолын талаас нь боловсруулахаа урьтал болгодог байсныг та бүхэн санаж байгаа биз ээ. Эдисон бол ингэдэггүй, судалгаа шинжилгээний ажлаас үй түмэн туршлага хийхийг л илүүд үзэж байв. Тэгээд ч чийдэнгийн доторх утсыг нүүрс болон элдэв төмөрлөгөөр түмэнтээ туршиж үзэхдээ тэр олон хүний хүч хөдөлмөр, өөрийн хөрөнгө мөнгийг огтхон ч хайрлаагүй юм. Эдисоны намтрыг бичсэн хүмүүс бол тэр олон сорилт туршилтыг дандаа бахдан биширдэг. Үнэн чанартаа Эдисоны энэ арга тийм бузгай сайн арга уу даа? гэвэл энэ тухайд Тесла бичихдээ: 

	 

	«Бөөн өвсөн дотроос нэг зүү олох шаардлагатай боллоо гэж бодъё. Тэгвэл Эдисон чухам хаанаас нь эрж олох бол гэж бодох ч үгүй, шууд л зөгий шиг өвс бүрийг л хичээнгүйлэн нэгжээд гарна. Түүний шинжилгээний арга бол тун ч ахицгүй арга. Санаандгүй аз дайрахгүй бол өчнөөн төчнөөн цаг хүч гарздаж, юу ч үгүй хоцорч болно. Эдисоны ажиллагаа нь эхлээд надад тун уйтгартай байж билээ. Хэрэв тэрээр онолын галаар бага сага юм олж мэдээд бодож боловсруулбал эцэс төгсгөлгүй ажлаа хорь гучин хувиар ч гэсэн хөнгөвчилж болох байлаа. Гэтэл ном уншиж боловсрох, тооны ухаанд суралцахыг үнэн голоосоо тоомсорлодоггүй, гагцхүү туурвих авьяас, Америк хүний арга ухаандаа л нэгмөсөн биширсэн хүн» 

	 

	гэжээ. Үүнийгээ Эдисон өөрөө ч баталж хэлсэн тал бий. «Би ямар нэг юм туурвихдаа эхлээд урьд өмнө хийсэн бүгдийг судалдаг. Энэ талаар хийсэн олон мянган сорилтын үр дүн ямар болсон тухай мэдэж аваад дараа нь шинээр бас хэдэн мянган сорилт хийдэг юм даа» гэж бичсэн байдаг. 

	Чийдэнгийн улайсах утас бүтээхдээ зургаан мянган туршлага хийсэн нь Эдисоны тэсвэр, уйгагүй ажиллагааны аварга амжилт нь хараахан биш билээ. Шүлтийн аккумлятор хийхдээ тавин мянган туршлага хийсэн гэдгийг бодоод үз л дээ!

	Тесла бол шал ондоо замаар явсан хүн. Түүний туурвисан болгон их онол, эрдэм ухааны үр шим билээ. Энэ бол Эдисонд байгаагүй. 

	Эдисоны «сайн, саар» хоёр нь

	Эдисоны үйл ажиллагааг яаж дүгнэж цэгнэх вэ? Зүгээр нэг тийм гээд хэлчхэж арай болохгүй байх. Эдисон маш авьяаслаг тун ажилч хичээнгүй хүн байсан бөгөөд үүгээрээ Эдисон олны хайр хүндэтгэлийг хүлээсэн юм. 

	Тэрээр голдуу хурдан хугацаанд ахиухан ашиг олж болох тийм л юм туурвин оролдож байсан хүн. Чухамдаа иймэрхүү тал нь Эдисоны ажлын хүрээг явцууруулж туурвигчийн хувьд сонирхлыг нь хязгаарлагдмал болгож байсан нь мэдээж билээ. 

	Эдисоны шинээр туурвисан, эсвэл засаж сайжруулсан олон машин, аппарат хэрэгсэл бол хүмүүсийн амьдрал ахуйд цахилгаан гэрэл хэрэглэхийг түргэтгэж үйлдвэрт цахилгаан энерги ашиглахыг хөнгөвчилсөн юм. Энэ бол тун гавьяатай хэрэг. 

	Харин энэ хүн дан тогтмол гүйдлийн машин хийгээд байсан явдал бол эрдэм шинжилгээний ажлыг даанч үл тоомсорлосон, тэгээд ч эцсийн бүлэгт туурвигч маань цаг үеийн шаардлагаас хоцорч байсныг илтгэх нэгэн зүйл билээ. Эдисон насан туршдаа нэг мянган зүйл туурвижээ. Нэг мянга гэдэг нь үнэн бол ёстой ой ухаанд багтмааргүй амжилт. Энэ тухайд бас дэгстэй юм бий. Эдисонд зохиогчийн эрхийн гэрчилгээ нэг мянган ширхэг байсан нь лавтай үнэн боловч Эдисоны нэрийг зүүсэн болгонд хүч оюунаа зарцуулсан шадар олон туслагчийн нь нэмэр хандив гэгч юм мэдэгдэхгүй байгаа юм. Түүний туслагчид зөвхөн цалин хөлсөө л авдаг, харин алдар нэр ашиг хонжоо, зохиогчийн гэрчилгээ сэлт бол тэдэнд падгүй, Эдисонд л хамаатай аж. Тун ч шударга бус хэрэг байгаа биз. Олон хүний туурвих үйл ажиллагааг зохион байгуулж хүнд хэрэгтэй юм туурвиж байсан учраас бид Эдисоныг хүндэтгэж байгаа юм. Харин мянган шинэ юм туурвилцсан шадар туслагчидтайгаа Эдисон манайхан шиг хамтын бүтээлч хөдөлмөрөөр гагнагдсан нөхөр ёсны харьцаатай байсангүй, тэднийгээ мөнгөөр ажиллаж байгаа хүмүүс гэж үзээд их эзний байдлаар харьцдаг байжээ. Чухам үүний учир Теслатай муудалцсан биш бил үү? Нэгэн удаа Эдисоны олон заводын нэгэнд ажилчид цалин хөлсөө нэмэгдүүлэхийг шаардсан үймээн гаргажээ. Тэгэхэд Эдисон ажилчдын зүй ёсны шаардлагыг огтхон ч бодолцсонгүй, харин бүр яаран сандарч байж хэдэн зүйл шинэ юм хийж үйлдвэртээ нэвтрүүлж, үйлдвэрлэлийн ажиллагааг хөнгөвчилж, ажлын хүчийг хорогдуулах бололцоотой болж аваад та нартай, та наргүй болно гээд үймээн гаргасан ажилчдын нэлээдийг ажлаас халсан гэдэг. Үйлдвэрт шинэ юм нэвтрүүлнэ гэдэг тун чухал, сайн сайхан хэрэг авч түүнийг хөрөнгөтөн оронд муу муухай зорилгоор ашиглаж байдаг нь ямар вэ дээ!

	Америкт болсон нэгэн явдлыг энд авч үзье. Авьяас билигт нэгэн негр ажилчин маш хүнд хүчир нэг ажил хийдэг байж. Энэ ажлаа хөнгөвчлөх гэж шинэ ухаан санаа сийлэн жирийн нэгэн авсаархан агаад хямд төхөөрөмж зохиож үйлдвэрийнхээ эзэнд үзүүлсэнд эзэн нь ч их таашаан болгоож тэр төхөөрөмжийг хийлгэж аваад энэ ажил одоо хүч тамир шаардах юм биш, эмэгтэй хүн ч хийж чадна гээд нөгөө негрийг ажлаас халж орхижээ. Америкт негр ажилчинд цагаан арьстан ажилчнаас бага цалин өгдөг. Эмэгтэйчүүдэд бол негр ажилчнаас бүр бага хөлс өгдөг байсан учраас үйлдвэрийн эзэн негр ажилчныг халах нь ашигтай байж. Ингэж негр ажилчин эзэндээ сайн үйлийг бүтээсний хариуд ажилгүй болж хоцорчээ. Америкт хөрөнгөтөн бүр иймэрхүү юм хийдэг болохоор энэ бол эвгүй гайхмаар зүйл огт биш аж. Эдисон үйлдвэртээ хүнийг орлох шинэ юм хийж тавиад ажилчдаа халсан нь бас л тэднийдээ болдог юмны нэг билээ. Харин ч түүний намтарт энэ тухай бичихдээ ажилчидтайгаа муудалцаад тэднийг дав даруй дийлсэн арга самбаатай хүн байсан мэтээр магтсаны нь яана. 

	Эдисон шинийг туурвигч хүний хувьд хүний аж ахуй амьдралыг төвхнүүлэн сайжруулах машин хийж хүн ардад тус хүргэсэн хүн яах аргагүй мөн. Харин Эдисон капиталист хүний хувьд бусад хөрөнгөтний нэгэн адил үйлдвэрийнхээ ажилчид болон өөрт нь зарагдаж байсан бүтээлч туурвигч хүмүүсийн хүч хөдөлмөрөөс аль болохоор их ашиг олохыг эрэлхийлсэн хүн байсан бөлгөө. 

	ШИНИЙГ ТУУРВИГЧ АЖИЛЧИН

	Хаант Орост юм зохиож туурвиад түүнийгээ хэрэгжүүлнэ гэдэг тун бэрх, барагтай бол хүлээн зөвшөөрдөггүй байжээ. Ийм болохоор Ползунов, Можайский мэтийн зарим хүний хийсэн юм хэн ч хүлээн зөвшөөрөлгүй тэр чигээрээ өнгөрч, Яблочков зэрэг зарим туурвигчид гадаад оронд аваачиж юм болгохоос өөр аргагүй болдог байж билээ. Тэгээд тэр зүйлээ гадаадад хийгээд удаж түдсэн хэзээ хойно тэр нь Орост хүрч ирдэг байсан юм. Шинэ юм туурвисан офицер буюу инженер хүмүүстэй хаант Оросын түшмэд заримдаа бас ч ярилцаж, захидлаар харилцаж сорин турших комисс хүртэл байгуулдаг удаа байсан билээ. 

	Гэтэл энэ бичиг захидал, сорилт туршилт нь Диккенсийн бичиж байсанчлан холуур тойруулагчдын яаманд очоод таг чиг болчихдог байв. Тэр дундаа жирийн ажилчин хүн сайн юм туурвиж болно гэсэн бодол түшмэдэд төрөх нь байтугай түүнийг этгээд зүйл гэж үздэг байжээ. 

	1911 онд Флорентий Пименович Казанцев гэгч ажилчин хүн галт тэрэгний шинэ тоормос хийх нэг арга оллоо гэж төмөр замынхаа даргад ирж ярьжээ. Дарга нь ярихыг нь сонсож байгаад жаахан хүлээзнэснээ нэг бичиг хийж өгч гэнэ. Дугтуйн дээрх хаягаар нь явсаар нэгэн газар хүрч ирвэл галзуугийн больниц байжээ. 

	Тэр дугтуйд хийсэн зүйлийг нь сайшаасан биш, харин тэр ажилчны ухаан санаа эрүүл эсэхийг үзэж магадалж өг гэж бичсэн байжээ. Эмч нар түүний биеийг үзээд эрүүл гэсэн магадалгаа гаргав. Түүнээс хойш Казанцев тэгж хийсэн сэдсэн юмаа хэлж сэтгэл мэдрэлийн больницод очихыг зүрхэлсэнгүй. Казанцев яаж ийм уран санаа сэдэх болов? гэвэл энэ нь галт тэрэгний нэгэн аюул осолтой холбоотой юм санж. 1909 онд Казанцев Ташкентын төмөр замд туслах машинчаар ажиллаж байлаа. Уруу замд галт тэргийг тооромсолдог ёсоор ачааны галт тэрэгний жолооч тоормослов. Тэгтэл урдаа зам хаасан хойно хараад дахиад тоормосолж галт тэргээ зогсоох гэтэл тоормос нь барьсангүй. Галт тэрэг зам төмрөөсөө мултарчээ. Тэр үед галт тэргэнд Английн Вестингаузын тоормос гэдэг хийгээр ажилладаг тоормос тавьдаг байжээ. Машинч тоормос дарахад дугуйнд тааруулсан тусгай хэвийг хийгээр шахаж дугуйг хавчаад эргэлтийг нь удаашруулдаг учиртай аж. Энэ тоормос нь галт тэргийг аажмаар зогсоодог, хэрэв тоормосны бариулыг чанга дарвал яг зогсоодог байсан юм. Харин энэ тоормос нэг согогтой байсан нь ойрхон шиг хоёр удаа тоормосолж болдоггүй ажээ. Учир нь нэг тоормослоход хий шахагдаад гардаг. Дахин тоормослохын тулд жаахан азнаж хий хуралдуулах ёстой билээ. Казанцевт учирсан тэр аюул осол яг үүнтэй холбоотой байжээ. Уруу замд орж дүрэм ёсоор тоормослоод, зам хаасан дохио хараад дахин тоормослоход хий хураагдаж амжаагүй байсан учраас тоормос бариагүй байна. Казанцев тэр ослоор бэртээд эмнэлэгт хэвтэж байхдаа «үл цуцах» тоормос яавал хийж болох бол гэж бодож хэвтжээ. Энэ бодлоосоо хожим хойно ч салж чадаагүй юм. Казанцев механик, техникийн холбогдолтой ном зохиол судлах болж, зураг ноорог хийсээр хоёр жил болоход бузгай сайн биш ч гэсэн анхны төслөө хийжээ. Урьд нэг удаа яг ийм санаа сэдсэний учир сэтгэл мэдрэлийн больницод очиж хаширсан болохоор энэ удаа бас л техникийн талын юмыг хэнд ярьж, хэнээс асууж зөвлөх учраа олохгүй зүгээр л цааш нь оролдсоор байжээ. 

	Октябрийн хувьсгал ялж урьдын адил ажилчин хүний хийсэн юмыг шоолж басамжилдаг цаг ч өнгөрөв. Иргэний дайн хараахан зогсоогүй, үйлдвэр заводыг дөнгөж сэргээн босгож эхэлж байсан энэ үед Казанцевын тоормосыг хийж хэрэглэдэг болов. Түүний сэдсэн санаа бол нэг их нарийн биш юм. Тоормос дараад хураагдсан хий шахагдаж гарч байхад хий хураах саванд дахин хий нөөцлөгдөж байхаар засаж янзалжээ. 

	Энэ тухай гадаад орнууд ч гэсэн сураг чимээ дуулж галт тэрэгний тоормос худалдан авдаг нэг том газраа ингээд алддаг байжээ гэж сандарсан гэдэг. Энэ үед Германы Кунце-Кноррегийн пүүсийн газар бас нэг шинэ тоормос хийсэн гэж зарлаад энэ хоёр тоормосыг ижил замд шалгаж, аль нь сайн болсныг үзье гэжээ. Ер нь ажилчин хүн юу л хийгээ аж, тэгээд бүр техник хөгжөөгүй хоцрогдсон Орос оронд шүү. Биднээс яаж илүү байх вэ гэж Германыхан бодож байж л дээ. Германыхаас гадна Казанцевын тоормосыг муулдаг хүн бас гарч билээ. Москвагийн нэг профессор үүнийг муу тоормос гэж үзсэн юм. 

	— Яалаа гэж, Ташкентын төмөр замд туршихад сайн нь мэдэгдэж байсан юм даа! гэхэд профессор

	— За тэр ч яах вэ, сайн л байсан байж харин би тэр тоормосыг чинь тусгай багажаар сайн хэмжиж шалгаж үзэхэд муу л байна билээ гэж гэнэ. 

	Энэ үгийн хариуд Казанцев тоормосны муугийнх биш, таны багажийн муугийнх байлгүй дээ гэж өчжээ. 

	Ямар ч байлаа гэсэн Орос, Герман хоёр тоормосыг шалгаруулж үзэхээр тохиролцсон юм. Кавказын чанад дахь Сурамын даваа руу урууддаг зам хэвгий хазгай газар ихтэй, ямар ч тоормосыг шалгаж болох газар аж. Энэ хэцүү замаар нефть ачсан галт тэргийг аюул осолгүй өнгөрөөхийн тулд чулуу ачсан хэдэн вагон нэмж зүүгээд ачааг зориуд хүндрүүлдэг байжээ. Энэ даваа руу хэчнээн зөөлөн уруудсан ч аюул осол гарчхаад байдаг байв. 

	Тэгээд ч тоормос шалгахад тохирох хэцүү зам гэж энэ давааг сонгон авч нэг галт тэргэнд нь Казанцевын нөгөөд нь Кунце-Кноррегийн тоормос тавьж цагт хорин километрийн хурдтай явахыг даалгаж зэрэгцээ хоёр замаар тэр хоёр галт тэргийг зэрэг уруудуулав. Харин энэ даваа руу уул нь цагт таван километрийн хурдтайгаар урууддаг байж билээ. Тэр сорилтод Казанцевын тоормостой галт тэрэг уг даалгаврыг амжилттай биелүүлж, Германы галт тэрэгний хурд эсвэл найман километр хүртэл буурч, эсвэл бүр гучин таван километр болон ихсээд тоормослоход хурд нь сааравч вагонууд нь түрэн тоормос бага зэрэг мултлахад гэнэт ухасхийгээд л хурд нь хэмжээнээсээ хэтрээд байжээ. 

	Германыхан дахин нэг шалгаж үзье гэхэд нь ёсоор болжээ. Энэ удаа арван таван километрийн хурдтай уруудуулаад үзтэл Германы галт тэрэг бүр түрүүчийнхээсээ дор байв. Вагонууд нь түрж хоорондох холбоо нь салж арынх нь урагшаа овоороход галт тэрэгнээс Германы нэг инженер үсэрч буугаад:

	— Кунце-Кнорре дийлдлээ! гэж хашхирчээ. Уул тэмцээн үүгээр шувтарч зөвлөлтийн галт тэргэнд Казанцевын тоормос хэрэглэх болж Казанцевыг засгийн газрын шагналаар шагнасан юм. Казанцев тоормосоо улам сайжруулж болох ёстой гэж, бас хэдэн жил оролдсоор түрүүчийнхээсээ хавьгүй дээр шинэ тоормос хийжээ. Гэтэл бас л саад учирч билээ. Үйлдвэрт хийх гэтэл болсонгүй, мастерууд уг тоормосыг хийхэд маш төвөгтэй байна гэжээ. 

	Харин Казанцев юм туурвин оролдож байхдаа зайлшгүй хэрэглэгдэх нарийн ширийн юмыг нь өөрөө хийж сурсан сайн механикч хүн байсан нь хэрэг болж үйлдвэрт очиж буруу хийснийг нь залруулж яаж хийхийг зааж өгчээ. Энэ тоормосыг хийхэд төвөгтэй нарийн юм үнэндээ байсангүй байжээ. 

	Хэдэн жил өнгөрч Иван Матрасов хэмээх бас нэг машинч хүн Казанцевын тоормосыг ачааны болон суудлын галт тэрэгний аль алинд нь тохируулж засаад улам сайн болгов. Хэрэв хөрөнгөтөн оронд бол миний хийсэн юмыг Матрасов өөрийнхөө болгох гэлээ гээд Казанцев туурвигчийн гэрчилгээгээ барьж заргалдах байсан биз. 

	Энэ хоёр хоёулаа зөвлөлтийн хүмүүс байсан учраас заргалдаж маргалдсангүй, Матрасовын тоормосыг Казанцев үзээд

	— Миний хийснийг Матрасов ашиглажээ. Тэгвэл би мөн түүний хийсэн шинэ юмыг ашиглаад цааш нь оролдоно. Ингэвэл хамтын чармайлтаар тоормосыг улам сайжруулж болох юм байна гэжээ. 

	Казанцевын тоормос бол, бодвол зөвлөлт орны хүний туурвисан анхны том бүтээл байсан биз ээ. Казанцев үүнийг бүр хаант засгийн үеэс бодож боловсруулсныг бид мэднэ. Гагцхүү манай социалист шинэ улс тогтсоны ачаар Казанцев тоормосоо хийж туршиж, алдаа мадгийг нь арилгаж, санасандаа хүрэх боломжтой болсон юм. 

	ШИНЭ ТУУРВИЛ, ОНОВЧТОЙ САНАЛ

	Америкийн автомашины үйлдвэрийн эзэн Форд шилний үйлдвэр худалдаж авчээ. Тэрээр хэрэгтэй болгоныг өөрийнхөө үйлдвэрт хийж байх гэж тэр үйлдвэрийг худалдаж авсан ажээ. 

	Тэр үед буюу XX зууны эхээр шил хийхдээ шавраа хөлөөрөө зуурч, гараар савны хэв гаргаж түүнийгээ чанаж хийдэг байжээ. Фордын үйлдвэрүүдэд түүнээс өөр гар ажиллагаа бараг байсангүй. 

	Тэгээд тэр ажиллагааг машинаар солих талаар ажиллаж эхлэв. Хамгийн түрүүн шил зүлгэж, өнгөлдөг машин хийсэн боловч шавар ваарыг бас л гараар хэв гаргахаас өөр аргагүй байв. Ганц энэ л хамаг ажлыг нь гутааж байлаа. 

	Үйлдвэр бүрэн механикжсан цагт ганц ч гэсэн зүйлийг хуучин бүдүүлэг аргаар хийж байвал энэ нь заавал бусад ажлаа саатуулдаг байна. Ваар хийдэг мэргэжилтэй инженер хүмүүс хэдэн арваараа цуглаж Фордын шилний үйлдвэрт ваарыг машинаар хийх арга сэдэх гэж ядаад юу ч хийж чадсангүй. 

	Дотор нь шил хайлуулдаг ваар машинаар хийнэ гэдэг огт болохгүй юм байна гэж тэд Фордод ирж хэлцгээжээ. Энэ инженерүүд зөвхөн шавар ваар яаж хийх вэ? гэж ганц юм бодсон учраас буруудаж байгаа юм. Аливаа юмыг бодож боловсруулахдаа түүнийг тал бүрээс нь тунгаах хэрэгтэй. Болох бүтэх бүхнийг шүүн тунгаалаа цааш нь арга замгүй гэх хүн ховор биз. Харин «болохгүй юм байна» гэж хэлдэг явдал бол болдог аргыг нь олоогүй учраас тийм хүн голдуу бурууддаг учиртай билээ. 

	Тийм ч учраас шавар ваарын мэргэжилтнүүд Фордод ирж хэлэхдээ:

	— Шавар ваарыг машинаар хийх нөхцөлгүй юм. Машинаар хийх нь гараар хийснээс бүр дор, шил цутгахад тохирох зүйл биш юм. Учир нь ваарт ялимгүй л цав байвал халуун зууханд ороод учиргүй том болж ваар тун амархан хага үсэрч хайлуулсан шилээ асгах болно. Ваарт гарсан ан цавыг машин дандаа бөглөж янзалж байж чадахгүй. Үүнийг арга туршлагатай мастер хүн хийх ажил гэжээ. Форд үүнийг сонсоод:

	— За тэгвэл баяртай, болдог болдоггүйг нь бас л үзэх хэрэгтэй гэв. 

	— За яах вэ, тийм байж. Ваар хийдэг өөр сайн мэргэжилтнүүдийг та олж болох л юм гэж тэр инженерүүд гомдонгуй хэлжээ. Тэд илүү сайн мэргэжилтэн олдохгүй гэдгийг мэдэж байсан юм. 

	Форд ийш тийш нь утасдаж хэсэг инженерүүд олж ирэв. Тэгвэл Форд мөнөөх инженерүүдээс илүү сайн ваарын мэргэжилтнүүд олж ирсэн үү? гэвэл үгүй юм. 

	Фордын дуудаж ирүүлсэн тэр шинэ хүмүүс бол авьяас чадалтай сайн инженерүүд боловч өөрийнх нь хуучин инженерүүдээс ялгаатай нь гэвэл тэд урьд өмнө ваар сав хийх ажилд хавьтаж үзээгүй, ерөөсөө энэ талаар юу ч мэддэггүй хүмүүс аж. Форд тэд нарт:

	— Шилийг машинаар хийдэг үйлдвэр байгуулах гэсэн юм. Зураг төсөл та нар хэзээ бэлэн болгож өгч чадах вэ? гэхэд шавар ваарыг зөвхөн гараар хийхээс өөр арга байдаггүй гэдгийг мэддэггүй тэр инженерүүд огт ажралгүй

	— Удахгүй гэж хариу өчжээ.

	Эд нар Фордын шавар ваарын үйлдвэртэй нэгд нэгэнгүй танилцаад шавар ваарыг гараар хийхээс өөр замгүй гэж мэргэжилтнүүдийн үзсэн нь аргагүй үнэн болохыг мэдэв. 

	Гэвч шинэ инженерүүд машинаар ваар хийж болохгүй юм байна гэж Фордод очиж хэлэхийг түвдсэнгүй. Тэд нар бодохдоо: машинаар шавар ваар хийж болохгүй гэдэг нь ер нь шавар вааргүйгээр шил хийж болохгүй гэсэн хэрэг биш гэж үзэв. 

	Техникийн асуудлыг ингэж шийдэх нь ердийн нэгэн зүйл билээ. Хуучин машиныг шинэчилж сайжруулахад бэрхтэй байвал түүнийг болиод оронд нь шинэ машин тавьдаг жамтай. 

	Энэ замаар гар хөдөлмөрийг тэс ондоо төрлийн хөдөлмөр буюу машины хөдөлмөрөөр сольсон юм. 

	Энэ замаар мориор хийдэг ажлыг машин, трактороор хийдэг болсон түүхтэй. 

	Тэрхүү инженерүүд шавар ваар хэрэглэгддэггүй, бүх зүйлийг машинаар хийдэг шилний үйлдвэр байгуулав. Шилний найрлагад ордог хольцыг асар том зууханд хайлуулж улмаар эргэлдсэн дугуй голд оруулж нимгэн нимгэнээр зүсэхэд тэр хавтгай халуун шил нь зуун метр урт хөргөөх аппаратад орж явсаар хөрж, гараар барьж болохоор бүрмөсөн царцдаг. Тэгэхдээ гараар барихын хэрэггүй, яагаад гэвэл бэлэн машин ажилладаг билээ. Царцсан урт шил цааш нь бас нэг машинд орж, хэсэг хэсгээр тайрагдаад, зүлгэж өнгөлдөг машинд дамжиж очно. Зүлгэж өнгөлөхөд найман төрлийн элс орох бөгөөд энэ олон янзын элсийг бас л машинаар хольж тохируулна. Гэхдээ аптект эм найруулдгаас ч бүр илүү нарийн ажээ. Ингэж шилний үйлдвэрийг шинэ маягаар санаачлан байгуулж хөрөнгө хүчийг ч хэмнэж, болдоггүй гэсэн юмыг болгосон байна. 

	Шинийг санаачилна гэдэг бол арга ажиллагааг сайжруулснаар юмыг хурдан, хялбар бөгөөд зардал багатай хийдэг болно гэсэн үг. Фордын шилний үйлдвэр шил үйлдвэрлэх аргыг сольж өөрчилсөн шиг нэг үйлдвэрлэлийн аргыг өөр нэг сайн аргаар солихыг их шинэ санаачилга гэж нэрлэдэг. Ийм шинэ санаачилга бол заавал шинэ туурвил бүтээлийг хэрэглэсэнтэй холбогдож гардаг юм. 

	Манай оронд зарим үйлдвэр завод бүрэн автомат ажиллагаатай болсон билээ. Энд машины дэргэд хүн байдаггүй. Машин автоматаар ажиллаж боловсрогдон гарч байгаа эд юмс машинуудын хооронд автомат дамжлагаар явах ба хурдыг нь мөн л автоматаар тохируулдаг. Хэрэв гэмтэл гарвал машин ажиллахаа больж, одоо ирэхгүй бол болохоо байлаа гэсэн байртай гэрэл асаж, дохио өгдөг. Инженер техникийн ажилтнууд удирдах самбар ажиллуулж электрон төхөөрөмжөөр дамжуулж машинуудыг удирддаг. Энэ бол их шинэ санаачилга бөгөөд энэ бол сүүлийн хэдэн арван жилд шинээр туурвисан хэдэн чухал чухал нээлт бүтээлийг ажигласны үр дүн билээ. Үйлдвэрийг автоматжуулна гэдэг тун нарийн төвөгтэй ажил. Үүнийг хийхэд эрдэмтэд, инженерүүд оролцохоос гадна шинжилгээний газрууд тэр аяараа хөдөлдөг юм. 

	Их шинэ санаачилга гэдгээс өөр бас бага шинэ санаачилга гэж байдаг. Энэ нь үйлдвэрлэлийн аргыг бүхэлд нь биш зарим нэг хэсгийг нь өөрчилдөг ийм шинэ санаачилгыг манай үйлдвэрт ажилчид гол төлөв нэвтрүүлдэг юм. Энэ нь бас шинэ туурвил бүтээлтэй холбоотой байх нь цөөнгүй. 

	Зөвлөлт орны аж үйлдвэрийн хөгжлийн босгон дээр гарсан нэгэн шинэ санаачилгын тухай жишээ болгон ярья. Энэ бол барагцаалбал Казанцев тоормосоо туршиж үзэж байсан үеэр болсон юм. 

	Тэр үед манай зарим нэхмэлийн үйлдвэрт Английн суурь машин тавьсан байсан бөгөөд нэг зүйлийг машинаар хийж болдоггүй байсан нь ховоонд утас сүвлэх ажил байжээ. Ээрсэн нарийн утсыг сүвлэхдээ нэхмэлчин хүн ховоог амандаа барьж хүчтэй сайн сорж байж утасны үзүүрийг сүвэгчээр нь гаргаж ирдэг байжээ. 

	Нэхмэлчин бүр өдөрт ийм үйлдлийг 50 удаа хийдэг байв. Энэ нь ажил удаашруулдгаас гадна сүвэгчийн нүхээр утас гаргахдаа ихээхэн тоос шороо хамтад нь сордог учир нэхмэлчин хүний эрүүл мэндэд ч хортой байлаа. 

	Тэгвэл тэр үйлдвэрийн нэг залуу мастер ажилчдыг тэр хортой ажлаас чөлөөлөх нэг төхөөрөмж хийжээ. Тэр мастер уул Англи ховоог өөрчилж утас өөрөө автоматаар хагас секундийн дотор сүвлэдэг болгосон байна. 

	Шинэ зүйл хийсэн энэ залууг шинийг туурвигч гэх үү, шинийг санаачлагч гэх үү гэвэл уул ажлын явцыг хурдасгаж суурь машиныг бүрэн механикжуулсны хувьд түүнийг шинийг санаачлагч гэж хэлж болно. Харин тэр машины ажиллагааг сайжруулахдаа шинэ төхөөрөмж хийж машинд тавьсныхаа хувьд тэр бас шинийг туурвигч хүн юм. Иймэрхүү жишээ өдий төдийг дурдаж болох билээ. 

	Манай оронд шинийг санаачлагч хүний тоо гайхалтай түргэн өсөж байдаг. Тэдний нэлээд нь сүүлдээ шинийг туурвигчид болцгоодог. 

	Харин ажилчин хүний бүтээлч хөдөлмөр голдуу бага аар саар зүйлээс эхэлдэг. Үүнтэй холбогдуулан хоёр ажилчин залуу хэрхэн ямар замаар шинийг санаачлагчид болсон тухай нэг бяцхан түүх та нарт ярьж өгье гэж бодож байна. Энэ хоёрын ажил үйлсийн зам бол манай өнөө үеийн ажилчин залуус бүгдэд нь байдаг түгээмэл зам гэж хэлж болох билээ. 

	ЗАМЫН ЭХЭН

	Суурь машины нэг үйлдвэрт би Коля, Ваня гэдэг хорь хорин настай хоёр залуутай танилцсан юм. Хоёулаа энд жил хэртэй ажиллаж байгаа аж. Энэхэн хугацаанд тэр хоёрын хүсэл эрмэлзэл ажлын байдал төлөв ямар болох нь мэдэгдэж байлаа. Тэр хоёр маш өөр өөр улс байсан бөгөөд эхний тэр жил нь ч бас өөр өөрөөр өнгөрчээ. Коляд гай зовлон дараа дараагаар л ирэх нь тэр. Тэрээр их юм сонирхдог, нэрээ их хичээдэг, бас яаруу сандруу хүн ажээ. Коля хурдан шалмаг байхыг юу юунаас илүү эрхэмлэдэг, суурь машинд юм зорохдоо мөн л их хурдан хийхийг хичээдэг. Ер нь ажлаа хурдан гялалзуулаад байхыг эрхэмлэнэ. Тэгтэл Колягийн хурд нь хэтэрч, яарах тэвдэх байдалд орсноос гайтай хөөтэй явдал гарч ирэв. Коля суурь машинд жижиг бул зордог байж. Нэг бул зорж хэмжээ нь таарсан эсэхийг шалгаад дахиад нэгийг зорж эхэлдэг ёстой. Гэтэл Коля хэмжиж хайран цаг гарздаад яах вэ, ер нь нормоо давуулдаг хэрэг гэж шийдээд хэмжилгүй шууд зорж тавьсаар байгаад нормоо давуулж орхив. Их ч баярлаж гэнэ. Ээлж солигдох цаг болж эд шалгагч ирж зорсон булыг нь хэмжиж үзээд бүгдийг нь нэг нэг миллиметр илүү зорсон байна гэв. Ингээд зорсон тавин ширхэг бул бүгд гологдох нь тэр. Дараа нэг удаа Коля тэрэгний ховил гаргаж байгаад багажаа хэмхэлж дахин нэг багаж аваад бас эвдэв. Яачих нь энэ вэ? гэсэн чинь бас л яарч байгаад, багажаа яаж эзэмших, хурдыг нь хэрхэн тохируулах тухай зааврыг уншилгүй өнгөрснөөс болжээ. Мастер нь ирж зэмлээд Коля ч ширүүн дориун үг дуулахаараа л болж дээ. Тэргүүний ажилчин болох гэсэн биш гологдол гаргадгаараа нэртэй цуутай болоход хүрэв. 

	Коляд бас нэг явдал тохиолдсон юм. Тэрээр урт хөндий бул хийх ёстой байсан бөгөөд тэгэхдээ хэчнээн ямар ямар ажиллагаа шаардагдах, яаж хийх тухай тодорхой заавар ч авчээ. Тэгээд Коля нягтлан үзэж яаж хийхээ бодож байгаад хоёр илүү ажиллагаа байгааг хасвал цаг хэмнэж болмоор бодогдож Коля санаснаараа хийгээд үзэв. Эд шалгагч ирээд тохируулж хийсэн булнуудыг нь үзвэл зузаан нимгэний хэмжээ алдагдсан байх тул бас бүгдийг нь гологдол болгосон юм. 

	Та нар И. Ликстановын «жаал хүү» гэдэг нэгэн тун сайхан тууж уншсан бол гол баатар Костя Малышевт яг Колягийнх шиг бүтэлгүй явдал болсон юм. Костя Малышев бас л хурдан ажиллах дуртай. Мастертаа хэлэлгүй машиныхаа тохируулгыг дур мэдэн өөрчилж хурдыг нь хэт их болгосноос машинаа эвдэж орхиод нэг зад авхуулсан авч сүүлдээ цехийн дарга мастер хоёр нь жаал хүүг залхуурч, эсвэл дургүйдээ ингэсэн бус улам сайн ажиллах гэж мэрийж байгаад ингэлээ гэдгийг ойлгож түүнийг инженертэй нь уулзуулж өгчээ. Жаал хүү инженертэйгээ хамтарч машиныг эвдрэлгүйгээр хурдан ажилладаг болгосон билээ. Дараа нь жаал хүү туршлагатай ажилчидтай уралдаад түрүүлсэн юм. Колягийн явдал бол жаал хүү Малышевийнхтай яг адил юм. Коля гологдсон булнуудаа аваад хурдан ажиллах гэсэн чинь ийм юм болчихлоо гэж мастертаа ярив. Мастер нь уурлаж хашхичсан ч үгүй гологдол булнуудыг нь нарийн үзэж байгаад, 

	— Ингэж хийе, гэж надаас яагаад асуусангүй вэ? гэхэд Коля

	— Хийж бэлэн болгочхоод л танд үзүүлэх гэсэн юм гэв. Мастер нь:

	— Надад гайхуулах гэсэн юм биз дээ. За аль вэ? үзье... гэж хэлээд хоёул ярилцаж Коля чухам яаж ажилласныг нь нэг нэгэнгүй шүүн тунгаасанд бас ч Колягийн буруу бүгд биш байжээ. Учир нь үнэхээр нэг ажиллагааг хийлгүй өнгөрч болох боловч нөгөө нэг ажиллагааг алгасаж болохгүй байв. Мастер нь хэлсэн нь:

	Тэгэхлээр ингэе. Ямар нэг юм сэдвэл урьдаар надад хэлж бай, ямар болохыг хоёулаа ярьж шийдээд байя гэжээ. 

	Коля нормоо давуулах гэж бүтэлтэй, бүтэлгүй элдэв юм хийж байхад түүний найз Ваня нормоо яагаад ч гүйцээж хийж чадахгүй байв. Тэгээд ч Ваня сайн ажилчин гэгдэхгүй байлаа. Тэгэхдээ Ваня ямар нэг юм хийж дуусаад хэмжээ дамжаа нь тохирсон эсэхийг зурагтай нь нийлүүлэн нэгд нэгэнгүй сайн шалгаж, залуу хүн гэхэд бүр нас тогтсон хашир хүн шиг ажилладаг байв. Ваня бол токарийн ажил, машин техникт Колягийн адил тийм хандлагатай биш байлаа. Коля бол суурь машин ид шидтэй мэт төмрийг хормын төдийд эд юм болгодогт биширнэ. Үнэхээр суурь машин барзгар төмрийг гялгар цагаан болгоод, бас нэг шурхийхэд цул төмөр нүхлэгдэх нь тэр. Тэгээд л тэр дор нь бас нэгийг шүүрч аваад хэвд нь хийж бэлэн болгоод, бас дахиад л мотороо ажиллуулахад хормын төдийд л нэг эд анги бэлэн болно. Ер нь бас нэг, бас нэг гэсээр байгаад улам олон, улам хурдан хийж болох мэт санагдана. Тэгэхлээр машинаа энэнээс арай хурдан болгож болохгүй бол уу? аль нэг ажиллагааг нь алгасаж болохгүй бол уу? гэдэг бодол өөрийн эрхгүй Коляд орж ирдэг аж. Ваня энэ заводод ажиллаж байх эхний үедээ би өдөрт хэчнээн ширхэг юм хийв гэдэгтээ огт санаа зовдоггүй байж. Ээлж солигдтол ганц юмтай зууралдлаа ч гэсэн давгүй хүн байлаа. Хурдалж болно гэж хатуу итгээд анхнаасаа гялалзаж эхэлсэн Колягийн адил тийм хүчиндээ хатуу итгэсэн итгэл Ваняд байхгүй байв.

	Эхлээд тэр их хурдан машин, түүнээс үсэрч байгаа төмрийн зоргодсыг хараад (Коля үүнд дуртай нь аргагүй байж билээ) Ваня харин ч айж эмээсхийж байв. Уг чанартаа Ваня айсан хэрэг биш, хурд ихтэйд нь дургүй байж. Ваня бүр бага байхын яарч сандардаггүй хүн аж. Харин гойд сайн хийсэн юманд тун дуртай. Хийсэн юмаа боллоо гэх дургүй, ахин дахин эргүүлж үзээд л арай илүү цэвэрхэн болгож болохгүй бол уу гээд л байх нь тэр. 

	Мастер нь Колягийн яарахыг жаахан бага болгох гэж зүтгэж байсан бол Ванягийн хувьд, яавал түүнийг жаахан хурдан ажилладаг болгох билээ гэж бодно. 

	Энэ нь тийм амар бүтсэнгүй. Нэг удаа мастер нь Ваняд хуучин зоруулаа орхиж хатуу ган зоруул хэрэглэхгүй юу гэжээ. Ган зоруулаар юм үлэмж хурдан зорж болох байв. Ваня жирийн зоруулаар хагас цаг хийдэг байсан юмаа шинэ зоруулаар хэдхэн минутад хийдэг болов. Энэ шинэ нээлт өөрөөр хэлбэл ондоо багаж хэрэглэвэл зургаа дахин хурдан ажиллах боломжтой болсон явдал Ванягийн дур сонирхлыг татав. Багажаа тохируулж олж хэрэглэвэл ажлаа тун хурдасгаж болох юм гэдэг бодол түүнийг эзэмдэж, сүүлдээ хурдан ажиллагаанд дасаж, айж болгоомжлохоо ч больжээ. Энэ хооронд Коля нь багаж ихээр сонирхдог болжээ. Эдний цехэд урьд нь байгаагүй элсэн өнгөтэй ялтаснуудтай шинэ зоруул иржээ. Энэ бол зөвлөлтийн техникийн шинэ бүтээл, гангаар биш хатуу эрдсийн хайлшаар хийсэн ваар зоруул байв. Эхлээд эдний цехийнхэн шинэ зоруулыг төдий л ойшоохгүй байж. Харин Коля шинэ зоруулыг дуртай нь аргагүй хэрэглэж эхэллээ. Ямар л зүйл хий гэнэ, ер нь хамаагүй, шинэ зоруулаар л оролдоно. Нэг удаа Коляд урт бул хий гээд ваар зоруулаар болохгүй тохирохгүй гэдгийг хатуу сануулав. Тэгтэл Коля мастертай заа зүү болж тохиролцсоноосоо няцаж шинэ зоруулаараа зорж үзэв. Коля анхныхаа булыг зорж байгаад зоруулаа эвдчихээд болох болохгүйг нь эхлээд боддог байж гэж гэмшжээ. Гэтэл бас л өнөөх их дурандаа болоод дахиад нэг үзэхээр шийдэв. 

	Тэгэхдээ энэ удаа тун яаралтгүй, их л хичээж зорж үзэв. Машинаа янз янзаар тохируулж, элдвээр үзэж ямар болж байгааг нь нямбай ажиж, тэгж ингэж байтал нэг сайхан таараад ирэх шиг болж гэнэ. Тэгэхээр нь нэгийг хийгээд үзэж болж гэнэ. дараа нь хоёр дахийг гурав дахийг, бүр тав дахийг гэсээр байгаад ган зоруулаар нэг удаа барахааргүй өчнөөн олныг зороод орхижээ. Ингэсээр 12 бул зорчхоод мастертаа үзүүлбэл мастер нь цехийн даргадаа үзүүлжээ. Маргааш нь энэ шинэ зоруулыг эрхлэн хийсэн эрдэм шинжилгээний газраас хүмүүс ирж Колягийн санаачилсан шинэ зүйлийн тухай шүүн хэлэлцээд тохирохгүй гэж байсан эдийг шинэ зоруулаар зорж болох зөв аргыг Коля олсон байна гэж дүгнэлт хийжээ. Ваня энэ үед бас энэ ваар зоруулыг хэрэглэж байв. Коля яарахаа үргэлж тэвчин анхааралтай ажиж хэмжиж үзээд юмаа хийж байхад Ваня харин хурдан шаламгайгаараа түүнээс түрүүлээд явчихжээ. Юмыг зорох үед ялгаран гардаг их дулааныг ваар зоруул ган зоруулаас илүү даадаг юм байна гэдгийг Ваня ажиглан мэдэж машины эргэлтийг хурдасгахад аюулгүй юм байна гэж ойлгов. Энэ тухай ваар зоруулыг хийсэн хүмүүс ч гэсэн мэдэж л байжээ. Харин Ваня бол ган зоруулаар ганцыг хийх хугацаанд ваар зоруулаар дөрвийг хийх арга олсон нь ваар зоруул бүтээгчдийн санаанд ороогүй зүйл ажээ. 

	Ваар зоруул зохион туурвисан шинжилгээний хүрээлэнгээс дахиад хэсэг хүмүүс ирж Ванягийн арга ажиллагаатай танилцаад ваар зоруулаар төмрийг хурдан зорж болдог энэ аргыг бусад үйлдвэрүүдэд дэлгэрүүлэх зорилгоор өгүүлэл бичиж билээ. 

	Коля, Ваня хоёрын түүх намтар юугаараа гайхалтай вэ? гэвэл юугаараа ч биш гэж хэлж болно. Энэ бол зөвлөлт орны залуу ажилчин хүний ажил үйлийн зам ингэж эхэлдэг юм гэсэн ердийн нэг жишээ. Ийм учраас би энэ тухай бичсэн юм. Манайхан ингэж шинийг санаачлах замд ордог билээ. 

	Энэ хоёр залуу ажлаа зүгээр нэг дөнгөөд хийгээд байсангүй, хуучнаасаа арай хурдан сайн хийх гэж бодсон хэрэг. Анхныхаа амжилтад хүрээд улам ч сонирхож, урам орж өөр юу өөрчилж сайжруулж болох талаар эрж хайж, оролдох болсон байна. 

	Тэр хоёр гойд шинэ юм туурвисан бус харин машин багажаа улам сайн эзэмших арга олсон хэрэг. Өөрөөр хэлбэл тэд бол ажилдаа шинэ санаачилга оновчтой санал нэвтрүүлсэн хүмүүс юм. 

	Тэгвэл шинийг санаачилж чадсан юм, шинэ бүтээл нээлт туурвихад юухан байх вэ...

	ТУУРВИЛ БА НЭЭЛТ

	Ингэхлээр шинэ санаачилга гэдэг бол шинэ бүтээл туурвилтай салшгүй холбоотой зүйл. Тэгвэл шинийг туурвигч хүн, шинжлэх ухааны нээлт хийсэн эрдэмтэн хоёрын хооронд нарийн ялгаа байх уу? гэвэл урьд бол ялгаа байсан юм. Учир нь шинэ туурвил бүтээл гэдэг бол шинжлэх ухааны нээлтээс сэдэж гаргасан техникийн дүгнэлт билээ. 

	Тусгаарласан дамжуулагчийн гадуур соронзон бий болгоход цахилгаан гүйдэл үүснэ гэдэг нь Фарадей нээсэн шинжлэх ухааны нээлт юм. Ийм аргаар цахилгаан гүйдэл гаргадаг генератор гэдэг цахилгаан үүсгүүрийн машин бол шинжлэх ухааны нээлтээс сэдэж хийсэн техникийн дүгнэлт, шинэ туурвил даруй мөн. Өнөө үед техник шинжлэх ухаан хоёрыг заримдаа зааглаж болмооргүй болж байна. Үүнийг цөмийн реактор хийсэн жишээнээс та бид илт харсан билээ. Тэрхүү реакторыг эрдэмтэд өөрсдөө хийсэн юм. Гэхдээ түүнийг ажиллуулахын тулд олон зуун багаж, механизм, автомат төхөөрөмж сэлтийг шинээр туурвих шаардлагатай болж түүнийг туурвигчид нь янз бүрийн мэргэжлийн инженер эрдэмтэд байсан юм. 

	Заримдаа шинжлэх ухааны нээлт гэдэг чинь шинэ туурвил бүтээл гэсэн үг юм. Нийлэг каучук болон олон төрлийн хуванцар бол үнэндээ шинэ туурвил байв. Лебедев нийлэг каучук хийж түүгээр эрзээн үйлдвэрлэх арга боловсруулсан хүн. Энэ бол яриагүй шинэ туурвил мөн. Бас шинжлэх ухааны нээлт ч гэж болно. Одоо шинийг туурвигч хүн шинэ машин багажийг эрдэмтдийн тусламжгүйгээр ганцаараа хийх нь хийдэг л дээ. Тэгэхдээ гойд, гоц том, том туурвил сэлтийг ганцаараа давахгүй болсон цаг. Ингэхлээр шинийг туурвигч хүмүүсийн хөдөлмөр нийт хамт олны хөдөлмөр болоод байна. Тэгэхдээ нэг шинийг туурвигч бусад шинийг туурвигч нартайгаа хамтарч ажиллахаас гадна бас эрдэмтэд ажилчид нартай нийлж бүгдээр хамтран ажилладаг болоод байна. Ингээгүй бол дэлхийн хиймэл дагуул сансрын хөлгүүд мэтийн гарамгай амжилт гаргах боломжгүй байсан билээ. 

	САНСРЫН ЗҮГ

	1935 онд Константин Эдуардович Циолковский нас барахаасаа хэдхэн хоногийн өмнө Коммунист Намын Төв Хороонд: «Би нисэх хүчин, пуужинт аялал, гараг хоорондын харилцааны талаар хийсэн бүхнээ хүн төрөлхтний соёлын хөгжлийг үнэнхүү ёсоор удирдан жолоодогч большевикуудын нам, Зөвлөлт засагтаа өргөн барья. Сэдсэн бүтээснийг минь нам засаг хийж дуусгана гэдэгт итгэл төгс байна» гэжээ. 

	Аугаа их эрдэмтэн, шинийг туурвигч, уран зөнч Циолковскийн хэлж байсан нь аль ч талаараа зөв байсан юм. Тэрээр шинжилгээ судалгааны нарийн тооцоо хийж, пуужингийн хийц бүтцийг зохион туурвиж үзсэн үндсэн дээр хүн бол өөрийн оршин байгаа эх дэлхийгээсээ илүү хүчтэй юм. Учир нь, хүн дэлхийн асар их татах хүчийг дийлж сансарт цойлон нисэж чадна гэж нотолсон билээ. Гагцхүү зөвлөлтийн ард түмэн сансарт нисэх эрин үеийг нээнэ гэдгийг Циолковский бүр урьдаас мэдсэн хүн. Циолковский ингэж мэргэн хэлэхийн үндэс юу байсан бэ? Ард түмнийхээ авьяас чадалд тэгтлээ их итгэсэн учраас тэр үү? гэвэл тиймээ, яг тийм. Гэхдээ сансарт ниснэ гэдэг дан ганц авьяас чадлаар болох юм биш. Сансрын пуужин хийж хөөргөхөд эрдэмтэн, туурвигч, зохион бүтээгчид, ажилчид, болон бас тэргүүн зэрэг хөгжсөн аж үйлдвэр хэрэгтэй. 

	Сансарт цойлон орох тэргүүн зэргийн арга бололцоо нь бүх ажлаа төлөвлөгөөтэй явуулдаг улс оронд л байх ёстой гэдгийг Циолковский мэдэж байлаа. Манай оронд олон төрлийн мэргэжлийн эрдэм шинжилгээний хүрээлэн, хэдэн арван зуун үйлдвэр, мянга мянган шинийг туурвигч, зохион бүтээгчдийн хүч хөдөлмөрийг нэгдсэн нэг зорилгод чиглүүлж болдог билээ. Сансрын анхны пуужин чухамхүү зөвлөлт орноос ниснэ гэж Циолковский баттай итгэж байсны учир энэ болно. АНУ-д сансрыг эзэмших ажил бас явуулж байгаа, үйлдвэр нь баян чинээлэг, авьяас билигт хүмүүс ч гэсэн багагүй гэдгийг та бүхэн мэдэх билээ. Тэгэхдээ хөрөнгөтөн оронд ард олноо хамарсан ерөнхий төлөвлөгөөгөөр ажлаа явуулж болдоггүй. Төлөвлөгөөний оронд хөрөнгөтнүүдийн хооронд өрсөлдөөн болж байдаг газар. Ухаандаа засгийн газраас гурван үйлдвэрт пуужин хийхийг даалгасан байхад энэ гурав тус бүртээ пуужин хийхэд хэрэгцээтэй янз бүрийн мэргэжлийн эрдэмтэн, шинийг туурвигч, зохион бүтээгч хүн хүч авч ажиллуулах боловч манайхан шиг бүх эрдэмтэн, туурвигч, зохион бүтээгч эрдэм шинжилгээний байгууллага, үйлдвэрүүд хамтарч нэгдсэн төлөвлөгөөтэй ажилладаггүй учраас тэр их хүч нь сарниж бас тэгээд, ажил нь ч удаан явагддаг байна. 

	Сансрын пуужин хийж угсрахад олон төрлийн шинжлэх ухааны болон техникийн бараг бүх салбарын тэргүүний ололт амжилтыг нэгтгэн авч хэрэглэдэг юм. Сансрын хөлөг хийж хөөргөөд, дэлхийд эргүүлж буулгах, сансрын нисгэгчийн аюулгүй байдлыг хангах, шинжилгээний ажиглалт хийх, энэ бүгдийг хэрэгжүүлэхэд хэрэгтэй болгоныг тийм ийм гээд энд тоочоод барахгүй билээ. 

	Шатахуун нь дуусахаар өөрөө салдаг хөдөлгүүртэй олон угсраа пуужин хийх явдал бол бага хэрэг. Шатахуун нь дуусахаар өөрөө салдаг хөдөлгүүр хийж болох тухай бүр Циолковский хэлж байсан юм. Сансрын пуужинд тохирох шатахуун олох, тэр хөлгийг хөөргөх арга боловсруулах, эх дэлхийдээ эргүүлж буулгах ажил бол бас ч бага хэрэг. Үүнээс гадна сансарт ажиглалт хийх, тэндээс радио мэдээ дамжуулдаг шинжилгээний нарийн ширийн багаж хийх нь зайлшгүй шаардлагатай. Дэлхийгээс хэдэн сая километрийн зайнд зураг авах, түүнийг дэлхийд хүлээж авах хэрэгтэй. Мөн пуужинтай тааралдаж болох элдэв бичил сүүлт одыг ажиглан бүртгэж агаарын молекулыг дэнсэлж хэмждэг хэрэгслүүд автомат ажиллагаатай гэрэл зургийн аппарат, телевизийн төхөөрөмж, дэлхийгээс удирдах удирдлагыг хүлээж аваад ажиллагааг нь яв цав биелүүлдэг аппарат гэх мэт бол сансрын тэр шидэт хөлгийн зөвхөн нэг хэсэг нь билээ. 

	Манай дэлхийгээс сансарт анх түрүүн ниссэн нислэг Зөвлөлтийн сүлд тэмдгийг саранд аваачсан пуужин, сарны цаад талын зургийг авсан тэр пуужин сэлтийн тухай радио мэдээг уншигч та бүхэн сэтгэл хөдлөн сонссон нь лавтай. 1957 оны аравдугаар сарын дөрвөнд Зөвлөлтийн нутаг дээрээс хөөргөсөн хүн төрөлхтний анхны хиймэл дагуулаас эхлээд түүнээс хойших бүх сансрын нислэг бол ер бусын гайхамшигтай ид шидэт зүйл мэт санагдаж байсан юм. Гэтэл сансрын хөлөгт эхлээд нэг, дараа нь бүр гурав түүнээс дээш хүний бүрэлдэхүүнтэй удаан хугацааны нислэг хийсэн нь дэлхий дахинаа улам ч илүүтэй хачин сонин явдал болсон юм. 

Автоматаар үүсгэсэн тайлбар]

	 

	Дотроо хүнгүй анхны хиймэл дагуул хөөргөснөөс хойш бүтэн долоон жил гаруйхан хугацаа бараг өнгөрөөгүй байхад Алексей Леонов сансрын уудамд хөлгөөсөө гарсан юм. Алексей Леонов скафандр хэмээх битүү өмсгөлтэйгөө тэр уудамд гарсан юм. Энэ хувцсыг хийхэд бас л түүний сууж явсан сансрын хөлгийг хийсэн шиг олон хүний туурвих их авьяас, ур чадал нийлж оролцсон хэрэг. Сансрын уудам зайд хөлгөөсөө гарч ажил үйлсээ явуулахад саад үл болох скафандр гэдэг зөөлөн өмсгөлд сансрын нисэгчийн амь насыг хамгаалах бүхий л зүйл байхаас гадна мөрөн дэх жижиг үүргэвчинд нь хөлөгтэйгөө болон эх дэлхийтэйгээ холбоо барих аппарат, түүний биеийн байдлыг шинжин мэдэж дамжуулж байх багаж, ажиглалт хийх, зураг авах, агаар сэлгэж өгөх төхөөрөмжөөс авхуулаад тоо томшгүй олон янзын багаж хэрэгсэл тавьсан байдаг билээ.

	Ойрын үед хийх нислэгт сансрын нисгэгч хөлгөөс гараад хэрэгтэй зүгтээ хөдөлж явж болох тийрэлтэт хөдөлгүүр бүхий скафандр хийж хэрэглэх нь дамжиггүй. 

	Сансрын станц дэлхийн хиймэл дагуулын тухай уран зөгнөлт дом зохиолыг бид амтархан уншиж байсан цаг маань саяхан билээ. Тэгвэл бид одоо энэ тухай эрдэм шинжилгээний өгүүлэл уншиж зураг төслийг нь сэтгүүлээс үздэг болоод байна. 

	Сансрын станцыг дэлхий дээр бус, бүр сансарт угсарч хийх юм. Хүн тусгай битүү хувцас өмсөж хөлгөөсөө гарч хөдөлж болохоос гадна сансрын уудамд ажиллаж болох нь одоо үед туршлагаар нотлогдоод байна. Тэгвэл ачааны пуужингаар сансрын станцыг хэсэг хэсгээр нь зөөж аваачаад сансрын нисэгчид түүнийг угсарна. Сансрын станцыг угсрахын тул жингүйдэх байдалд чөлөөтэй хөдөлж ажиллах дасгал сургууль хийх шаардлагатай болох нь дамжиггүй. 

	Станцыг угсарч төвхнүүлсэн цагт сансрын хөлгүүдийг хэсэг хэсгээр нь пуужингаар зөөж аваачих юм. Тэнд сансрын хөлгийг эвлүүлж угсраад Сугар ч юм уу, Ангараг гараг руу аялахад зэхэх болно.

	Сансрын шинэ хөлөг бүр зөвлөлтийн олон арван мянган эрдэмтэн, шинийг туурвигч, зохион бүтээгч, ажилчин олны хамтын хүч авьяас чадлын үр дүн мөн. 

	Сансарт ажиглалт хийх, пуужинг залахад зориулагдсан нарийн, нарийн багаж хэрэгсэл зохион туурвидаг ихэнх шинийг туурвигч хүмүүс нь эрдэм шинжилгээний ажлыг бие даан хийх хэрэгтэй болдог. Эрдэмтэд маань тэр аяараа шинийг туурвигчид зохион бүтээгчид болохоос аргагүй болно. Пуужингийн тоног төхөөрөмж үйлдвэрлэдэг заводын ажилчид хүртэл олон олон шинэ юм хийж, засаж сайжруулдаг билээ. 

	Сансрын хөлөг бол нэг ёсны XX зууны шинжлэх ухаан, техникийн хамаг том амжилтуудыг нэгтгэсэн ерөнхий нэг дүгнэлт нь болой. Бас тэгээд ийм хөлөг хийсэн явдал бол техникийг тэр аяар нь урагш ахиулж, техникт шинэ шинэ боломж бололцоог нээсэн хэрэг мөнөөс мөн. 

	Нисэх онгоцны хөдөлгүүрийн хүчин чадал хэрхэн бага багаар ахисаар байсан түүхийг та нар мэднэ шүү дээ. Гэтэл тийрэлтэт хөдөлгүүр гарч дотоод шаталтын хөдөлгүүрийг түүгээр солих болсноор хөдөлгүүрийн хүчин чадал эрс үсрэнгүй байдалтай болж билээ. Энэ бол сансарт нисэхэд гарсан их үсрэлтийг бодоход өчүүхэн бага зүйл. Хэдэн мянган морины хүчтэй онгоцны хөдөлгүүрийн дэргэд сансрын хөлгийн хөдөлгүүр нь хорин сая морины хүчээр тоологдоно. 

	Энэ бол нэг жижигхэн пуужинд шингээсэн том том хэдэн арван цахилгаан станцын хүч чадал гэсэн үг юм. Ер бусын их гайхамшиг мөн үү дээ энэ. Гарцаагүй мөн. Тэгэхдээ бид үүнээс ч илүү гайхамшигтай зүйл үзэх улс. Алс холын од гарагийн зүг залах сансрын хөлгүүд нь тийрэлтэт хөдөлгүүртэй бус атомын хөдөлгүүртэй болоод ирэхийн цагт эдүгээ үеийн энэ их гайхамшиг гайхамшиг болохоо байна вий. 

	Газраас дөнгөж гучхан метр дээр дэгдэж байсан онгоцноос дөрвөн зуун мянган километрийн өндөрт хөөрдөг пуужин хүртэлх замыг хүн төрөлхтөн угтаа өчүүхэн богино хугацаанд буюу ердөө л тавиадхан жилийн дотор тууллаа. Техникийн ачаар хүн орчлон дэлхийг улам цааш нь танин мэдэх үйлсэд та нарын хүчин зүтгэл оролцох дараагийн тэр тавин жилд одоо бидний ой тойнд багтамгүй ямар үлэмж их зүйлс бүтэхийг хэлээд барах уу.

	Та нар азтай улс. Учир нь та нар бүтээл туурвил дараа дараагаар бөөн бөөнөөрөө ундран гарч байгаа бөгөөд бас та нарын өмнө шинэ шинэ нээлт бүтээл гаргах өргөн их бололцоо (энэ тухай бодоход ч гэсэн сэтгэл догдолмоор биш үү) нээгдсэн шинжлэх ухаан техникийн их хувьсгалын эрин үед аж төрж байна. Энэ бол од гарагуудын зүг нисэн одох хөлөг халуун цөмийн асар их чадалтай реактор, хүн ажилладаггүй, бүрэн автоматажсан үйлдвэр завод, мөн барилга барьж, онгоц, машин, гутал хувцас хийж болох урьд өмнө ер байгаагүй хиймэл эд материал туурвин зохионо гэсэн үг юм. Энэ бол ер нь өнөө үед ийм тийм гээд онож хэлж чадахааргүй нээлт бүтээлүүд байх болно. 

	Та нар ч улам азтай улс. Учир нь та нар бол эдэлдэг машин багаж хэрэгслээ засаж сайжруулан шинийг туурвисан ажилчин хүнийг алс холын одод хүрэх арга замыг нээсэн эрдэмтэн хүний нэгэн адилаар халамжлан хүндэтгэдэг тийм улс оронд аж төрж байна. Та нарын хувь тавилан Ползунов, Папен нарынхтай адил биш билээ. Хэрэв та нар шинийг туурвигч болж хүнд хэрэгтэй зүйл сэдье гэвэл та нарыг хамтын хүчээр дэмжинэ. Энэ бол та нарт үйлдвэр, эрдэм шинжилгээний газар тусална, цаг ямагт урагшаагаа шинэ амжилт, шинэ нээлт өөд тэмүүлж байдаг ард түмэн чинь тусална гэсэн үг юм. 

	Манай оронд шинийг туурвигчдын их отряд байна. Энэ нь өдрөөс өдөрт улам нэмэгдсээр байна. Энэ номыг уншиж байгаа та нарын дотор ч гэсэн хойч өдрийн шинийг санаачлагчид, туурвигчид байгаа нь лавтай. Хэрэв энэ номын хуудаснаа өгүүлсэн бүтээл туурвилын олон адал явдал уншигч авгай танд шинийг туурвигч хүний хөдөлмөрийн онцлог талыг ухан мэдэж, цаашдаа бүтээлч үйлсэд бие юугаа бэлдэхдээ ямар ямар сайн чанарыг өөртөө бий болгож хөгжүүлэх, ямар ажил үйлсийг яаж эхлэх, хэрхэн дуусгах ёстойг ухааран ойлгоход тань бага ч болсон тус болбол эл номыг бичсэн миний хүслэн ханах нь тэр. 

	Сансрын уудамд нисэхэд ч бай, зүгээр нэг товч хийхэд ч бай аль алинд нь хэрэг болох нээлт бүтээл, их бага гэлгүй шамдан туурвихыг уншигч олон та нөхдөөсөө хүсэн ерөөе. Товчны талаар туурвил бүтээл гаргана гэдэг инээдтэй ч зүйл биш юм. Товч хийх шинэ хуванцар буюу нэг шинэ арга туурвина гэдэг бол бас бус олон бүтээлч үйл ажиллагааны нэгэн адил шимтэн оролдууштай зүйл билээ. 

	Хэрэв шинэхэн санаа бодол сэдэн, оргилсон их хүч хөдөлмөр гаргах аваас техникт сонин бус салбар гэж байдаггүй буюу. 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Оросоор резин гэдгийг монголоор эрзээн гэж дуудлагаар нь бичив. орч.




	[←2]
	 Оросоор вулканизация гэдгийг монголоор галжуулах гэж орчуулав. Орч.




	[←3]
	 Гэлээ гэвч тэрхүү хөл техникт, гэхдээ нэлээд орчин үеийн техникт хэрэг болсон юм шүү. Саяхан гарсан газар ухдаг лут их чадалтай алхагч экскаваторыг жишээ болгож болно. Тэгвэл уурын тэргэнд болохоор дугуй таарамжгүй экскаваторт бол яагаад болдог юм бэ? гэвэл уурын тэрэг бол төмөр замаар нэг ёсондоо өнхрөх ёстой өөрөөр хэлбэл гялгар замаар хурдан явах хэрэгтэй байдаг. Ийм үед дугуйнаас сайн зүйл үгүй билээ. Хөлийн хувьд гэвэл тэгш бус газар харьцангуй удаан хөдлөхөд зохилдсон байдаг. Ийм хөлтэй машинд энхэл донхол, хазгай ташуу газар ер саад болохгүй бөгөөд бага зайнд хөдлөх тул хурд нь нэн чухал биш билээ. Ийм учир дээрээс алхагч экскаваторт механик хөл тавьсан ажээ




	[←4]
	 Дашрамд хэлэхэд аварга их хүчтэй цахилгаан станцуудаас хэдэн мянган километр газар цахилгаан дамжуулж болох болсон техникийн хөгжил шинэ шатанд гарсан өнөө үед тогтмол гүйдлийг инженер эрдэмтэд ихэд сонирхож байгаа билээ. Өнгөрсөн зууны сүүлчээр орхигдсон тогтмол гүйдэл дахин чухал байр эзлэх болж байна. Одоо үед чухал болж байгаа тогтмол гүйдлийн тэр давуу тал нь Эдисон Тесла нарын үед ашиглагдаагүй байлаа. Тэр цагт хувьсах гүйдэл арай илүү тохиромжтой байсан ажээ

